
[bookmark: _Toc395178377]MINUTI

Il-Minuti tas-Seduta Nru 102 li saret fil-11 ta’ Diċembru, 2013 ġew ikkonfermati.

[bookmark: _Toc395178378]INFORMAZZJONI MILL-ISPEAKER

MR SPEAKER (Onor. Anġlu Farrugia):  Inqiegħed fuq il-Mejda tal-Kamra:

Ir-Rapport Interim tal-Kumitat Magħżul dwar it-twaqqif tal-Uffiċċju tal-Kummissarju u ta' Kumitat Permanenti tal-Kamra dwar l-istandards, l-etika u l-imġiba xierqa fil-ħajja pubblika datat is-16 ta’ Diċembru 2013;

Ir-Rapport Annwali tal-Uffiċċju tal-Ombudsman għas-sena 2012; u

Ġabra tal-każijiet fil-qosor li l-Uffiċċju tal-Ombudsman ħadem fuqhom matul l-2012.

[bookmark: _Toc395178379]
MISTOQSIJIET – TWEĠIBIET ORALI


UFFIĊĊJU TAL-PRIM MINISTRU – KIRI TA’ VETTURI

2788. L-ONOR. JASON AZZOPARDI  staqsa lill-Prim Ministru: Jista’ l-Prim Ministru jwieġeb mistoqsija parlamentari 645 u ċjoè: Peress li l-Ministru għat-Trasport u l-Infrastruttura, fis-Seduta 12 tal-24 ta' April 2013 qal bħala tweġiba supplimentari għall-mistoqsija parlamentari 57 li l-Ministeru qed jikri żewġ vetturi bir-rata ta' €8.75 kuljum, waqt li l-Prim Ministru qal fit-tweġiba tal-mistoqsija parlamentari 317 li l-vettura li qed tinkera għas-Segretarju Parlamentari qed tinkera bir-rata ta' €59 kuljum, u peress li d-differenza hi kbira u allura seta’ kien hemm iffrankar jew tnaqqis ta' spejjeż f'kirjiet, jista' l-Prim Ministru jgħid għaliex l-Uffiċċju tiegħu ma keriex il-vetturi b'rati orħos?

ONOR. EDWARD ZAMMIT LEWIS (Segretarju Parlamentari għall-Kompetittività u Tkabbir Ekonomiku) (f’isem il-Prim Ministru):  Ninforma lill-Onor. Interpellant li ż-żewg vetturi li qed jagħmel referenza għalihom huma vetturi wżati minn membri tas-segretarjat tal-Ministru għat-Trasport u l-Infrastruttura. 

Għaldaqstant il-paragun li qed isir minnu ma jreġix. 

Fl-istess waqt ngħarraf lill-istess Onor. Interpellant għat-tweġiba mogħtija għal mistoqsija 1071 u li minnha rriżulta li l-karozza uffiċjali tas-Segretarju Parlamentari għall-Ippjanar u Simplifikazzjoni Amministrattiva, li rrefera għaliha fil-mistoqsija tiegħu, inkriet wara li inġabru tliet kwotazzjonijiet u ntgħazlet l-irħas waħda.

Infakkar ukoll lill-Onor Interpellant li fi żmien l-amministrazzjonijiet li fihom huwa l-ewwel kien Segretarju Parlamentari u eventwalment Ministru, il-Gvern kien daħal għal spiża ta’ €58,000 b’rabta mal-karozza li kienet tintuża mill-Prim Ministru ta’ dak iż-żmien. Din l-ispiża marret fuq tiswijiet tal-karozza imsemmija u fuq kiri ta’ karozzi li intużaw sakemm din il-karozza kienet għat-tiswija. L-istess karozza oriġinarjament kienet inxtrat għal iktar minn €62,000.

PERSUNI FIS-SECURITY SERVICES – TRANSFERS

2881. L-ONOR. JASON AZZOPARDI  staqsa lill-Ministru għall-Intern u s-Sigurtà Nazzjonali: Jista’ l-Ministru jispjega għaliex mit-transfers li saru lejn is-Security Services u li ġew ordnati l-ġimgħa li għaddiet u li effettivament kellhom jidħlu fis-seħħ fl-10 ta’ Ġunju 2013, fit-12 ta’ Ġunju 2013, tnejn mill-għaxar persuni trasferiti ddeċidew li jmorru lura minn fejn ġew? Fejn marru lura?

ONOR. JOE MIZZI (Ministru għat-Trasport u l-Infrastruttura) (f’isem il-Ministru għall-Intern u s-Sigurtà Nazzjonali):  Ninforma lill-Onor. Interpellant sabiex jirreferi għall-mistoqsija parlamentari 2731.


PULIZIJA – REINSTATEMENTS

2882. L-ONOR. JASON AZZOPARDI  staqsa lill-Ministru għall-Intern u s-Sigurtà Nazzjonali: B’referenza għall-mistoqsija parlamentari 2422 rigward reinstatements lura fil-Korp tal-Pulizija, jista’ l-Ministru jgħid meta saru t-talbiet għalihom?

ONOR. JOE MIZZI (f’isem il-Ministru għall-Intern u s-Sigurtà Nazzjonali):  Ninsab informat illi d-dati li fihom saru t-talbiet għal  reinstatement fil-Korp tal-Pulizija imsemmija fit-twegiba għall-mistoqsija parlamentari 2422 kien saru bejn is-16 ta’ April u l-31 ta’ Mejju ta’ din is-sena.

MR SPEAKER:  L-Onor. Jason Azzopardi, mistoqsija supplimentari.

ONOR. JASON AZZOPARDI: Ma nafx jippermettilix il-ħabib tiegħi l-Ministru Mizzi  nagħmel domanda lilu għaliex mhux qed nara lill-Ministru għall-Intern li, to be fair, dejjem ikun hawnhekk. Jista’ l-Ministru Mizzi jwassal din id-domanda lill-kollega tiegħu?  Xtaqna tweġiba jew reazzjoni għall-aħbar li kien hemm proprju f’dawn l-aħħar jumejn dwar dawn is-surġenti li għadhom kemm ġew maħtura fil-Korp tal-Pulizija, peress li jidher li kien hemm madwar tlieta li ma kenux għaddew u kien hemm ċertu logħob bil-marki, jiġifieri fir-revision of paper, għax l-ewwel fl-2012 m’għaddewx u issa għaddew.  Jaf  xi ħaġa l-Ministru għat-Trasport?

MR SPEAKER:  Il-Ministru Joe Mizzi.

ONOR. JOE MIZZI:  Jiena m’għandi l-ebda informazzjoni, però din l-informazzjoni se ngħaddiha lill-Ministru kkonċernat li persważ li jagħti l-informazzjoni korretta kif għandha tkun u hemmhekk wieħed ikun jaf x’inhi l-verità eżatta.  


SIGARETTI TAL-KUNTRABANDU – SEJBA F’GĦAWDEX

2903. L-ONOR. JASON AZZOPARDI  staqsa lill-Ministru għall-Intern u s-Sigurtà Nazzjonali: Jista’ l-Ministru jgħid x’sar mill-vettura truck li fil-ġranet viċin l-14 ta’ April, 2013 instabet f’Għawdex mimlija sigaretti tal-kuntrabandu u ttieħdet il-Kwartieri Ġenerali tal-Pulizija? Fiex waslu l-investigazzjonijiet tal-Pulizija biex jitressqu l-Qorti l-indizjati?

ONOR. JOE MIZZI (f’isem il-Ministru għall-Intern u s-Sigurtà Nazzjonali):  Ninsab informat li l-investigazzjoni tal-Pulizija dwar il-każ imsemmi mill-Onor. Interpellant għadha mhux konkluża. Għaldaqstant ma nħossx li tagħrif dwar l-andament ta’ din l-istess investigazzjoni għandu jkun ippubblikat.

MR SPEAKER:  L-Onor. Jason Azzopardi, mistoqsija supplimentari.

ONOR. JASON AZZOPARDI:  Inħossni skomdu ħafna li nagħmel domanda lill-Ministru li mhux responsabbli għall-Intern, però nifhem iċ-ċirkostanzi. Dan il-każ huwa ftit serju għax jidher li kien hemm inġerenza, jiġifieri ndħil, biex dan it-trakk mimli bis-sigaretti tal-kuntrabandu jkun rilaxxat wara li kien hemm ċerta interferenza. Jista’ l-Ministru jgħid jekk jafx b’dan u jekk jistax jitpoġġa iktar dawl fuq dan il-każ, peress li qed nitkellmu fuq kuntrabandu ta’ sigaretti, każ li ġara fl-14 ta’ April li għadda li fil-media ma ħareġ xejn fuqu?  Din hija l-ewwel darba li qed jissemma, permezz ta’ mistoqsija parlamentari tiegħi.

MR SPEAKER:  Il-Ministru Joe Mizzi.

ONOR. JOE MIZZI:  Jiena ma nħossnix imbarazzat, però għandu jħossu mbarazzat min jaf li l-investigazzjonijiet għadhom għaddejjin, u jibqa’ jistaqsi. Wieħed irid iħalli l-investigazzjonijiet għaddejjin kif suppost. Hekk ukoll kien isir qabel meta jkun hemm xi każ bħal dan. Jingħad li l-investigazzjoni għadha għaddejja u allura mhux il-każ li wieħed jagħti informazzjoni.


UFFIĊĊJU TAL-KONDOTTI TAL-PULIZIJA - COMMUNITY SERVICE ORDERS

2925. L-ONOR. JASON AZZOPARDI  staqsa lill-Ministru għall-Intern u s-Sigurtà Nazzjonali: Jista' l-Ministru jinforma lill-Kamra kemm ingħataw community service orders permezz ta' sentenzi mill-Qrati tagħna fis-snin 2009, 2010, 2011 u 2012?

ONOR. JOE MIZZI (f’isem il-Ministru għall-Intern u s-Sigurtà Nazzjonali):  Ninsab informat li n-numru ta’ community service orders mogħtija permezz ta’ sentenzi tal-Qorti li ġew reġistrati fl-Uffiċċju tal-Kondotti tal-Pulizija fis-snin imsemmija mill-Onor. Interpellant kienu hekk:

	2009
	8

	2010
	xejn

	2011
	8

	2012
	23

	
	




YOUNG OFFENDERS UNIT REHABILITATION SERVICES -  RILOKAZZJONI

2961. L-ONOR. JASON AZZOPARDI staqsa lill-Ministru għall-Intern u s-Sigurtà Nazzjonali: Jista’ l-Ministru jgħid għaliex is-sezzjoni Young Offenders Unit Rehabilitation Services (YOURS) mhijiex se tkun rilokata għall-art li kienet ġiet identifikata f’Ħad-Dingli?

ONOR. JOE MIZZI (f’isem il-Ministru għall-Intern u s-Sigurtà Nazzjonali):  Ninforma lill-Onor. Interpellant li bħalissa s-sezzjoni tal-YOURS qiegħda s-Substance Abuse Therapeutic Unit (SATU) l-Imtaħleb, sit li taħt il-Gvern preċedenti għamel sena u nofs ma jintużax. Is-sezzjoni l-ġdida tal-YOURS se tinbena viċin is-SATU biex fiż-żmien li ġej, is-SATU,  wara li titlesta s-sezzjoni l-ġdida tal-YOURS, tkun qed tospita nies li għandhom problemi ta’ abbuż minn sustanzi. Dan se jippermetti li, b’mod effettiv, is-SATU u l-YOURS ikunu jistgħu jaħdmu id f’id. Ninforma lill-Onor. Interpellant li kien dan il-Gvern li rnexxielu joħroġ is-sezzjoni tal-YOURS mill-ħabs wara 15–il sena!

MR SPEAKER:  L-Onor. Jason Azzopardi, mistoqsija supplimentari.

ONOR. JASON AZZOPARDI: In vista tal-aħħar battuta fit-tweġiba li wara 15-il sena l-Gvern irnexxielu joħroġ is-sezzjoni tal-YOURS mill-ħabs, jaf il-Ministru li fil-leġiżlatura li għaddiet – jekk m’iniex sejjer żball, sena u nofs ilu – kien ġie identifikat post, kont involut anke jien minħabba l-Lands Department flimkien mal-Ministru tal-Intern ta’ dak iż-żmien, biex ikun rilokat ġewwa Ħad-Dingli? Jaf il-Ministru li kienet ittieħdet deċiżjoni, li dan il-Gvern reġa’ lura minnha u ħa deċiżjoni differenti?

MR SPEAKER:  Il-Ministru Joe Mizzi.

ONOR. JOE MIZZI:  Li naf hu li hemm proġetti li ilhom imwegħdin madwar 20 sena, imma ma sarux! Il-fatt u r-realtà hi li dan issa seħħ. L-Onor. Azzopardi qal li wara 15-il sena kellu jseħħ, imma l-fatt hu li dak ix-xogħol seħħ issa, wara 15-il sena. Jiena ma rridx naqla’ battibekk, għax wara kollox mhux qed ngħid li l-Onor. Azzopardi mhux qed jgħid il-verità.


ROADS AND INFRASTRUCTURE SUPERVISORY COMMITTEE - MEMBRI

6194. L-ONOR. TONI BEZZINA staqsa lill-Ministru għat-Trasport u l-Infrastruttura: B'referenza għar-risposta tal-mistoqsija parlamentari 5605, jista’ l-Ministru jpoġġi fuq il-Mejda tal-Kamra l-ismijiet tal-membri tar-Roads and Infrastructure Supervisory Committee u xi kwalifiki  akkademiċi għandhom?

  ONOR. JOE MIZZI: Ninforma lill-Onor. Interpellant li l-membri tar-Roads and Infrastructure Supervisory Committee huma kollha persuni li għandhom kwalifiki u/jew esperjenza vasta fis-settur tal-infrastruttura tat-toroq.

MR SPEAKER:  L-Onor. Toni Bezzina, mistoqsija supplimentari.

ONOR. TONI BEZZINA:  X’inhi r-raġuni li l-Ministru qed jibqa’ ripetutament ma jridx ipoġġi fuq il-Mejda tal-Kamra l-ismijiet ta’ dan il-kumitat kif ukoll xi kwalifiki għandhom?

MR SPEAKER:  Il-Ministru Joe Mizzi.

ONOR. JOE MIZZI: L-ewwel nett diġà għedt li huma kapaċissimi u għandhom esperjenza fil-qasam.  Jien ma nistax nifhem għaliex il-kollega tiegħi l-Onor. Bezzina jrid l-ismijiet meta f’ħafna każi, meta jinħatru bordijiet, dawn jingħataw l-ismijiet tagħhom uffiċjalment fil-Gazzetta tal-Gvern kif ġara anke f’dan il-każ. Dan juri li x-xogħol li jrid jitwettaq min-naħa tal-Oppożizzjoni biex jiskrutinja lill-Gvern u biex jgħin lill-Gvern biex jagħmel xogħlu sew mhuwiex qed isir sew u bis-serjetà. Dawn id-domandi qegħdin isiru sempliċement biex wieħed jostakola, u dan mhuwiex aċċettabbli.

MR SPEAKER: L-Onor. Toni Bezzina, mistoqsija supplimentari.

ONOR. TONI BEZZINA:  La l-Ministru Mizzi ppubblikahom fil-Gazzetta tal-Gvern, jista’ jgħid x’inhi r-raġuni li ma riedx ipoġġi l-ismijiet fuq il-Mejda tal-Kamra?

MR SPEAKER:  Il-Ministru Joe Mizzi.

ONOR. JOE MIZZI: Nerġa’ ngħid li jiena m’għandi l-ebda diffikultà li nurih l-ismijiet, imma mbagħad mhuwiex aċċettabbli li joqgħod iżżeffen dawn l-ismijiet, għax kien hemm każi fejn żeffen l-ismijiet għalxejn b’xejn b’mod inġust. Wieħed irid iħalli lil dak li jkun jaħdem. Jiena naf x’jien ngħid għax għamilt mistoqsijiet u naf kif kienu rrispondewni.  Jien mhux qed nirrispondi b’mod arroganti, anzi nerġa’ ngħid lill-Onor. Interpellant li jekk irid jarahom, jiena nurihomlu għax m’għandix x’naħbi. Imma ma jistax ikun li jipprova jintimida  lil ċerti  nies li qed jagħmlu xogħolhom.

MR SPEAKER:  L-Onor. David Agius, mistoqsija supplimentari.

ONOR. DAVID AGIUS:  Mr Speaker, naħseb li jekk deputat f’din il-Kamra jidhirlu li għandu bżonn informazzjoni u qed jitlobha lill-Ministru, jekk il-Ministru m’għandu l-ebda oġġezzjoni għandu jagħti risposta. Jekk għandu oġġezzjoni jgħid li għandu oġġezzjoni, però jekk m’għandux oġġezzjoni għandu jagħtiha lid-deputat. Jekk hawnhekk f’dan il-każ il-Ministru m’għandux diffikultà biex jagħti l-kwalifiki u l-esperjenzi, allura għandu jagħtihom.  

MR SPEAKER: Onor. Agius, il-Ministru jista’, jekk irid, jgħaddi l-informazzjoni personalment.  

Il-Ministru Joe Mizzi.

ONOR. JOE MIZZI:  Jiena diġà offrejtlu. Jekk irid jara, jien lest li nagħtih l-informazzjoni. Ma nistax nifhem għaliex qed jgħidli li qed noġġezzjona, għax ma oġġezzjonajtx.

MR SPEAKER:  L-Onor. Ċensu Galea, mistoqsija supplimentari.

ONOR. ĊENSU GALEA:  Il-Ministru qal li l-ismijiet tal-bordijiet u l-membri ta’ kumitati oħrajn ġew ippubblikati f’xi Gazzetta tal-Gvern jew inkella x’imkien fil-media. Nitolbu jgħidilna f’dan il-każ partikolari meta ġew ippubblikati, ħalli almenu nkunu nistgħu nfittxuhom hemmhekk jekk ma jingħatawx fil-Parlament.  

MR SPEAKER:  Il-Ministru Joe Mizzi.

ONOR. JOE MIZZI:  F’dan il-każ, peress li dawn mhux stettament governattivi, ma jiġux ippubblikati. Dawn tagħmilhom Transport Malta. Jien f’dan il-każ kont ċar u naf x’jien ngħid. Għedtlu li jekk irid jarahom, jiena nurihomlu, m’għandix diffikultà. Imma kien hemm każi diġà – u jien għalhekk semmejtlu l-mod kif qed jaħdem min-naħa tal-Oppożizzjoni – fejn staqsa min huma l-membri tal-Bord ta’ Transport Malta, u mbagħad xebgħu jgħajruhom li mhumiex kapaċi, li ġew appuntati politikament u li għandhom parentela. Biex intgħażlu fil-bord dawn in-nies urew li huma kapaċi. Jiena la noqgħod inħares minn min jiġu u lanqas noqgħod inħares lejn kuluri, imma nara li dawn ikunu nies denji biex immexxu ’l quddiem. Dan iktar u iktar fejn jidħol il-qasam tat-trasport, għaliex bid-diżastru li sibt jien meta ħadt over bilfors li trid tpoġġi nies ta’ integrità u li jafu x’inhuma jagħmlu biex immexxu ’l quddiem. 

Biżżejjed wieħed jara r-raġunijiet li taw huma stess fir-rapport li għamlu wara t-telfa li ġarrab il-Partit Nazzjonalista. Fuq it-trasport pubbliku qalu li għamlu ħafna żbalji, għaġġlu u tellgħu l-aspettattivi. Imbagħad minn fuq, wara dan kollu li ammettew huma, jiġu jakkużaw lilna u li qisu għamilnieh aħna d-diżastru fit-trasport.  Ilna disa’ xhur biex nipprovaw inħollu l-kobba li daħħaltu lill-poplu u lill-pajjiż fiha fejn jidħol it-trasport pubbliku, u ‘l quddiem tkunu tafu f’liema kobba daħħaltu lill-pajjiż u f’liema problemi daħħaltu lill-pajjiż bil-kuntratt li għamiltu fuq it-trasport pubbliku. Dik hija problema serja li l-poplu għad ikun jaf f’liema sitwazzjoni ġibtuh.  

It-trasport pubbliku qiegħed kif qiegħed tort tal-iżbalji li għamiltu intom u d-deċiżjonijiet li ħadtu intom. Issa jekk għamiltux dan id-diżastru bi żball jew b’raġuni biex forsi xi ħadd jieħu xi €400,000 fil-but, ma nafx! Ma nistax ngħid! Però żgur li aħna lanqas ħriġna €1 biex naraw x’inhi s-sitwazzjoni u xi rridu  nagħmlu. Veru hemm problemi, u rridu narawhom għax biex tipprovdi s-servizz kif għandu jkun irridu nagħmlu bidla kbira, kważi daqslikieku qed nibdew it-trasport pubbliku mill-bidu. Tant hemm difetti li bilfors irid ikollok nies li jafu x’inhuma jagħmlu.  

Anke fil-qasam tat-toroq iddikjaraw li l-Gvern preċedenti tilef il-kontroll, u veru tilef il-kontroll, għax anke issa mill-Oppożizzjoni tilfu l-kontroll, għax aħna qed naraw kif nagħmlu biex nirranġaw l-affarijiet u minflok jgħinuna qed jagħtuna gambetta.  Pereżempju, biex intaffu l-problema ta’ fejn iċ-Ċimiterju tal-Marsa u minħabba x-xogħol li qed isir fi Triq Diċembru 13, aħna għamilna alterazzjoni u wżajna fejn il-baċir tax-Shipbuilding biex it-traffiku jgħaddi minn hemmhekk. X’ġara? L-Oppożizzjoni tafu x’qalu? Qalu lin-nies li min jgħaddi minn hemmhekk mhux covered b’insurance.  

Qed tara kemm huma kostruttivi tal-Oppożizzjoni! Il-ħin kollu jirrepetu li f’daqqa waħda t-traffic iġġammja għax hawn il-Partit Laburista fil-Gvern, mentri dan mhu veru xejn. Il-problemi kienu qegħdin hemmhekk u aħna qed nagħmlu minn kollox biex naraw kif nistgħu  ntejbu s-sitwazzjoni.  Ovvjament ma tiħux ġurnata biex tirranġa l-affarijiet, imma l-importanti hu li inti tkun taf fejn qiegħed.  Mela nafu minn fejn tlaqna, kif stqarr il-Partit Nazzjonalista, jien bħala Ministru dort il-kunsilli lokali u smajt lil kulħadd jgħid x’inhuma l-problemi u l-proposti, u minn hemmhekk imxejna. (Interruzzjonijiet)

ONOR. TONI BEZZINA:   Sitt xhur ilu!

ONOR. JOE MIZZI:  Dażgur li sitt xhur ilu!  Mhux 25 sena ilu, sitt xhur ilu! Sewwa qed tgħid!  U diġà ħriġna bi proġett wara sitt xhur! Ħriġna bi proġett biex veru aħna nsolvu l-problema tat-trasport għall-futur ukoll, apparti li qegħdin nagħmlu affarijiet oħra biex insolvu l-problema fi żmien qasir.

MR SPEAKER:  L-Onor. Toni Bezzina, mistoqsija supplimentari.

ONOR. TONI BEZZINA: L-ewwel nett il-mistoqsija kienet fuq ir-Roads and Infrastructural Supervisory Committee li mhuwiex ippubblikat fil-Gazzetta tal-Gvern, kif ammetta hu stess. Mela nistenna li jpoġġi l-ismijiet kif qal u li m’għandux problema li jagħmel, kif ukoll jgħidilna l-kwalifiki tagħhom. La qed insemmu t-trasport pubbliku, nixtieq nistaqsi lill-Ministru wkoll dwar fiex waslu d-diskussjonijiet mal-operatur dwar ir-rotot proposti li se jirranġa kif ukoll dwar il-frekwenza. Apparti dan jista’ jagħti assigurazzjoni lill-ħaddiema kollha tal-operatur li mhux se jitilfu xogħolhom? 

MR SPEAKER:  Il-Ministru Joe Mizzi.

ONOR. JOE MIZZI:  Kif għedt pubblikament, id-diskussjonijiet qegħdin fi stadju finali u allura mhuwiex lok li nagħti kummenti, s’intendi għar-raġuni li l-mument huwa kritiku għax wieħed wasal fil-final.  Meta jkun il-waqt nagħti informazzjoni bla ebda problema ta’ xejn dwar il-konklużjoni tat-taħdidiet li kien hemm mal-Arriva.

MR SPEAKER:  L-Onor. Silvio Schembri, mistoqsija supplimentari.

ONOR. SILVIO SCHEMBRI:  Qed nara li d-domanda qiegħda fuq Roads and Infrastructural Supervisory Committee.  Innotajt, bħal ħafna nies, li parti oħra minn Triq Diċembru 13 infetħet. Jista’ l-Ministru jaġġornana fuq dak il-proġett u jgħidilna meta se tkun qiegħda tinfetaħ il-parti l-oħra? Forsi jista’ jagħtina daqsxejn it-time-frames ukoll u jgħidilna jekk hux qegħdin mexjin skont it-time-frames.  

Nixtieq nistaqsi wkoll rigward press conference li saret fuq it-traffic management fin-naħa tas-South ta’ Malta. Jekk m’iniex sejjer żball, tħabbret l-idea tal-Gvern għal proġett biex jiġi mnaqqas it-traffic fuq in-naħa t’isfel ta’ Malta.  Peress li għadna ma smajniex daqshekk fuqu, anke hawnhekk f’din il-Kamra, jista’ l-Ministru jgħid, forsi daqsxejn fuq fuq, fiex jikkonsisti dan il-proġett u allura jagħti wkoll briefing żgħir lil din il-Kamra fuq dan il-proġett ukoll?

MR SPEAKER:  Il-Ministru Joe Mizzi.

ONOR. JOE MIZZI: L-ewwel nett nirringrazzja lill-Onor Interpellant li tani l-opportunità biex nuri lill-poplu Malti u Għawdxi dwar kemm il-kuntratturi, l-uffiċjali ta’ Transport Malta kif ukoll id-Dipartiment tax-Xogħlijiet qed jaħdmu bla heda. Dawn il-ħin kollu sejrin u qed jaraw li jagħtu time-frames biex ix-xogħol isir u anke l-kwalità tax-xogħol trid issir kif għandha ssir. Irridu naraw ukoll li biċċa xogħol nispezzjonawha sakemm il-kuntrattur ikun għadu marbut u mhux kif jispiċċa ż-żmien li dan ikun marbut. Il-Partit Nazzjonalista, kif stqarr hu stess, tilef il-kontroll u aħna mhux f’25 sena, imma f’sitt xhur, ħadna l-kontroll u għedna li d-dati li qed nagħtu għat-tlestija tal-proġetti jridu jinżammu. 

Ovvjament wieħed jistenna li jista’ jkun hemm xi ħaġa barra minn lokha li wieħed ma’ jkunx qed jistenniha. Imma, pereżempju, Triq San Lawrenz fil-Birgu għedna li se nagħtuha ċertu ammont ta’ ġranet, għamilnieh sew ix-xogħol u lestejnieh qabel. Biex issir dik it-triq aħna ħadna inqas minn 60 ġurnata. Biex jagħmilha, il-Gvern preċedenti kien ilu jgħid 11-il sena u m’għamilhiex!  Hemm differenza? Aħna ilna sitt xhur!  Kien ilu 20 sena biex jagħmilha!  Jagħmel affarijiet ’l hawn u ’l hinn! Din tal-Birgu fi 11-il sena m’għamilhiex, u aħna f’inqas minn erba’ xhur għamilnieha u lestejnieha f’60 ġurnata. Triq Melita kellna nerġgħu naqilgħuha għax ma’ kenux ħadu passi u swiet €100,000 oħra mill-bwiet tal-Maltin biex għamilnieha aħna. Din lestejnieha mhux fiż-żmien li għedna, imma qabel ukoll.  

Rigward Triq Diċembru 13 jiena wegħedt li nhar il-Ġimgħa niftħu parti minnha, u hekk għamilna. Jiena wegħedt li l-ġimgħa d-dieħla naqilbu l-parti l-oħra wkoll. Aħna ma ġibniex skużi li waqqafna x-xogħol għax ġejja x-xita! Qabel l-elezzjoni li għaddiet il-Gvern kien ta x’jifhem li Triq Diċembru 13 ma tkomplietx għax kienet ġejja x-xita, kien ġej il-maltemp u ma setgħux jaħdmu. Maltemp u mhux maltemp, il-ħaddiema kapaċi jaħdmu, min hu responsabbli kapaċi jmexxi, u hekk imxejna. Issa jekk intom għandkom diffikultà li meta tagħmel ix-xita tieqfu, jiddispjaċini mhux se nieħu parir  minn għandkom, żgur li le! Imma ħalli nsemmi wegħda fil-manifest elettorali. 

Kulħadd jaf li fejn hemm iċ-ċimiterju hemm problema kbira. Din hija waħda mit-toroq li huma l-qofol, u jekk ikollok inċident hemmhekk tispiċċa li Malta kollha tieqaf. Aħna ħadna l-affarijiet bis-serjetà kif wegħedt jien. Rajna u studjajna biex insegwu l-aħjar metodu li għandu jsir hemmhekk, u kif wegħedt ukoll f’dan il-Parlament, la se jkun hemm roundabouts,  la se jkun hemm zebra crossing u lanqas se jkun hemm traffic lights. Tan-naħa l-oħra pprovaw jikkalunjawni, imma issa ħarġu l-pjanti u dak li għedna hemmhekk qiegħed f’dawn il-pjanti. Aħna qegħdin naħdmu, u dak li qegħdin ngħidu rridu nwettquh bil-fatti. Dan f’sitt xhur, mhux f’25 sena! (Interruzzjonijiet) Għax inti toqgħod tgħidli f’sitt xhur kull darba.  

ONOR. TONI BEZZINA:   F’għaxar xhur.

ONOR. JOE MIZZI:  Ovvja, f’għaxar xhur!

MR SPEAKER:  Onor. Mizzi, jekk jogħġbok indirizza lis-Sedja.  

ONOR. JOE MIZZI: Jekk aħna f’għaxar xhur għamilna dak il-proġett, f’25 sena x’konna nagħmlu kieku? Aħna ssottomettejna l-applikazzjonijiet lill-MEPA u issa jibda l-proċess minn hemmhekk. Aħna qed nagħmlu l-pressjoni tagħna u nikkonvinċu ħalli nġibu wkoll aktar fondi mill-Unjoni Ewropea. Diġà morna l-Unjoni Ewropea u spjegajna, u jidher ċar li fehmuna dwar dan il-proġett. Fehmuna li dan mhux proġett bħalma jsir is-soltu, jiġifieri kemm inressqu it-triq daqsxejn ‘l hawn u nwessgħu t-triq daqsxejn ‘l hemm! Għall-ewwel darba l-Unjoni Ewropea saret taf li dan huwa proġett li veru qatt ma sar bħalu f’pajjiżna, u tant hu hekk li Pat Cox,  li huwa l-kordinatur tat-TEN-T, ġej f’pajjiżna biex jara.  

Dan kollu qed ngħidu biex nuri kemm qed nagħmlu l-affarijiet bis-serjetà u mhux kif tipprova tpinġi l-Oppożizzjoni li aħna qisna qed noħolqu problema u li t-traffiku waqaf minħabba fina. F’seduta oħra jiena kont spjegajt hawnhekk li l-verità hi f’dawn l-aħħar erba’ ġimgħat il-konġestjoni tat-traffiku  naqset, ħlief għal meta jkun hemm xi inċident. Tan-naħa l-oħra għandhom jgħidu l-verità, għax wara kollox dan mhux jiena biss qed ngħidu, imma anke n-nies qed jgħiduh. Jiġifieri xi ħaġa għamilna u passi qed jittieħdu, għax kieku n-nies ma jgħidux.  

Qed nieħdu passi immedjati biex innaqqsu l-problemi li hemm u qed inħarsu ’l quddiem biex nagħmlu wkoll xogħol ieħor fil-medium-term. Imbagħad hemm il-proġetti li rridu nħarsu lejhom‘l quddiem. L-ewwel nett irridu naraw kif se nagħmlu biex innaqqsu n-numru ta’ karozzi li hemm fit-toroq. L-ewwel ħaġa li tista’ tagħmel hija li ttejjeb it-trasport pubbliku. Jekk ittejjeb it-trasport pubbliku jkollok anqas vetturi li jiġu wżati. Imbagħad ovvjament wieħed irid jieħu iktar prekawzjonijiet.  Imma l-fattur importanti hu li t-trasport pubbliku trid iġġibu effiċjenti, li n-nies jafdaw u jafu li jekk se jitilqu fis-7.00 a.m. dawn se jaslu għax-xogħol fil-ħin. Aħna hemm irridu naslu. Li kieku bdejna mill-bidu forsi ma kienx ikollna daqshekk problemi fit-tul, imma issa spiċċajna li rridu nirranġaw dak li hemm ħażin u nerġgħu nibdew mill-bidu. Allura bilfors trid tieħu iktar żmien. Però, qed inkunu onesti mal-poplu u qed ngħidu l-verità l-ħin kollu.

MR SPEAKER:  Grazzi.  Il-ħin tal-Mistoqsijiet għadda.  Ngħaddu għal Tqegħid ta’ Karti.  Il-Ministru Evarist Bartolo.

TQEGĦID TA’ KARTI

ONOR. EVARIST BARTOLO (Ministru għall-Edukazzjoni u x-Xogħol):  Mr Speaker, inqiegħed fuq il-Mejda tal-Kamra:

Rapporti u dokumenti dwar l-involviment tad-dekasteru li għalih hu responsabbli l-Ministru għall-Edukazzjoni u x-Xogħol f’dak li għandu x’jaqsam mal-Millennium Development Goals (MGDs), bi tweġiba għall-mistoqsija parlamentari 6451; u

Tabella li turi n-nefqa fuq l-edukazzjoni għolja u avvanzata għas-sena 2012 kif ukoll il-fondi allokati għall-istess settur għas-sena 2013, bi tweġiba għall-mistoqsija parlamentari 6662.

F’isem il-Prim Ministru inqiegħed fuq il-Mejda tal-Kamra:

Avviż Legali Nru. 436 tal-2013 – Ordni tal-2013 li jemenda t-Tieni Skeda tal-Att dwar l-Amministrazzjoni Pubblika; u

Tabelli li juru l-għadd ta’ każijiet fuq droga li tressqu quddiem il-Qorti bejn Jannar 2008 u Settembru 2013, bi tweġiba għall-mistoqsija parlamentari 6422.

F’isem il-Ministru għall-Iżvilupp Sostenibbli, Ambjent u Tibdil fil-Klima inqiegħed fuq il-Mejda tal-Kamra:

Avviż Legali Nru. 434 tal-2013 – Regolamenti tal-2013 dwar Skema Kummerċjali għal Installazzjonijiet Stazzjonarji tal-Unjoni Ewropea dwar l-Emissjonijiet ta’ Gassijiet Serra; u

Tabella li turi l-għasafar selvaġġi midruba jew mejta li ddaħħlu fl-entitajiet responsabbli mill-ħarsien tal-annimali u fid-diviżjoni veterinarja tal-Gvern bejn l-1 ta’ Jannar u l-10 ta’ Diċembru 2013, bi tweġiba għall-mistoqsija parlamentari 6626.

F’isem il-Ministru għall-Familja u Solidarjetà Soċjali inqiegħed fuq il-Mejda tal-Kamra:

Avviż Legali Nru. 433 tal-2013 – Ordni tal-2013 dwar l-Awtorità tad-Djar (Trasferiment ta’ Proprjetà) (Nru. 5); u

Avviż Legali Nru. 435 tal-2013 – Regolamenti tal-2013 dwar Ftehim Bilaterali fuq is-Sigurtà Soċjali bejn Malta u New Zealand.

F’isem il-Ministru għall-Intern u s-Sigurtà Nazzjonali inqiegħed fuq il-Mejda tal-Kamra:

Lista ta’ oġġetti li l-Pulizija qabdu matul l-istaġun tal-kaċċa u nsib tal-2013 bi ksur tar-regolamenti tal-kaċċa u nsib, bi tweġiba għall-mistoqsija parlamentari 6623.

MR SPEAKER:  Grazzi.  Il-Ministru Joe Mizzi.

ONOR. JOE MIZZI:  Mr Speaker, inqiegħed fuq il-Mejda tal-Kamra:

Avviż Legali Nru. 430 tal-2013 – Regolamenti tal-2013 li jemendaw ir-Regolamenti dwar Aċċess Kontrollat ta’ Vetturi f’Ċerti Żoni;

Avviż Legali Nru. 431 tal-2013 – Regolamenti tal-2013 li jemendaw ir-Regolamenti dwar is-Servizzi ta’ Ġarr ta’ Passiġġieri (Emenda Nru. 3); u

Lista ta’ talbiet għall-billboards li saru lil Transport Malta bejn  Jannar 2012 u Diċembru 2013 maqsuma skont il-lokalità, bi tweġiba għall-mistoqsija parlamentari 6690.

MR SPEAKER:  Grazzi.  Il-Ministru Helena Dalli.

ONOR. HELENA DALLI (Ministru għad-Djalogu Soċjali, Affarijiet tal-Konsumatur u Libertajiet Ċivili):  Mr Speaker, inqiegħed fuq il-Mejda tal-Kamra:

Avviż Legali Nru. 429 tal-2013 – Regolamenti tal-2013 li jemendaw ir-Regolamenti dwar l-Ipproċessar ta’ Data Personali fis-Settur tal-Komunikazzjonijiet Elettroniċi.

MR SPEAKER:  Grazzi.  Il-Ministru Chris Cardona.

ONOR. CHRIS CARDONA (Ministru għall-Ekonomija, Investiment u Intrapriżi Żgħar):  Mr Speaker, inqiegħed fuq il-Mejda tal-Kamra:
Avviż Legali Nru. 428 tal-2013 – Regolamenti tal-2013 li jemendaw ir-Regolamenti dwar Garanzija ta’ Self Żgħir; u

Avviż Legali Nru. 432 tal-2013 – Regolamenti tal-2013 li jemendaw ir-Regolamenti dwar Inċentivi għas-Sostenn tal-Intrapriża.

MR SPEAKER:  Grazzi.  Il-Ministru Edward Scicluna.

ONOR. EDWARD SCICLUNA (Ministru għall-Finanzi):  Mr Speaker, inqiegħed fuq il-Mejda tal-Kamra:

Kopja ta’ Exemption Order lill-uffiċjali tal-LAFICO sekondati ma’ kumpaniji li fiha LAFICO għandha l-ishma, skont l-artikolu 12(2) tal-Att dwar it-Taxxa fuq l-Income, Kap. 123.


KUMITATI PERMANENTI

MR SPEAKER: Ninforma lill-Kamra li skont paragrafu (4) tal-artikolu 120B tal-Ordnijiet Permanenti tal-Kamra fil-laqgħa tal-Kumitat Permanenti dwar il-Kontijiet Pubbliċi tat-Tlieta 17 ta’ Diċembru, l-Onor. Charles Buhagiar se jissostitwixxi lill-Onor. Konrad Mizzi. 

Stqarrijiet ministerjali?  Mozzjonijiet.  Il-Ministru Marie Louise Coleiro Preca.

MOZZJONIJIET

[bookmark: _Toc395178382]ABBOZZ TA’ LIĠI DWAR IL-PROFESSJONI TAL-COUNSELLING

ONOR. MARIE LOUISE COLEIRO PRECA (Ministru għall-Familja u Solidarjetà Soċjali):  Sur President, nipproponi l-Ewwel Qari tal-Abbozz ta’ Liġi msejjaħ “Att tal-2013 dwar il-Professjoni tal-Counselling”.

MR SPEAKER:  Min jissekonda?

ONOR. CARMELO ABELA:  Nissekonda.

MR SPEAKER:  Il-mistoqsija hi li l-Abbozz ta’ Liġi msejjaħ “Att tal-2013 dwar il-Professjoni tal-Counselling” ikun moqri l-Ewwel Darba.  Dawk favur? (Onor. Membri: Aye) Dawk kontra? Agreed.

Il-mozzjoni għaddiet nem.con. u l-Abbozz ta’ Liġi ġie moqri l-Ewwel Darba.

ABBOZZ TA’ LIĠI LI JEMENDA L-ATT DWAR TRUSTS U TRUSTEES

MR SPEAKER:  Il-Ministru Edward Scicluna.

ONOR. EDWARD SCICLUNA:  Mr Speaker, nipproponi l-Ewwel Qari tal-Abbozz ta’ Liġi msejjaħ “Att biex jemenda l-Att dwar Trusts u Trustees, Kap. 331”.

MR SPEAKER:  Min jissekonda?

ONOR. JOE DEBONO GRECH:  Nissekonda.

MR SPEAKER:  Il-mistoqsija hi li tal-Abbozz ta’ Liġi msejjaħ “Att biex jemenda l-Att dwar Trusts u Trustees, Kap. 331” ijkun moqri l-Ewwel Darba.  Dawk favur? (Onor. Membri: Aye) Dawk kontra?  Agreed.

Il-mozzjoni għaddiet nem.con. u l-Abbozz ta’ Liġi ġie moqri l-Ewwel Darba.

MR SPEAKER:  Il-Ministru Edward Scicluna.

ONOR. EDWARD SCICLUNA:  Mr Speaker, nipproponi t-Tielet Qari tal-Abbozz ta’ Liġi msejjaħ “Att biex jipprovdi dwar provdituri ta’ servizz lil kumpanniji u biex jemenda diversi liġijiet dwar is-servizzi finanzjarji".

MR SPEAKER:  Min jissekonda?

ONOR. TONIO FENECH:  Nissekonda.

MR SPEAKER:  Il-mistoqsija hi li l-Abbozz ta’ Liġi msejjaħ “Att biex jipprovdi dwar provdituri ta’ servizz lil kumpaniji u biex jemenda diversi liġijiet dwar is-servizzi finanzjarji" jkun moqri t-Tielet Darba. Dawk favur? (Onor. Membri: Aye) Dawk kontra? Agreed.

Il-mozzjoni għaddiet nem.con. u l-Abbozz ta’ Liġi nqara t-Tielet Darba u għadda.

L-Ordni għat-Tieni Qari ġie moqri.
Ikompli mill-11 ta’ Diċembru 2013.
Il-mistoqsija reġgħet tqiegħdet.

MR SPEAKER:  Rimarki?  L-Onor. Claudio Grech.

ONOR. CLAUDIO GRECH: Nirringrazzjak, Sur President. Din hija liġi li għalkemm hija waħda mill-iqsar liġijiet li s’issa kellna għall-konsiderazzjoni tagħna, indubbjament, għall-inqas mill-ottika personali tiegħi, jien naħseb li hija waħda mill-iktar liġijiet importanti li kellna s’issa u naħseb li se jkollu quddiemu dan il-Parlament.  Din hija liġi importanti għaliex ikun x’ikun l-eżitu tagħha, indubbjament se tkun qed tindirizza aspetti ta’ wieħed mill-iktar pedamenti importanti tas-soċjetà tagħna, li hija l-istituzzjoni tal-familja. Għaliex il-familja hija importanti daqshekk u aħna nagħmlu din l-enfasi kbira fuq il-familja? Għaliex, fl-opinjoni tiegħi l-familja tibqa’ l-istituzzjoni li għamlet lil dan il-pajjiż u lis-soċjetà tagħna dawk li huma llum. Il-familja tibqa’ dik l-istituzzjoni li żammet lil dan il-pajjiż fis-sitwazzjoni li qiegħed fiha llum, u naħseb li ddistingwietna wkoll mill-kaos soċjali li jeżisti f’ħafna pajjiżi, li ħafna minnhom mhumiex ’il bogħod minna. Nemmen ukoll li l-familja tibqa’ komponent essenzjali tal-mużajk soċjali tagħna. Naħseb ukoll li tibqa’ fil-qofol tal-valuri li aħna lkoll nemmnu fihom.

Dan is-suġġett mhuwiex suġġett faċli li tiddibattih. Mhuwiex faċli għaliex f’ħafna stanzi jkun emozzjonali, ikun suġġett li joħloq ċerti nostalġiji ta’ kemm konna aħjar qabel meta dawn l-iżviluppi kollha ma kenux qed jiġru. Xi kultant ikun ukoll dibattitu konfliġġenti għaliex ovvjament qed jipproponi l-bidla u ħafna drabi l-bniedem, min-natura tiegħu stess, ma jkunx komdu bil-bidla. Naħseb li meta wieħed janalizza ftit id-dibattiti li jsiru fuq dawn it-tip ta’ suġġetti fid-dinja kollha jsib li dan huwa ġeneralment l-ambjent li fih isiru dawn id-dibattiti, jiġifieri f’forum politiku. Naħseb li meta dan is-suġġett tkun qed tiddibattih fi sfond u f’forum politiku, jista’ jiġi interpretat b’ħafna modi. 

L-interpretazzjoni ovvjament sta għal min ikun qiegħed jagħmilha, però kull wieħed minna li għażel li jipparteċipa f’dan id-dibattitu - u nħoss li aħna għandna obbligu li nikkontribwixxu f’dibattitu bħal dan, u mhux we sit on the fence biex la nidhru nfuħu u lanqas nintnu - naħseb li jkun qed iressaq il-perspettiva tiegħu ta’ kif inhu magħmul hu, ta’ kif inhu magħġun hu jew hi. Dan huwa tajjeb, però l-importanti hu li nżommu r-rispett lejn min għandu perspettiva differenti minn tagħna. Naħseb li dan huwa importanti għaliex finalment kull wieħed minna hawnhekk qiegħed jirrappreżenta lill-elettorat u lill-persuni li eleġġewna. Għalhekk aħna finalment nibqgħu l-leħen ta’ min ivvutalna. Mhux kull min ivvotalna u mhux kollha kemm aħna f’din il-Kamra għandna l-istess opinjoni u l-istess perspettiva.

F’dan l-intervent tiegħi tal-lum, Sur President, xtaqt l-ewwel nett nispjega għaliex nemmen li din il-liġi toffri opportunità li nilħqu milestone politiku f’dan il-pajjiż u wkoll f’din il-Kamra. Se nkun qiegħed nispjega l-loġika u l-motivazzjoni wara l-emendi li ressaqt għal din il-liġi li spjega wkoll il-ġimgħa l-oħra l-Onor. Said. Filwaqt li erġajna sħaqna li naqblu mal-prinċipju li tiġi introdotta liġi dwar l-unjoni ċivili, min segwa l-ewwel dibattiti nduna li dawn kellhom ton kemmxejn konfrontazzjonali. Naħseb li dan it-ton - u hawnhekk qed inkun xi ftit awtokritiku - mhux neċessarjament kien ġej mill-perspettiva tal-opinjoni soċjali fuq il-materja per sè, però kien iktar ir-riżultat ta’ pożizzjoni politika tal-partijiet li kienu qed jiddibattu. Naħseb li dan ukoll huwa pass ieħor li għandna bżonn nagħmlu fil-mod ta’ kif niddibattu dawn l-issues. Għalkemm ovvjament il-karattru tagħna jibqa’ karattru ħaj u karattru li jippermetti d-dibattitu jsir b’mod emozzjonali u ħafna drabi b’mod passjonali, però naħseb li huwa importanti li dibattitu fuq suġġett bħal dan nibbażawh fuq il-fatti, fuq r-riċerka u fuq il-konsultazzjoni pubblika. 

Naħseb ukoll li f’dawn id-dibattiti wieħed jara trend, li mhijiex trend lokali biss, li jekk wieħed jipprova jagħmel argument li mhux neċessarjament huwa in line ma’ dak li qed jiġi propost, jispiċċa xi kultant ikun kategorizzat jew ittimbrat bħala moħħu magħluq u antikwat jew li huwa f’xi fazzjoni konservattiva. Naħseb li dan ma jgħinx biex aħna jkollna dibattitu li jkopri fih il-perspettivi politiċi kollha. Għalkemm liġi bħal din prima facie tista’ forsi toħloq pożizzjonijiet xi ftit jew wisq kontrastanti, jekk aħna nadottaw attitudni inqas estrema u forsi nagħmlu sforz biex nifhmu wkoll il-pożizzjonijiet ta’ xulxin, naħseb li nistgħu nibdlu dak li llum jidher li huwa konfliġġenti f’opportunità mhux biss għal dan il-Parlament, però aktar importanti f’opportunità għas-soċjetà tagħna. 

Jien tal-fehma li din l-opportunità li nilħqu dan li jien insejjaħ milestone politiku hija opportunità għal tliet raġunijiet. L-ewwel nett nistgħu nuru li dan il-Parlament jirrispetta fil-veru sens tal-kelma d-diversità. Hawn  mhux qed nirreferi għad-diversità li hija biss marbuta mal-orjentazzjoni sesswali tal-persuna, però d-diversità fl-opinjonijiet u fuq kif aħna nħarsu lejn l-issues li qegħdin niddibattu. Fit-tieni lok nemmen li għandna opportunità li nilħqu kunsens fuq materja daqshekk importanti li, fl-opinjoni tiegħi, tmur ħafna lil hinn mill-politika, għaliex kif għidt fil-bidu tal-intervent tiegħi qed taffettwa żvilupp soċjali. 

Fit-tielet lok imbagħad jiena nemmen li jekk minflok noħolqu diviżjonijiet ġodda u pożizzjonijiet li aħna ma naqblux ma’ xulxin fuqhom infittxu li noħolqu konverġenzi ġodda, dawn il-konverġenzi jistgħu jikkontribwixxu għall-ħolqien ta’ iktar ġid komuni. Il-konverġenza tagħna hawn ġew ma tkunx konverġenza biss li tikkontribwixxi biex l-ideat tagħna u l-perspettivi tagħna jersqu lejn xulxin, però tkun konverġenza li tista’ wkoll iġġib organizzazzjonijiet oħra minn barra dan il-Parlament li jkunu jistgħu jikkonverġu l-perspettiva u l-opinjoni tagħhom ma’ dik tagħna. 

Sur President, dan il-milestone, din l-opportunità, din il-konverġenza żgur li ma nistgħux nilħquha jekk xi ħadd minna, xi naħa jew oħra, f’dibattitu bħal dan, tipprova timxi b’suppervja jew bl-ebusija tar-ras jew xi ħadd minna jkun mingħalih li dak li jħoss hu huwa bilfors dak li għandu jsir. Jien dejjem emmint li s-sewwa mhuwa monopolju ta’ ħadd, għalhekk naħseb li huwa importanti li fl-ewwel lok aħna nisimgħu lil xulxin. Għalhekk naħseb li huwa relevanti li nagħtu kas il-perspettiva ta’ kull wieħed u waħda minna. Jien wkoll għandi l-veduti personali tiegħi u l-perspettiva personali tiegħi li huma mibnijin ukoll fuq dak li nemmen jien, però ma nħossx li huwa ġust li jien nimponi din l-opinjoni għax sempliċement jien nemmen fiha. Jekk inkun qed nagħmel hekk inkun qed inpoġġi lili fiċ-ċentru tal-argument u finalment mhuwiex dak li huwa l-ġid komuni. 

It-twemmin tiegħi kien, u hekk għadu llum, li l-familja fil-forma ta’ għaqda formali u uffiċjali permanenti bejn mara u raġel - issa hux reliġjuża jew ċivili huwa immaterjali - tipprovdi l-ambjent ideali għat-trobbija tat-tfal u l-preparazzjoni tagħhom għall-iżvilupp fis-soċjetà. Però nerġa’ ngħid li nkun qed nonqos jekk, għax jien nemmen li dik huwa l-ambjent ideali, allura ma rridx nisma’ l-opinjoni ta’ ħaddieħor jew irrid nisforza l-opinjoni tiegħi fuq ħaddieħor. Jien naħseb li hemmhekk inkun qed nonqos mill-obbligu tiegħi u mill-ġurament tiegħi li ħadt f’din il-Kamra. Però lanqas nistenna, Sur President, li mbagħad ikun hemm min jaħseb li jista’ jimponi l-pożizzjoni tiegħu fuqi u fuq min jaħsibha differenti minnu.  

Naħseb li t-tolleranza politika tal-opinjonijiet diversi mhijiex triq one way. Hija triq two way u hija triq li ħafna drabi trid tobdi s-sinjal tal-give way biex tkun tista’ tasal. Il-Partit Nazzjonalista dan l-iżvilupp irrikonoxxieh. Il-Partit Nazzjonalista dan l-iżvilupp ressqu fil-forma tal-emendi li ressaq quddiem din il-Kamra. Hawn irrid ngħid li qabel dawk l-emendi kien hemm proċess sħiħ ta’ diskussjoni. Kien hemm proċess sħiħ li finalment wassal għal bilanċ li l-grupp parlamentari kollu b’mod unanimu ħassu komdu bih. Naħseb li dan huwa l-punt ewlieni ta’ dan kollu, li aħna qed infittxu bilanċ li jirrifletti ż-żewġ programmi elettorali u bilanċ li, ftit ’l hemm u ftit ’l hawn fl-opinjoni tagħna, jista’ joffri qafas tajjeb ħafna biex jintlaħaq kunsens fuq liġi daqshekk importanti. Issa f’dan l-istadju għandna opportunità li aħna nistgħu naslu flimkien u nemmen li m’għandniex narmu din l-opportunità. 

Fl-opinjoni tiegħi dan il-milestone politiku jista’ wkoll jirrifletti l-mod ta’ kif aħna, minn din il-Kamra, nistgħu nikkontribwixxu biex f’pajjiżna tkun aċċettata d-diversità. Hawnhekk jien se nagħmel referenza partikolari lejn persuni gay. Irridu nammettu, Sur President, li ħafna mis-soċjetà tagħna hija mifnija bil-preġudizzji. Jiena ngħid li hija forsi l-kultura stereotipika tagħna li tifforma preġudizzju qabel l-opinjoni, ħafna drabi anke fejn din ma tkunx teżisti. Jien naraha b’mod regolari meta, pereżempju, nipprova nagħti xi għajnuna lil xi persuna li tkun ħarġet minn programm ta’ droga biex issib impjieg. Hemmhekk tara l-preġudizzju enormi li jeżisti li ħafna drabi jkun frott in-nuqqas ta’ għarfien li hu frott l-injoranza dwar il-mod kif qed tevolvi s-soċjetà.  Din il-klima ta’ preġudizzji tolqot ħafna oqsma ta’ nies, però b’mod partikolari naħseb li tolqot anke koppji gay. Jien mhux se noqgħod nidħol fil-fatturi għaliex jiġri dan, għax ma naħsibx li huwa l-lok, u kieku nieħu l-ħin kollu tiegħi biex nagħmel analiżi antropoloġika fuq dan.  

Sur President, jiena, kif għadni kemm spjegajt, nemmen fil-familja tradizzjonali – ħalli nsejħulha hekk - ta’ għaqda formali u uffiċjali bejn mara u raġel u għaqda permanenti, imma dak it-twemmin tiegħi la jagħti lili u lanqas lil ħaddieħor xi bażi biex jien nippreġudika kontra persuni gay fl-għażliet personali tagħhom. Naħseb li ħadd minna m’għandu xi jedd jew dritt jew awtorità jew don li jista’ jippreġudika lil ħaddieħor. Anke min it-twemmin tiegħu, kif inhuwa tiegħi, huwa twemmin Kattoliku, ikun qed jaqa’ fl-akbar kontradizzjoni possibbli meta jagħti indikazzjoni ta’ dan it-tip ta’ preġudizzju. Hawnhekk mhux qed nitkellem fuq preġudizzju li jiġi manifestat f’forma ta’ diskriminazzjoni kontra persuna fuq xogħol jew fuq affarijiet oħra, però preġudizzju li jkun muri minħabba l-mod ta’ kif il-persuni jiġu ttimbrati. Jien dak nirrispinġih bil-qawwa kollha! 

Jien nirrispetta lil dawk li verament jemmnu fil-kawża tagħhom. Jiena to an extent nammira wkoll lil min ukoll ikun qiegħed jiddibatti dawn il-kawżi b’ċerta passjoni, għax tara li dawn huma persuni li verament jemmnu f’dak li qegħdin jimbuttaw u mhux qed jagħmluh purament għal xi konvenjenza temporarja jew politika. Irridu nifhmu wkoll, fl-istess waqt, li dan huwa proċess li jaffettwa lis-soċjetà. Dan mhuwiex xi switch li tixegħlu u titfih, u għalhekk nemmen li jekk fuq leġiżlazzjonijiet ta’ bidliet soċjali bħal dawn ma jkunx hemm mandat leġittimu ċar, il-konsegwenza tkun li l-proċess ta’ koeżjoni soċjali tad-diversità f’pajjiżna jintefa’ lura. M’hemmx dubju li l-Gvern għandu maġġoranza komda biżżejjed biex idaħħal din il-liġi, però żgur li mingħajr dan il-mandat leġittimu ċar tkun qiegħed toħloq negattiviżmu ikbar kontra l-kawża nfisha li suppost liġi bħal din qiegħda tipprova tiddefendi. 

Kieku kelli nagħmel daqsxejn kritika fuq il-proċess qabel ma wasalna għal-leġiżlazzjoni, naħseb li xi ħaġa li ma għenitx kienet in-nuqqas ta’ konsultazzjoni.  Hemm żgur qbil bejn iż-żewġ naħat.  Naħseb li jekk hawn xi ħaġa li naqblu fuqha hija li din hija liġi importanti, u l-importanza tagħha kienet indikata mill-fatt li l-Gvern ried jgħaddiha b’ċertu għaġġla u b’ċertu pass li fl-opinjoni tagħna kien mgħaġġel ħafna. Żgur li liġi bħal din kienet timmerita proċess ta’ konsultazzjoni.  Qed isiru ħafna white papers, u huwa tajjeb, għax l-opinjoni fuq ħafna materji ta’ policy hija importanti fil-mod ta’ kif issir il-politika llum. Huwa tajjeb li jkollok dawn it-tip ta’ konsultazzjonijet, però fuq xi ħaġa bħal din, sfortunatament, ma saritx white paper. L-Abbozz ta’ Liġi ma ġiex ippubblikat, u allura l-konsultazzjoni tal-pubbliku tista’ tgħid li kienet injorata u saret biss fuq il-blogs, fil-comment boards tal-gazzetti u fil-polls li għamlu l-gazzetti.  

Ma naħsibx li meta qed titkellem fuq affarijiet daqshekk tekniċi huwa l-iktar mezz effettiv li bih inti tista’ tagħmel konsultazzjoni. To be fair, l-uniku eżerċizzju, tista’ tgħid ta’ ħsieb, li kien hawn kien ir-rapport li ħareġ it-Today Public Policy Institute tal-Media Today. Jiena mhux neċessarjament naqbel ma’ dak kollu li huma rrakkmandaw, però to be fair, kien hemm qafas ta’ dokument li kien ippreżentat għad-diskussjoni. Minbarra l-konsultazzjoni pubblika, jien nħoss ukoll li l-Gvern kellu obbligu li jagħmel xi forma ta’ stħarriġ strutturat fuq dan is-suġġett, iktar u iktar meta aħna f’dan il-Parlament għandna Kumitat Permanenti għall-Familja. Il-fatt li inti jkollok il-Kumitat Permanenti għall-Familja u dan il-Kumitat ma ġiex involut a priori fl-istħarriġ strutturat biex tkun tista’ tisma’ u tara l-perspettivi differenti kemm fuq naħa u kemm fuq oħra, jien naħseb li ma għenx biex ikun hemm konverġenza. 

It-tielet ħaġa - u naħseb li f’dan il-każ kien importanti ħafna li jsir - hija l-konsultazzjoni mas-soċjetà ċivili.  Kif inqtal diġà, lanqas il-Kummissarju għat-Tfal ma kienet ġiet ikkonsultata fuq sitwazzjoni bħal din. Jekk mhux fuq l-aspett tal-provvedimenti dwar l-unjoni ċivili, għall-inqas jien kont nistenna li kien ikun hemm konsultazzjoni marbuta mal-eleġibbiltà għall-adozzjoni. Jien naħseb li hemmhekk kien hemm nuqqas li, nerġa’ ngħid, apparti l-impatt fuq il-liġi nnifisha u fuq forsi kif setgħet ġiet irfinuta wkoll, ħoloq din l-inertia fis-soċjetà li ma kienx hemm l-ownership ta’ dan il-proċess leġiżlattiv. Għalkemm il-Gvern kellu forma ta’ kumitat li kien qiegħed imexxi dan il-proċess, il-Gvern ma involviex lil kulħadd fuq dan il-kumitat, ma involviex ukoll lill-Oppożizzjoni iktar milli lill-Partit Nazzjonalista.  

Naħseb li dan ukoll kien żball li ma għenx biex aħna jkollna proċess leġiżlattiv li jkun ta’ kulħadd u biex verament aħna nersqu biex nilleġiżlaw xi ħaġa importanti bħal din b’mod koerenti bejn iż-żewġ naħat tal-Kamra. Nhar l-Erbgħa l-kollega tiegħi, l-Onor. Paula Mifsud Bonnici għamlet analiżi komparattiva fuq kif din il-leġiżlazzjoni ġiet tackled f’pajjiżi oħrajn. Mhux se noqgħod nidħol f’dak il-meritu, għax l-Onor. Mifsud Bonnici elaborat fid-dettall fuq din il-comparative analysis. Naħseb li hemmhekk ukoll tara li l-konsultazzjoni u l-metodu li ntagħżel biex jiddaħħlu dawn il-bidliet fis-soċjetà kienu metodi kompletament differenti u iktar kawti minn dak li ġie adottat f’dan il-pajjiż.  Naħseb li dan kollu juri li l-fattur dominanti fl-iżvilupp ta’ din il-liġi kien l-għaġla.  Il-prijorità ma kenitx neċessarjament li jkollna l-aqwa liġi u forsi l-iktar ownership wiesa’ – u mhu qed ngħidha bl-ebda diżrispett – però kien iktar kien importanti li jkollna liġi li tgħaddi kemm jista’ jkun malajr minn dan il-Parlament. 

Naħseb li l-aspett tal-konsultazzjoni huwa wkoll ħafna iktar importanti meta tara li l-ebda Partit, kemm il-Gvern u kemm l-Oppożizzjoni, ma tkellmu fuq dak li effettivament hija din il-liġi. Din il-liġi kif inhi titkellem fuq żwieġ għall-finijiet kollha ta’ dak li tipprovdi l-liġi. Qed ngħid hekk għax dan huwa żwieġ u l-isem biss ivarja, għax flok “żwieġ” huwa msemmi “unjoni ċivili”. Hija wkoll liġi li tipprovdi l-eleġibbiltà tal-adozzjoni ta’ tfal għal persuni jew koppji tal-istess sess. Naħseb li ħadd minna ma kellu mandat ċar biex jiġi f’dan il-Parlament biex jilleġiżla fuq dan, u għalhekk naħseb li l-konsultazzjoni pubblika u konsultazzjoni mas-soċjetà ċivili kienet importanti ħafna iktar minn kull każ ieħor fejn il-Gvern jagħmel il-konsultazzjoni tiegħu. 

La qed nitkellmu fuq il-qafas legali, naħseb li kien importanti li wieħed jara li l-liġi li qed iddaħħal l-unjoni ċivili tkun liġi li tipprovdi u tirregola sew ir-relazzjoni tal-unjoni ċivili. Irrid ngħid ukoll li l-liġi ġiet artikolata b’mod li għalkemm wieħed forsi jista’ jgħid li hemm numru ta’ drittijiet li huma koperti bl-artiklu 9 tal-liġi, però, minħabba li mhumiex elenkati bl-iktar mod ċar fil-liġi dwar l-unjoni ċivili, dawn jistgħu ovvjament joħolqu hardship inutli għall-persuni li se jkunu qegħdin jidħlu fl-unjoni ċivili. Jekk tħares lejn il-komunjoni tal-akkwisti u s-suċċessjoni tal-partijiet, inti tara li għalkemm, nerġa’ ngħid, forsi l-interpretazzjoni hija li l-artiklu 9 jkopri dawk id-drittijiet, minħabba li m’hemmx kjarezza, għall-inqas fuq dan iż-żewġ punti fundamentali, jista’ jkun li tkun qed toħloq hardship għal żewġ persuni li jidħlu f’unjoni ċivili jekk ikollhom għalfejn imorru l-qorti biex jassiguraw dawn it-tip ta’ drittijiet. Forsi l-Ministru, fil-winding up tagħha, tispjega l-motivazzjoni marbuta ma’ dawn iż-żewġ elementi. Naħseb li huwa importanti li artikolu 9 jkun iċċarat u ma jitħalliex dubju dwar l-interpretazzjoni tiegħu għax eventwalment jista’ jwassal biex jinbidlu liġijiet oħrajn. 

Kien hawn diskors fil-media marbut mal-proċessi tal-IVF. Huwa importanti li nkunu ċari dwar jekk l-artiklu 9 jipprovdix biex ikun hemm bidliet f’dik il-liġi. Dan iwassalni għall-emendi li aħna ressaqna. Jiena mhux se nidħol fihom waħda, waħda, għaliex il-ħin ma jippermettix, però huma emendi li jistgħu jinġabru f’żewġ elementi ewlenin. L-ewwel element huwa li jipprova joħloq distinzjoni bejn iż-żwieġ ċivili u l-unjoni ċivili. Naħseb li din hija xi ħaġa li hija maqbula fiż-żewġ programmi elettorali. Iż-żewġ partiti għandhom il-pożizzjoni li jdaħħlu dak li l-partit fil-Gvern semma’ “unjoni ċivili”. Aħna semmejna s-civil partnership, però effettivament għal kull fini, għandhom sens simili. 

Għalhekk, fl-emendi li ġew proposti, qed issir distinzjoni billi tneħħew numru ta’ klawsoli li japplikaw fil-liġi taż-żwieġ imma li fl-opinjoni tagħna m’għandhomx japplikaw għall-unjoni ċivili.  Naħseb li dan joffri qafas tajjeb fejn wieħed jista’ jsib kunsens fuq dan l-aspett. Jien nemmen u nippreferi li kieku nħolqot leġiżlazzjoni differenti għall-unjoni ċivili mingħajr ma jkun hemm il-liġi taż-żwieġ li tintuża qisha bħala enabling law. Issa ovvjament qegħdin b’din il-liġi quddiemna u allura l-emendi li tressqu qed jindirizzaw dawk l-aspetti ovvji u bl-ebda mod ma jnaqqru xi forma ta’ dritt għall-partijiet li jidħlu fl-unjoni ċivili.  

It-tieni emenda kienet motivata mill-issue tal-adozzjoni. Hija emenda li wkoll hija bbażata fuq dak li fl-opinjoni tiegħi hemm qbil bejn kulħadd, li d-dritt tal-adozzjoni mhuwiex dritt tal-ġenitur imma huwa dritt tat-tfal. Jien ngħid li d-dritt tat-tfal huwa li t-tfal ikollhom ambjent ta’ trobbija sana, trobbija deċenti bil-mezzi kollha li jista’ jassiguralhom tfulija serena u li din it-trobbija u l-istituzzjoni li jitilgħu fiha, u n-nukleu soċjali li jitilgħu fih, joffrilhom opportunitajiet daqs kull tifel jew tifla oħra li jitilgħu ġo familja li ma tkunx il-familja adottiva tagħhom. Naħseb li dan id-dritt tat-tfal, mhux li jkunu adottati imma li aħna nagħmlu mill-aħjar tagħna biex nagħtuhom din it-tip ta’ ħajja, joħloq obbligu fuqna li nagħmlu minn kollox biex naraw li jingħataw l-aħjar possibbli, skont ovvjament iċ-ċirkostanzi li jkunu fihom. 

Dan ħareġ ċar ukoll minn kliem l-Eċċellenza Tiegħu l-President ta’ Malta fejn f’intervista hu spjega bl-iktar mod ċar il-pożizzjoni tiegħu li hemm bżonn li deċiżjoni bħal din, nerġa’ ngħid, ma tkunx deċiżjoni mgħaġġla u tkun deċiżjoni bbażata fuq ġustifikazzjoni. Jekk aħna qegħdin naqblu hawnhekk li d-dritt tal-adozzjoni mhux dritt tal-ġenitur, huma x’inhuma l-ġenituri, m’hemm l-ebda raġuni loġika allura għalfejn għandna naqbżu l-proċess li aħna ngħaddu mill-analiżi u studji li għandna bżonn u diskussjonijiet forsi iktar miftuħa mas-soċjetà ċivili u mal-pubbliku dwar l-istituzzjoni tal-adozzjoni, biex aħna nkunu nistgħu nimxu f’dak il-lat.  

Din il-liġi finalment hija intiża biex tirregola l-unjoni ċivili. Jien nemmen li aħna għandna nżommuha tali. Dan, iktar u iktar meta nafu li n-numru tal-adozzjonijiet f’pajjiżna, b’mod partikolari dak ta’ tfal Maltin huwa żgħir ħafna, u dan joħroġ ukoll mill-mistoqsijiet parlamentari. Pereżempju l-massimu ta’ tfal Maltin li ġew adottati kienu ta’ disgħa fl-2010. Nerġa’ ngħid, aħna għandna nieħdu deċiżjoni bħal din ibbażata fuq pożizzjoni studjata u pożizzjoni kkonsultata. Jiena nżur xi istituti li fl-ewwel distrett għandna ħafna minnhom, u nara li jkun hemm ċirkostanzi u sitwazzjonijiet fejn dawn it-tfal mhux neċessarjament ikunu jistgħu jingħataw għall-adozzjoni.  

F’ħafna istanzi jkun hemm ċirkostanzi diffiċli u komplikati fis-sitwazzjoni partikolari tagħhom. Saru ċerti kummenti, mhux f’din il-Kamra imma saru barra u fuq il-media, fejn xi kultant kien hemm min ipprova wkoll jiddieħak b’dawn it-tip ta’ istituzzjonijiet. Naħseb li kummenti simili ma jagħmlux ġustizzja ma’ min qiegħed jagħti ħajtu biex jikkontribwixxi lejn il-well-being, fil-limitazzjonijiet kollha tagħhom, ta’ dawn it-tfal.  Jien minn hawn insellem lil min jaħdem u jagħti l-kontribut tiegħu, kemm bħala bniedem li jaħdem hemmhekk kif ukoll ħafna drabi bħala volontiera. 

Sur President, il-pożizzjoni tal-Partit Nazzjonalista hija pożizzjoni loġika, hija pożizzjoni li aħna nemmnu li f’din iċ-ċirkostanza għandna nieħdu l-opportunità li nagħmlu analiżi sħiħa tal-istituzzjoni tal-adozzjoni. Hawn mhux qed nirreferi biss għall-eleġibbiltà tal-adozzjoni però għall-istituzzjoni fit-totalità tagħha. Wara li ssir dik l-analiżi jkun hemm konsultazzjoni sħiħa u miftuħa, inkunu nistgħu mbagħad fl-ambitu tal-fatt li aħna għandna kumitat permanenti għall-familja, nkunu nistgħu imbagħad nikkunsidraw x’inhuwa l-aħjar, nerġa’ ngħid, biex nassiguraw trobbija sana u deċenti u ta’ opportunitajiet indaqs għat-tfal tagħna.

Jien, Sur President, niġi biex nikkondkludi l-intervent tiegħi.  Sinċerament nawgura li verament nagħmlu din il-qabża li meta qed niddiskutu suġġett bħal dan aħna nistgħu tassew nirrispettaw id-diversità tal-opinjoni, diversità mhux biss mill-ottika tal-orjentazzjoni sesswali imma wkoll fuq l-opinjoni ta’ kif aħna nħarsu lejn l-iżvilupp tas-soċjetà tagħna. Nemmen li hi x’inhi l-opinjoni tagħna, bl-ebda mod m’għandna nitilqu minn xi punt ta’ tluq ta’ preġudizzju kontra xi ħadd u bl-ebda mod m’għandna niddiżrispettaw lil min għandu opinjoni differenti u verament jemmen fiha u lest li jimbuttaha ’l quddiem.  

Iżjed minn hekk, minbarra li nilleġiżlaw il-qafas legali biex jirrikonoxxi dawn il-forom ġodda ta’ relazzjonijijet bħalma huwa l-unjoni ċivili, bħala politiċi nħoss li għandna wkoll obbligu li naraw kif nistgħu, fiċ-ċirkostanzi ta’ żminijiet li qed ngħixu fihom, nindukraw il-qafas leġiżlattiv li jippromovi l-promozzjoni u t-tisħiħ tal-istituzzjoni tal-familja f’pajjiżna. Jien nemmen li l-iżvilupp u r-regolamentazzjoni tal-forom ġodda ta’ relazzjonijiet bħal l-unjoni ċivili u t-tisħiħ tal-istituzzjoni tal-familja ma jistgħux jimxu ’l bogħod minn xulxin imma għandhom jimxu pass pass flimkien biex kemm jista’ jkun aħna nikkonverġu l-perspettiva tagħna. Jien nemmen li jekk nittraskuraw l-istituzzjoni tal-familja nkunu qegħdin nittraskuraw lis-soċjetà ta’ pajjiżna. Naħseb li din hija perspettiva li ħafna membri ta’ din il-Kamra żgur jaqblu magħha. Għalhekk, naħseb li aħna għandna obbligu lejn min ġej warajna biex insaħħu l-familji ta’ pajjiżna.
Jien nagħlaq Sur President, billi nikkwota lil personalità li f’dawn l-aħħar ftit xhur naħseb kinset ħafna mill-għanqbut u l-preġudizzji fid-dinja anke kontra persuni gay u anke kontra persuni li jidħlu f’relazzjonijiet gay.  Din hija persuna li l-ġimgħa l-oħra Time Magazine għażel biex tkun il-person of the year tagħha għall-2013. Qed nirreferi għall-Papa Franġisku, fejn fis-27 ta’ Lulju fuq stazzjon tar-radju tal-Brażil meta kien qed jiġi intervistat fuq l-iżvilupp tas-soċjetà, fost oħrajn kien qal hekk:

“The family is important and it is necessary for the survival of humanity.  Without the family, the cultural survival of the human race would be at risk.  The family, whether we like it or not, is the foundation.”.

Nirringrazzjak, Sur President.

MR SPEAKER:  Grazzi.  Nistieden issa lill-Onor. Carmelo Abela.

ONOR. CARMELO ABELA:  Nirringrazzjak, Sur President.  Fil-fatt nistqarr li ma kellix ħsieb li nitkellem fuq dan l-Abbozz ta’ Liġi, però xtaqt jiena wkoll nagħmel ċerti kummenti u rimarki.  L-Onor. kollega għoġbu jikkwota dak li qal il-Papa Franġisku, li naturalment ġibed l-ammirazzjoni ta’ ħafna, anke ta’ dawk li ma tantx huma midħla tal-Knisja. Jekk m’iniex sejjer żball meta l-istess Papa Franġisku kien mistoqsi fi triqtu lura mill-Brażil għall-Vatikan anke fuq ir-relazzjonijiet ta’ persuni tal-istess sess, hu qal: Jiena min jien biex niġġudika lil dawn il-persuni fit-tfittxija tagħhom anke għall-verità u fit-tfittxija tagħhom, u anke fil-mixja tagħhom, tar-reliġjon Kattolika? 

Naħseb li nagħmlu sew li nikkwotaw lill-Papa Franġisku għax huwa Papa li jidher li l-ħajja umana jifhimha tajjeb ħafna. Mhux qed ngħid li ta’ qablu le, imma dan qed jesprimi anke ċerti ħsibijiet tiegħu b’mod pubbliku. Jiena naħseb li għandna nikkwotaw lill-Papa Franġisku f’dak kollu li jgħid. Inħoss li din ir-rimarka mhija qed tnaqqas xejn minn dak li qal l-Onor. Claudio Grech. Jien żidt magħha dak li qal biex ma ngħaddux ġudizzju fuq persuni li forsi mhumiex fil-maġġoranza imma li huma persuni bħal kull persuna oħra.

Meta jkollna leġiżlazzjonijiet bħal din tal-unjoni ċivili u dik li permezz tagħha ddaħħal id-divorzju f’pajjiżna, donnu xi kultant tqum il-mistoqsija li forsi ma ssirx biss minn uħud hawn ġew, imma anke minn barra minn din il-Kamra: X’għandu jkun ir-rwol ta’ membru parlamentari li ma jiddejjaq xejn li jgħid li huwa Kattoliku u li huwa Kattoliku prattikanti? Jien naħseb li din hija mistoqsija leċta ħafna li ssir, u jien konvint li fil-maġġoranza kbira tal-membri parlamentari taż-żewġ naħat tal-Kamra aħna lkoll kemm aħna kburin li aħna Kattoliċi u kburin bit-tradizzjonijiet tagħna, u mill-aħjar li nistgħu nippruvaw nipprattikaw dak li aħna nemmnu fih.  Però naħseb ukoll li bħala membri parlamentari għandna d-dover li nilleġiżlaw għal dak li jissejjaħ il-ġid komuni. Ġid komuni ma jfissirx dak li aħna nemmnu fih, imma jfisser ukoll dak li persuni oħrajn iħossu li huma l-ħtiġijiet u l-bżonnijiet tagħhom.  

Donnu li meta jkun hawn dan it-tip ta’ abbozzi ta’ liġijiet f’din il-Kamra, li xi ftit jew wisq huma daqsxejn kontroversjali fil-ħsieb, il-mistoqsija li tqum hi: X’għandu jkun ir-rwol ta’ membru parlamentari Kattoliku vis-à-vis dak l-abbozz ta’ liġi?  Jien nistqarr li jiena, fuq bażi personali, kont għamilt din il-mistoqsija anke meta kellna l-liġi tad-divorzju f’pajjiżna. Ngħid li jien ivvvutajt favur f’dan il-Parlament proprju b’rispett tar-riżultat tar-referendum li kien sar fejn irriżulta li fil-maġġoranza ċara tiegħu, il-poplu Malti ried li tidħol dik it-tip ta’ leġiżlazzjoni. Jiena ma naħsibx li għandna nħossuna f’konflitt li aħna, bħala membri parlamentari, nivvutaw fuq dan it-tip ta’ leġiżlazzjonijiet minkejja li forsi xi kultant ikun hemm min qed jipprova jiġġudikana jew jgħidilna biex noqogħdu attenti għax apparti milli membri parlamentari, aħna għandna anke t-timbru ta’ x’inhu t-twemmin reliġjuż tagħna.  

Jien inħossni komdu li nivvota favur dan l-Abbozz ta’ Liġi għax jien nemmen li għandna nħarsu lejn il-persuna u mhux niġġudikaw lill-persuna. Ħafna drabi nużaw il-kelma “normali” biex nirreferu għal persuna li tkun fil-mainstream. Anke vis-à-vis persuni b’diżabilità ngħidu: Dik persuna b’diżabilità, l-oħra persuna normali. Dan it-tip ta’ timbri lili jdejquni u għandhom iweġġgħuna bħala soċjetà. Jiena ngħid li għandna ngħidu li aħna persuni differenti bi bżonnijiet differenti, kulħadd għandu l-abbilitajiet u d-diffikultajiet tiegħu fil-ħajja tiegħu. Għandna noqogħdu attenti minn timbri li ħafna drabi nagħtu lil xulxin bħala persuni. Għandna iktar niffukaw fuq il-persuna u d-drittijiet ta’ dik il-persuna, li bħal kull persuna oħra għandu jkollha.  Naqbel ukoll ma’ dak li qal l-Onor. Claudio Grech li jeżistu preġudizzji.  
Jeżistu ħafna preġudizzji, u hawn, il-mistoqsija hi: Kif se niġġieldu dawn il-preġudizzji? Jekk aħna nħallu f’idejn il-maġġoranza li timponi fuq il-minoranza wisq nibża’ li ħafna drabi dawn il-preġudizzji jibqgħu u allura rridu nsibu mod u manjiera kif innaqqsu l-preġudizzji li aħna l-bnedmin nagħmlu fuq bnedmin oħra. Naħseb u nemmen b’mod qawwi li għandna nħarsu lejn kull persuna bħala persuna umana li għandha d-drittijiet u għandha l-bżonnijiet bħal kull persuna oħra li forsi nqisu bħala mainstream fis-soċjetà.  Jiena wieħed min dawk li nemmen li l-familja hija s-sisien ta’ kull soċjetà. Imbagħad, tqum il-mistoqsija: X’nifhmu b’familja? Illum għandna familji differenti. Għandna familji ta’ persuni romol li mbagħad iżżewġu lil xulxin u li mir-relazzjoni ta’ qabel kellhom it-tfal. Dawk jissejħu familja wkoll, għax ikunu blended families.  

Għandek familji li jagħżlu li ma jidħlux la għas-sagrament taż-żwieġ u lanqas għaż-żwieġ ċivili. Dawn jgħixu flimkien u jitwieldu t-tfal minn dik ir-relazzjoni. Imma nistgħu lil dawk ma nqisuhomx bħala familji?  Dejjem tqum il-mistoqsija: X’inhi d-definizzjoni ta’ familja? Huwa importanti li filwaqt wieħed jagħti tifsira ta’ x’inhi familja u żgur mhux se nkun jien li nagħti definizzjoni waħda jew oħra ta’ familja, imma rridu nfakkru li l-Partit Laburista fl-Oppożizzjoni kien ippropona li jitwaqqaf Kumitat Permanenti dwar il-Familja. Aħna ma waqafniex hemmhekk, imma żidna wkoll x’għandu jkun ir-rwol ta’ dan il-Kumitat Permanenti dwar il-Familja biex jaħdem ma’ oqsma oħrajn ħalli l-isforzi ta’ dawk kollha li jaħdmu fit-tisħiħ tal-familja jissarfu f’xi ħaġa.  

Sal-lum għandna sitwazzjoni fejn min jagħżel li jiżżewweġ biż-żwieġ ċivili mhux qed isirulu korsijiet, taħriġ, sejjaħlu li trid, biex wieħed jifhem ir-responsabbiltajiet li dawk iż-żewġ persuni jkunu se jidħlu għalihom.  Mhux biżżejjed li ngħidu li aħna nemmnu li l-familji huma s-sisien tas-soċjetà. Dak huwa tajjeb li ngħiduh, imma rridu naħdmu għalih, u għalhekk nerġa’ nsemmi dak li kien twaqqaf fil-leġiżlatura li għaddiet mill-Partit Laburista fl-Oppożizzjoni biex insaħħu l-familja u biex dan il-Parlament ikun xprun ħalli verament insaħħu l-familji. Tgħidli: Kuntent b’dak li sar s’issa fil-Kumitat Permanenti dwar il-Familja mit-twaqqif tiegħu s’issa? Personalment ngħid li m’iniex kuntent għax inħoss li dak il-kumitat kellu jservi biex iġib iktar qrib lil kull entità li taħdem fil-qasam tal-familja u li naslu biex ngħidu: Ejja naħdmu flimkien, ejja naħdmu iktar, ejja naraw x’hemm bżonn isir biex il-familja verament insaħħuha. Wara kollox il-familja ma nsaħħuhiex biss bil-kwotazzjonijiet imma nsaħħuha billi naħdmu bil-fatti.  

Imbagħad, hemm l-aspett tal-bżonnijiet tal-familji. Ikollok familji fejn il-missier u l-omm jew inkella l-partners jaħdmu minn filgħodu sa filgħaxija u ħin għall-familja m’hemmx. Forsi aħna stess nistgħu nitkellmu fuq dan għax aħna li ddedikajna ammont ta’ ħin għall-ħajja pubblika nbatu u nintlaqtu minn din is-sitwazzjoni fejn għandna x-xogħol tagħna u għandna l-ħidma tagħna fil-politika li teħodlok ħafna ħin. Finalment irridu nsemmu dawn l-affarijiet biex verament ngħinu ħalli tissaħħaħ il-familja. Hawn ngħid li jiena ninsab kuntent li dan il-Gvern, anke fl-ewwel baġit tiegħu, ħa miżuri li se jinħassu s-sena d-dieħla biex il-familja anke mill-aspett finanzjarju tiġi megħjuna.  

Sur President, tkellimna fuq il-preġudizzji. X’nifhmu eżatt meta ngħidu “preġudizzji”?  Tkellimna wkoll dwar li tkun aċċettata d-diversità. X’nifhmu meta ngħidu “tkun aċċettata d-diversità”? Għandna naċċettaw dan bħala stat ta’ fatt imma ma nagħtux id-drittijiet lil dawk il-persuni li huma differenti mill-maġġoranza tas-soċjetà tagħna?  Aħna semmejna l-maġġoranza, imma anke hawn, wieħed irid jitkellem b’ċerta kawtela, għax huwa veru li jkun hemm maġġoranza u minoranza, imma minoranza tista’ ma tkunx żgħira lanqas. Ma naħsibx li l-fatt li nħallu mingħajr id-drittijiet lil numru ta’ persuni li mhumiex meqjusa bħala mainstream għandu jissejjaħ aċċettazzjoni tad-diversità. 

Aċċettazzjoni tad-diversità tkun sħiħa meta lil dawk il-persuni nagħtuhom id-drittijiet li għandhom dritt għalihom bħal kull persuna oħra. Naħseb għalhekk huwa importanti ħafna li dan l-Abbozz ta’ Liġi ġie f’dan il-Parlament biex jiġi diskuss. Jiena mhux se nidħol fl-aspett legali ta’ dak li hemm miktub fl-Abbozz ta’ Liġi. Għal dan hemm l-istadju ta’ kumitat fejn wieħed jista’ jitkellem fuqu u żgur li hemm persuni f’din il-Kamra iktar esperti minni f’dan il-qasam biex jaraw jekk tistax tinbidel ħaġa jew oħra mill-aspett legali, imma l-prinċipju jibqa’ wieħed, jiġifieri li nagħtu d-drittijiet lill-persuni li sal-lum m’għandhomx dawn id-drittijiet.  

Smajna min-naħa tal-Oppożizzjoni l-kelma “għaġla”. Din il-kelma ilha tissemma.  Jiena ma stajtx nifhem fejn qiegħda din l-għaġla. Għall-bidu kont qed naħseb li kienu qed jirreferu għall-fatt li bħala Gvern, fil-Kumitat tax-Xogħol tal-Kamra ppresedut minnek, Sur President, aħna konna qed nagħtu t-time-frames li xtaqna li dan l-Abbozz ta’ Liġi jsegwi biex jgħaddi għax kien u għadu prijorità tal-Gvern. Imma minkejja dan,  kull min ried jitkellem fuq dan l-Abbozz ta’ Liġi kellu l-libertà kollha li jitkellem f’din il-Kamra u barra minnha u allura ma stajtx nifhem eżattament x’riedet tifhem in-naħa tal-Oppożizzjoni bil-kelma “għaġla”. Qisu għamilna xi giljottina biex dan l-Abbozz ta’ Liġi jgħaddi mingħajr ma ssir diskussjoni dwaru. L-għaġġla li għandna hi li nagħtu drittijiet lil persuni oħra li ma kellhomx, imma l-affarijiet saru b’kawtela. Għaliex m’għandniex ngħaġġlu biex bħala pajjiż nagħtu drittijiet lil dawk li sal-lum għad m’għandhomx ċerti drittijiet li s-soċjetà trid tagħraf li huma drittijiet tagħhom? Li huwa żgur hu li f’din il-Kamra l-Abbozz ta’ Liġi ħa l-ħin tiegħu. 

Irrid infakkar ukoll li dwar dan li qed niddiskutu llum, kif spjega l-Prim Ministru nhar l-Erbgħa li għadda, hemm mandat elettorali. Mhux biss issemmew mill-Prim Ministru stess, imma anke fil-programm elettorali tal-Partit Laburista, dawn l-affarijiet issemmew u ġew dibattuti fil-kampanja elettorali. Anke jekk ma kenux l-iktar punti li ssemmew jew il-punti ewlenin, imma kienu hemmhekk u ġew dibattuti wkoll.  Żgur li l-Prim Ministru tal-lum semmiehom. Li skantajt hu li ma ssemmiex jew ma ġiex spjegat min-naħa tal-Oppożizzjoni dwar il-bidla fil-pożizzjoni tal-Partit Nazzjonalista minn dik li kienet qabel l-elezzjoni, l-iktar vis-à-vis s-sitwazzjoni tal-adozzjonijiet. Hawn nixtieq nerġa’ nikkwota dak li kkwota minnu l-Prim Ministru nhar il-Erbgħa anke għaliex min dakinhar sal-lum jidher li ma kienx hemm risposta. Il-Partit Nazzjonalista, f’”The Times” tal-21 ta’ Jannar 2013, qabel l-elezzjoni ta’ Marzu, kien qed jgħida:  

 “We would change the law to allow gay adoption.”. 

F’daqqa waħda, f’din il-Kamra, smajna li waħda mill-emendi jew suġġerimenti li jixtiequ jagħmlu tal-Oppożizzjoni hi biex inwaqqfu kollox u nistudjaw. Kif qal tajjeb il-Prim Ministru, dritt ta’ adozzjoni ħadd m’għandu f’dan il-pajjiż. Li għandek huwa d-dritt li tapplika biex tadotta, imma għandna tendenza oħra f’dan il-pajjiż li lili ddejjaqni, li dak li ma jissemmiex fil-media jew li ħadd ma jqajmu għad-diskussjoni ma nċaqalqux l-ilma dwaru. Ir-realtà nipprovaw naħbuha! U r-realtà x’inhi? Ir-realtà hi li sal-lum, 16 ta’ Diċembru, il-liġijiet ta’ Malta - dan l-Abbozz ta’ Liġi għadu fit-Tieni Qari, jiġifieri għadu m’għaddiex; nittamaw li jgħaddi llum - jgħidu li persuna tista’ tapplika biex tadotta.  La jgħidu li persuna trid tkun f’relazzjoni u lanqas f’oħra, xejn! Aħna nafu wkoll li hemm realtajiet ta’ persuni li applikaw f’isimhom u li jgħixu ma’ persuna oħra tal-istess sess u dawn qed irabbu t-tfal. Min qal dan id-diskors f’isem l-Oppożizzjoni l-ġimgħa li għaddiet meta qalulna x’inhuma l-emendi li jixtiequ jaraw f’dan l-Abbozz ta’ Liġi? Kien proprju l-Onor. Chris Said, li fil-leġiżlatura li għaddiet kien ministru responsabbli minn dan il-qasam! Illum li qed jissuġġerixxu li nagħmlu hu analiżi u nagħmlu social impact assesment.  U dan semmewh fis-Social Affairs Committee wkoll. Jien ma nafx, imma nista’ ngħid li bħalma tista’ ssib studji favur, daqstant ieħor tista’ ssib studji kontra. 

L-istess bħalma hemm fil-qasam edukattiv. Niftakar li meta kont shadow minister fuq dan il-qasam, darba minnhom konna qed nitkellmu fuq jekk għandniex indaħħlu l-co-ed fil-livell sekondarju statali kif hemm fil-primarja, jiġifieri li jkunu bniet u subien flimkien. Għax dawn fis-sekondarja jinfirdu, imbagħad jerġgħu jkunu flimkien mis-Sixth Form ’il quddiem u fl-MCAST. Iddeċidejna li nistudjawha mingħajr ma ħadna pożizzjoni, imma internament xtaqt li nara ftit x’inhuma ċ-ċirkostanzi. U kienu qaluli: Isma’, daqs kemm studji favur – naturalment ħafna minnhom saru barra minn Malta –  hemm studji kontra. L-istess fuq dan is-suġġett. L-ewwel nett naħseb li lanqas hemm studji sħaħ, u fuq Malta żgur li m’għandniex.  

Sur President, naħseb ukoll li aħna rridu nħarsu lejn ir-realtà ta’ Malta u mhux sempliċement nibbażaw ruħna fuq x’jiġri barra minn Malta. L-Onor. Claudio Grech qal li dik li qed jipproponi l-Partit Nazzjonalista li nagħmlu social impact assessment fil-Kumitat għall-Affarijiet Soċjali hija pożizzjoni loġika.  L-ewwel nett, jien għalhekk semmejt lill-Onor. Chris Said li tkellem f’isem l-Oppożizzjoni l-Erbgħa li għadda, għax li kieku verament ried jagħmel xi ħaġa, seta’ għamilha bil-libertà kollha. Il-Partit Nazzjonalista dam 25 sena fil-Gvern, jiġifieri seta’ jagħmel ċerti studji fuq l-adozzjonijiet. Jien qabel l-aħħar elezzjoni, f’isem l-Oppożizzjoni ta’ dak iż-żmien indirizzajt grupp ta’ studenti tal-liġi li kienu qed jagħmlu kors fl-Università fuq l-adoptions u jidhirli anke fuq il-fostering, u tkellimt fuq ċerta analiżi u tibdil li hemm bżonn isir.  

Dakinhar ma kienx ġie l-Ministru Chris Said, kien bagħat lis-Segretarju Permanenti ta’ dak iż-żmien. Jidher li kien hemm qbil, kif fhimt jien, li hemm bżonn li nħarsu lejn dawn l-affarijiet b’mod ġenerali u mhux vis-à-vis persuni tal-istess sess jew le. Imma l-Partit Nazzjonalista fil-Gvern m’għamilhiex u issa qed jiġi hawnhekk jgħidilna li għandna nwaqqfu kollox u nibagħtu kollox fis-Social Affairs Committee biex isir dan l-imbierek social impact assessment. Nerġa’ nistaqsi: Fuq xiex tistenna li jsir in-naħa tal-Oppożizzjoni? Jien allura ngħid li mhijiex pożizzjoni loġika li llum il-Partit Nazzjonalista jiġi f’din il-Kamra u jipproponi xi ħaġa li kellu s-snin kollha biex jagħmilha u li qatt m’għamel. Dan kellu ċ-ċans li jagħmilha anke b’mod ġenerali, imma huwa biss issa li jrid jagħmilha b’mod forsi iktar iffukat.  

Jiena nħoss li dan huwa frott ta’ kompromess intern fi ħdan il-grupp parlamentari tal-Oppożizzjoni biex forsi jkollhom vuċi waħda fuq dan l-Abbozz ta’ Liġi. Allura, iktar milli pożizzjoni loġika, hija pożizzjoni ta’ kompromess intern fi ħdan il-grupp parlamentari tal-Oppożizzjoni. Filwaqt li jien m’għandi xejn kontra li nħarsu lejn il-liġi tal-adozzjoni b’mod ġenerali, ngħid ukoll li għandna ndaħħlu wkoll il-kwestjoni tal-fostering. Hemm bżonn ċertu tidbil biex verament il-fostering jaqbad iktar art, imma forsi dak huwa suġġett u dibattitu ieħor. Imma żgur li m’għandniex nissegregaw u ngħidu li fuq adoptions minn persuni tal-istess sess għandna nagħmlu dan is-social impact assessment imma mbagħad fuq l-oħrajn inħallu kollox għaddej.  

Jien naħseb li m’għandniex noħolqu dawn it-tip ta’ preġudizzji aħna stess fejn fuq dawk iva u fuq dawk le. Huwa importanti li nifhmu l-ewwel nett is-sitwazzjoni kif inhi llum. Kif spjega l-Prim Ministu u kif anke semmiet il-Ministru Helena Dalli kemm-il darba f’din il-Kamra u barra minnha, is-sitwazzjoni llum diġà tippermetti li persuna li qed jgħix ma’ persuna oħra tal-istess sess tapplika. Tal-PN dan jafuh. Kienu fil-gvern! Setgħu biddlu l-liġi kieku riedu, setgħu jagħmlu kemm riedu social impact assessments, imma m’għamluhomx. Għalhekk jien konvint li dak li qed jipproponu llum huwa kompromess intern iktar milli verament għax jemmnu f’dak li forsi qed jipproponu.

Imbagħad kien hemm min beda jistaqsi jekk il-proċess biex wasalna għal abbozz ta’ liġi f’dan il-Parlament setax sar b’mod differenti. Naturalment, wieħed jista’ jargumenta kemm irid u kif irid jekk proċess jistax isir differenti jew le. Kulħadd għandu dritt għall-opinjoni tiegħu, kulħadd huwa liberu li jgħid li forsi kieku kien hu kien jagħmel il-proċess b’mod differenti jew li kieku kien xi ħadd ieħor kien jagħmel il-proċess b’mod differenti. Li xtaqt insemmi jiena hija analoġija mal-liġi tal-IVF. Il-liġi tal-IVF għaddiet minn proċess ta’ żewġ kumitati soċjali, taħt żewġ chairmen differenti. Sadanittant bejn kumitat u ieħor kien hemm snin fejn din insejnieha kompletament. Imbagħad ġie kumitat għall-affarijiet soċjali li reġa’ ddiskutieha, imbagħad erġajna waqafna ftit u erġajna bdejna, imma sadanittant għaddew snin twal ta’ diskussjoni mingħajr ma qatt ma ddeċidejna!  

Hawnhekk l-Oppożizzjoni Nazzjonalista qed tipproponi li nagħmlu l-istess ħaġa, li aħna nibqgħu niddiskutu, niddibattu u ma niddeċiedu qatt!  Issa dan meta nafu li r-realtà mhuwa se jbiddilha ħadd. Ir-realtà qiegħda hemmhekk. Ir-realtà hemm bżonn li mhux naħbuha taħt it-tapit jew indaħħlu rasna fir-ramel. Rigward l-IVF qisu konna kuntenti nafu li qed isiru anke affarijiet li forsi m’għandhomx isiru, basta ma nitkellmux fuq liġi. Jien niftakarni, anke meta kelli okkażjonijiet, ngħid li s-sitwazzjoni ma tistax tibqa’ kif inhi fejn tidħol l-IVF u li hemm bżonn li nilleġiżlaw b’mod serju.  Nilleġiżlaw b’mod etiku kemm trid, imma hemm bżonn li nilleġiżlaw għax ma setax ikun li kulħadd jagħmel li jrid u nibqgħu għaddejjin qisu qatt ma  kien xejn.  L-omertà m’għandhiex tkun l-ordni tal-ġurnata! 

Mhuwiex aċċettabbli li nafu li l-affarijiet qed isiru imma fl-istess ħin nibqgħu nipposponu. Jiena ma naqbilx li għandna nibqgħu nipposponu. Se mai, il-Gvern Nazzjonalista, li għamel snin twil fil-gvern, kieku ried seta’ jagħmel dak li ħass li kellu jagħmel jew li qed jgħidilna illum, jiġifieri biex nieqfu, nibdew nistudjaw u ntawlu iktar iż-żmien. Nixtieq nistaqsi lin-naħa tal-Oppożizzjoni: Għalfejn qed jinjoraw b’mod komplet dak li qalu qabel l-aħħar elezzjoni u issa qed jgħidu xi ħaġa differenti?  X’wassal biex kien hemm din il-bidla min-naħa tal-Oppożizzjoni? Risposta s’issa m’għandniex u nista’ ngħidlek b’ċertezza, Sur President, li mhux se jkollna. L-unika raġuni hija kompromess intern, kif għidt diġà, fi ħdan il-grupp parlamentari Nazzjonalista.

Jien nasal biex nagħlaq, Sur President, ħalli ma niħux iktar ħin ta’ din is-seduta.  Huwa importanti li dejjem inħarsu lejn kull persuna. Però s’issa, min-naħa tal-Oppożizzjoni ma smajtx lanqas lil xi ħadd minnhom li b’xi mod jew ieħor jgħid li dak li kien qal il-Viċi Prim Ministru u Viċi Kap, Tonio Borg f’din il-Kamra meta konna qed nilleġiżlaw u nbiddlu l-liġi tal-kera mhijiex il-pożizzjoni tal-PN illum. Meta kien hemm proposta biex anke persuni tal-istess sess ikollhom id-dritt u ċ-ċans li jikwalifikaw taħt dik il-liġi, kien hemm il-famużi kelmiet: X’nagħmlu?  Nitqannew bihom?!  

Jien għadni ma smajt lil ħadd mill-Partit Nazzjonalista li b’xi mod jew ieħor jiċħad dan id-diskors li kien inqtal f’din il-Kamra minn xi ħadd li żgur kien kelliem fuq quddiem nett minn naħa tal-Partit Nazzjonalista, biex dan il-kliem ma jibqax marbut b’xi mod jew ieħor mal-Partit Nazzjonalista. Naħseb li dan it-tip ta’ dikjarazzjonijiet ma jagħmlux ġid lill-persuna, mhux biss lil min jgħidhom, imma ma jagħmlux ġid lill-persuna. Nixtieq li forsi xi ħadd min-naħa tal-Oppożizzjoni jgħid ċar u tond li dak id-diskors kien żbaljat u li dak id-diskors mhuwiex ta’ min wieħed jgħidu u li huma assolutament ma jaqblux ma’ dak li kien inqtal dak iż-żmien.  

Finalment naħseb li jekk għandu jkun hemm xi tip ta’ diskussjoni ulterjuri bejn iż-żewġ naħat, din għandha tkun fl-istadju tal-kumitat. Jiena persważ li n-naħa tal-Gvern hija miftuħa għal emendi min-naħa tal-Oppożizzjoni, però jridu jkunu emendi li jkunu intiżi biex itejbu u jiċċaraw dak li għandna u mhux biex ma nagħtux drittijiet lil dawn il-persuni li huma persuni li għandhom il-ħtiġijiet u l-bżonnijiet tagħhom bħal kull persuna oħra. Naħseb li nkunu qed nagħmlu żball li nibqgħu nipprokrastinaw jew inkella ndawru wiċċna n-naħa l-oħra u ngħidu li dawn l-affarijiet qishom ma jeżistux. Jien forsi m’iniex wieħed magħruf li nitkellem fuq dan is-suġġett b’mod daqshekk apert, imma se nivvota mill-qalb favur dan l-Abbozz ta’ Liġi għax nemmen li għandna nħarsu lejn kull persuna bħala persuna umana u mhux nagħmlu ġudizzji fuqha jew inkella nippruvaw ma nagħtux id-drittijiet lill-koppji tal-istess sess. Nemmen li dawn id-drittijiet huma drittijiet tagħhom bħalma huma d-drittijiet ta’ kull persuna oħra.  Nirringrazzjak.

MR SPEAKER:  Grazzi.  Nistieden lill-Ministru Helena Dalli biex tagħmel il-winding up.

ONOR. HELENA DALLI:  Nirringrazzjak, Sur President. Qabelxejn nixtieq nifraħ lill-Onor. Abela għad-diskors konċiż u ċar li għadu kif għamel.

Wasalna fi tmien dibattitu sabiex nagħrfu dritt tal-minoranza lesbian, gay, bisexual, transgender and intersex (JGBTI) f’pajjiżna, li għal bosta raġunijiet ġiet ippersegwitata, imwarrba, mgħajra u disprezzata għal ħafna snin. Illum, kull min iħobb lill-bniedem u kull min ifittex il-ħelsien tal-persuna umana, min ifittex il-liberazzjoni vera u sħiħa tal-bniedem, qed jara jitwettaq quddiem għajnejh din il-liberazzjoni mill-preġudizzji, liberazzjoni mill-isterjotipi, liberazzjoni mill-ġudizzji u liberazzjoni mill-konvinzjonijiet popolari li kulħadd huwa ugwali iżda fil-prattika mbagħad naraw li uħud huma iktar ugwali minn oħrajn. Illum inqas ċittadini Maltin se jibqgħu jħossuhom ċittadini tat-tieni klassi. Forsi hemm anke min iqishom bħala xi wlied ta’ alla minuri!  

Dan għaliex illum qed nipproponu miżuri leġiżlattivi għat-tisħiħ tad-drittijiet ta’ dawn iċ-ċittadini li sal-lum għad ma kellhomx.  Illum, bil-leġiżlazzjoni li qed inressqu, qed niddistingwu d-differenza bejn dak li huma kompitu tal-Istat li jilleġiżla dritt ċivili u dak li huwa meqjus minn bosta persuni bħala sagrament jew sagru minn reliġjonijiet u knejjes. Illum qed nagħtu sinjal ċar lil kull min huwa f’minoranza minħabba l-orjentazzjoni sesswali tiegħu jew tagħna li aħna l-leġiżlaturi, għall-inqas ta’ din in-naħa, li aħna lesti li mmorru kontra l-kurrent ta’ dawk li jħarsu biss lejn id-drittijiet tal-maġġoranza u jkollna l-kuraġġ li nkunu fuq in-naħa ta’ min huwa emarġinat, ta’ min huwa ġġudikat u ta’ min huwa kkundannat f’isem il-kultura dominanti, f’isem ir-reliġjon jew bl-iskuża ta’ bosta raġunijiet oħra politiċi. 

Sur President, aħna qed nuru li veru qegħdin hemm biex intejbu l-ħajja tan-nies, li nafu li m’għandekx tħares lejn in-numru, lejn il-maġġoranza meta tkun verament temmen fit-tbatijiet ta’ ħaddieħor u trid tagħmel xi ħaġa għal dawn it-tbatijiet. Jiena ġejja minn partit li kieku ħares lejn in-numri lanqas biss kien jitwaqqaf, għaliex meta twaqqaf il-partit tal-ħaddiema twaqqaf meta l-ħaddiema lanqas biss kellhom vot.  Jiena ġejja minn partit li għandu storja li dejjem ħadem għall-bżonniijiet u biex itejjeb il-ħajja tan-nies mingħajr ma qagħad iħares lejn in-numri u lejn il-voti.  

Aħna l-leġiżlaturi mtellgħin demokratikament mill-poplu biex nirrappreżentawh u r-rieda tal-poplu kienet ċara ħafna fl-aħħar elezzjoni.  Għandna mandat ċar u mill-bidu bdejna l-proċess biex dan inwettquh, fejn semmejna l-unjoni ċivili fil-manifest elettorali tagħna u pproponejna unjoni ċivili miftuħa għall-koppji gay jew straight. Meta ġejna mistoqsijin qabel l-elezzjoni ġenerali mill-Malta Gay Rights Movement fil-kwestjonarju li jagħmlu qabel kull elezzjoni, aħna rrispondejna b’mod ċar u konkret dwar x’qegħdin ngħidu u xi tfisser għalina l-unjoni ċivili. Fil-fatt dan kien dokument pubbliku u tkellimna fuq “the introduction of civil unions or civil partnership at par with marriage”. Din għednieha pubblikament u hemm id-dokumenti, li se npoġġi fuq il-Mejda tal-Kamra, li jagħtu prova ta’ dan. 

Rigward l-adozzjoni, aħna għedna li “our Party will take immediate steps to allow same sex couples access to third party and second parent adoption”. Dan huwa x’għedna qabel l-elezzjoni u dan huwa dak li qegħdin nilleġiżlaw issa. Il-Prim Ministru ta’ dak iż-żmien, Dr Lawrence Gonzi, fil-21 ta’ Jannar kien irrappurtat li fuq il-kwestjoni tal-adozzjoni kien qal hekk:

“The important thing is for the experts...”,

 – jiġifieri dawk li qegħdin fuq l-Adoptions Board – 

“...to confirm the child will have a loving and caring family, irrespective of the adoptive parents’ sexual orientation.  In all cases, the best interest of the child remains paramount.”.   

U dan qiegħed ippubblikat f’artiklu f’The Times fejn qed jgħid li l-PN qalu “we would change the law to allow gay adoption”.  Dan x’qalu qabel l-elezzjoni, imma issa rajna lin-naħa l-oħra jagħmlu pass lura fuq din il-materja. Fl-istess artikolu jiena nara inkonsistenza kbira fil-Partit Nazzjonalista minn meta kien fil-gvern u lejlet elezzjoni għal dak li qed jgħid issa.  

L-Isqof Scicluna fuq din il-materja kien qal hekk:

“..... that allowing gay couples to adopt was not deemed to be in the best interest of children, since the very aim of adoption was to give the child the mother and father figures they did not have.”.

Hawnhekk naraw l-Isqof Scicluna li baqa’ konsistenti. Dan huwa x’qal meta staqsewh qabel l-elezzjoni u l-istess qed jgħid issa. Rajna x’għedna aħna bħala Partit Laburista qabel l-elezzjoni u x’qegħdin nilleġiżlaw issa. Il-parti li mhijiex konsistenti hija l-Partit Nazzjonalista li filli qed jgħid li għandha tinbidel il-liġi “to allow gay adoption” u llum qegħdin jitkellmu fuq miljun ħaġa oħra! Il-Partit Nazzjonalista mhux biss mhuwiex konsistenti, imma qed imur lura minn dak li qal qabel l-elezzjoni! 

Qed naraw ukoll li jidher li dan il-Partit huwa ggwidat mis-sondaġġi, għax Dr. Simon  Busuttil qalilna li l-maġġooranza ma tridx hekk, bħallikieku din hija xi kwestjoni tal-maġġoranza. Aħna hawnhekk qed nitkellmu għall-minoranzi. Mela hawnhekk tiġix tgħidli  li l-maġġoranza hemm barra mhijiex qiegħda taqbel.  Il-Kap tal-Oppożizzjoni, l-Onor. Simon Busuttil qed jurina wkoll li huwa inqas liberali mill-Prim Ministru ta’ dak, iż-żmien Dr. Lawrence Gonzi.  Dan il-Partit qed jgħid li qed jisma’, qed jinbidel u qed iħares lejn il-bżonnijiet ta’ kulħadd, imma fil-fatt qed jagħmel pass lura; l-Onor. Simon Busuttil huwa inqas liberali minn Dr. Lawrence Gonzi! Hekk naraw mid-diskorsi li qed jagħmlu issa u li għamel Dr. Gonzi qabel l-elezzjoni.  

Dr. Simon Busuttil qalilna li l-maġġoranza hija kontra l-adozzjoni. Din mhijiex kwestjoni ta’ maġġoranza jew minoranza. Anke jekk tkun persuna waħda mċaħħda minn xi dritt għandna responsabbiltà li ngħinuha. Il-prinċipji tagħna huma ċari. Il-Prim Ministru ddedika d-diskors kollu tiegħu ta’ nhar l-Erbgħa fuq il-prinċipji tad-drittijiet tal-bniedem u għax m’għandniex l-intenzjoni li niċħdu ebda dritt lill-ebda koppja, aħna bqajna konsistenti fuq din il-materja. Nikkwota minn “The Times” tas-Sibt 2 ta’ Marzu:  

“The Labour Party propose civil union at a par with marriage.”. 

Hawnhekk diġà semmejt x’konna qegħdin ngħidu, u dawn huma affarijiet li qegħdin bil-miktub u jista’ jarahom kulħadd. M’aħna ngħidu xejn differenti min dak li għedna qabel l-elezzjoni.  

Din il-leġiżlazzjoni hija possibbli għax bosta kienu dawk li taw il-kontribut tagħhom biex naslu għall-aħjar leġiżlazzjoni fiċ-ċirkostanzi. Fil-fatt, nixtieq nagħmel ringrazzjamenti  qabel inkompli.  L-ewwel nett, nixtieq nirringrazzja lill-poplu Malti li tana l-mandat ċar fl-aħħar elezzjoni biex nilleġiżlaw favur l-ugwaljanza. Nerġa’ ngħid, aħna konna ċari f’dak li se nkunu qegħdin nagħmlu. Nirringrazzja b’mod partikolari lil dawk li huma mġarrba, għax aħna staqsejna lill-imġarrbin. Hekk għamilna matul dawn l-aħħar ħames snin mill-Oppożizzjoni kif ukoll issa fil-Gvern. Iltqajna regolarment ma’ professjonisti, ma’ persuni LGBTI, koppji LGBTI bit-tfal, smajniehom, smajna l-istejjer personali tagħhom, tajna widen għall-bżonnijiet u l-aspirazzjonijiet tagħhom, u din il-proposta ta’ liġi hija grazzi għalihom u għat-tbatijiet tagħhom. Ngħidulhom li s-sofferenzi tagħhom ma kenux għalxejn, għax tgħallimna minnhom u qegħdin noħorġu b’din il-leġiżlazzjoni. Nirringrazzja lil dawk l-għaqdiet, individwi u gruppi li minkejja l-preġudizzji tal-bieraħ u tal-lum, ħarġu għonqhom u ssograw ċensura minn min suppost jaf aħjar.  

Waqqafna l-kunsill konsultativ ifformat minn dawk l-għaqdiet u individwi li ħarġu għonqhom matul dawn l-aħħar snin u li baqgħu jistinkaw sabiex id-drittijiet tagħhom jiġu rrispettati avolja kienu injorati għal bosta snin. Aħna ma njorajnihomx, imma għednielhom li huma għandhom l-esperjenzi tagħhom li aħna rridu nitgħallmu minnhom.  Irrid nirringrazzja partikolarment lill-għaqda Drakma li ilhom is-snin jgħinu lil min hu ppersegwitat u mwarrab għax huwa omossesswali. Nirringrazzjahom tal-ħidma siekta li permezz tagħha matul dawn is-snin irnexxielhom jakkompanjaw lil din il-minoranza u jagħtuha dinjità sħiħa ta’ bin il-bniedem minkejja l-kundanni ta’ ħaddieħor bħalhom.  Ngħid grazzi wkoll lill-Millennium Chapel u l-patrijiet Agostinjani talli wrew viżjoni ‘l bogħod mill-preġudizzju u offrew spazju lil Drakma ħalli din tkun tista’ tmexxi l-ħidma tagħha. Nirringrazzja wkoll lill-Malta Gay Rights Movement, lil-LGB Labour, lill-Ad LGBT, lill-Aditus, lill-grupp universitarju We Are u lil kull min ta sehem, inkluż bosta individwi oħrajn. Nirringrazzja wkoll lill-kittieba u l-ġurnalisti li għenu biex tinħoloq klima ġdida ta’ tolleranza u rispett għal min qiegħed f’minoranza.  

Nagħti ħajr ukoll lill-Onor. Claudette Buttigieg mhux biss tal-interess u x-xogħol tagħha, imma għax nemmen li hi wkoll tista’ tkun strumentali biex tikkonvinċi lill-grupp parlamentari Nazzjonalista speċjalment fejn tidħol il-kwestjoni tad-dritt li kull koppja tidher quddiem il-Bord tal-Adozzjoni għal skrutinju ġust u mingħajr diskriminazzjoni. Naf li din hija xi ħaġa li hi temmen fiha, imma nifhem ukoll li għandha għadma iebsa, għandha diffikultà u għad baqgħalha x’tagħmel biex tikkonvinċi lil xi wħud fil-grupp parlamentari, imma minn hawn noħroġilha l-id tas-solidarjetà u l-volontà onesta tiegħi.  

Id-djalogu huwa possibbli biss jekk meta nersqu lejn xulxin ikollna rispett reċiproku. Qatt ma jkun hemm djalogu veru u ġenwin jekk xi ħadd jiġi biex jiddiskuti u jibda minn qabel jaħseb li għandu raġun, anke jekk hemm 51%. Djalogu sinċier jista’ jagħmlu biss min qed ifittex il-verità u mhux min minn qabel jippretendi li għandu l-verità, li sab il-verità sħiħa u li għandu monopolju tal-verità filwaqt li fl-istess ħin jagħti l-impressjoni li dak li jgħid hu jew hi ġej min xi divinità.  Nistqarr li nħossni wisq żgħira quddiem min jaħseb li hu daqstant kbir.  F’dawn l-aħħar xhur kelli laqgħat ta’ rispett reċiproku, miftuħa ma’ min kellu dubji u oħrajn li xtaqu jagħtu l-opinjoni tagħhom fuq is-suġġett u b’hekk tgħallimna minn xulxin u kbirna iżjed fil-fehma tagħna li nfittxu l-verità sħiħa, avolja ma jfissirx li dejjem qbilna.  

Irrid ngħid ukoll li fuq dan is-suġġett hemm diversi skejjel ta’ ħsieb. Hemm min hu estremist fuq iż-żewġ naħat, min fuq naħa u min fuq oħra, imbagħad hemm min hu moderat u jfittex li il-bilanċ.  Hemm min irid jibgħat in-nies l-infern u jhedded bid-dnub lill-politiċi li qegħdin jaqdu dmirhom lejn l-elettorat li jtellagħhom. Din l-istorja diġà rajnieha meta kellna l-kruċjata tad-divorzju u kif qal il-kollega l-Onor. Abela, fuq il-kwestjoni tal-IVF. Il-kelma “kunsens” intużat mill-Oppożizzjoni fid-diskorsi tagħhom.  Aħna rridu nilħqu kunsens fejn nistgħu, imma m’aħna beħsiebna niċħdu drittitjiet lil ħadd, mhux l-inqas lil dawk it-tfal li diġà jgħixu f’familji LGBTI u għandhom bżonn dan il-qafas legali. L-iskop tal-liġi huwa li jintroduċi rikonoxximent tad-drittijiet taċ-ċittadini kollha b’mod ugwali u liġi b’sens ta’ ġustizzja, rikonoxximent li suppost ilu li ngħata għax l-adozzjoni min-nies gay mhijiex xi realtà ġdida. Min illum qed jitlob impact assessment kien jaf b’dawn l-adozzjonijiet meta kien qed jiggverna.  

Meta nara dawn l-inkonsistenzi, meta kienu jafu b’din ir-realtà, għaliex qed jitkellmu issa fuq l-impact assessment?  Il-Partit Nazzjonalista donnu jrid jogħġob lil kulħadd, lil-lobby tal-LGBTI, lill-konservattivi, lill-Knisja u lil-liberali, u allura qed iwiegħed kollox lil kulħadd u qed jgħid ħaġa u jagħmel oħra. Qed jgħid li jaqbel fil-prinċipju mad-drittijiet tal-minoranza li tagħti din il-liġi u fl-istess waqt ibaxxi rasu għall-elementi konservativi li għadhom jaħkmu l-istess Partit. Il-Gvern Laburista qed ikompli joħroġ idejh għal ftehim imma mhux lil min irid iħallat issue ma’ oħra.  

Ejjew inpoġġu l-karti kollha fuq il-mejda u nfittxu ftehim fuq din il-liġi għall-ġid ta’ kulħadd speċjalment dak tat-tfal. Min qed jipprova jimmina din il-liġi bi skuża li m’hemmx garanziji fuq l-adozzjoni tat-tfal qed ikun politikament diżonest għax jaf li fil-fatt hemm qed nissikkaw il-proċess tal-iskrutinju.  Fil-fatt, fejn illum persuna waħda tista’ tmur għall-iskrutinju biex tadottta, jekk il-koppja tkun f’unjoni ċivili, iridu jidhru t-tnejn. It-tnejn min-nies li qegħdin f’din l-unjoni jridu jidhru quddiem il-Bord biex jiskrutinizzawhom ħalli jaraw jekk jagħtuhomx il-permess li jadottaw jew le. Fir-realtà, min irid ikun onest u mhux jidħak bin-nies jaf li l-proċess ta’ skrutinju qed jiġi ssikkat.  

Sur President, hija tassew ħasra li hemm min qed jappella għall-emozzjonijiet fejn jidħlu t-tfal, għax qed iħalli barra apposta lit-tfal, subien u bniet, li diġà qed jgħixu ma’ partners tal-istess sess u jafu li din ir-realtà diġà teżisti. Dwar tfal imrobbija minn koppji tal-istess sess, meta l-Qorti Suprema ta’ California fl-Istati Uniti kienet qed tikkonsidra biex tneħħi proposition 8, Justice Kennnedy stqarr:  

“Children who live with same sex parents want their parents to have full recognition and full status.”. 

Allura lil dawn se niċħudhulhom il-full recognition and full status?  Għaliex id-drittijiet ta’ dawn it-tfal ma nsemmuhomx, qishom ma jeżistux? B’din il-liġi se jingħataw drittijiet sħaħ lit-tfal kollha li diġà jgħixu ma’ ġenituri tal-istess sess. Il-ġimgħa l-oħra rajna fil-media tifla li ġiet imrobbija minn koppja tal-istess sess u smajna wkoll dwar l-esperjenza tagħha. Ejja ma nkomplux nuru disprezz lejn dawn it-fal li qegħdin jiġu mrobbija minn koppji tal-istess sess. Aħna ngħidu li anke jekk ikun hemm applikazzjoni waħda għall-adozzjoni minn koppja tal-istess sess wara li tidħol din il-liġi, dawk it-tfal li llum qed jiġu mrobbija f’pajjiżna min koppja gay se nagħtuhom rikonoxximent, se nuruhom li huma mhumiex inviżibbli quddiem il-liġi u se ngħidulhom li l-familja tagħhom mhijiex tat-tieni klassi u għandha valur daqs ta’ kull familja oħra. 

Fil-kruċjata kontra d-dritt tad-divorzju kien hemm min qed jipprova jbeżża’ bl-effetti apokalittiċi li se jidħlu f’Matla jekk il-poplu japprova dan id-dritt ċivili. Hekk ukoll qed jiġri issa. F’dan id-dritt tal-unjoni ċivili hawn min qed iħallat u jdaħħal il-kawża u l-effett. Jiena ngħid: Kif taħdem din tal-kawża u l-effett? Min jagħmel dawn l-argumenti jsemmi l-prokreazzjoni, u għaldaqstant hawnhekk nistaqsi:  Jekk koppja ma jistax ikollha tfal x’isir?  Kieku veru li dak li jagħmel familja huwa l-prokreazzjoni biss, allura min ma jistax ikollu tfal ma jistax ikollu familja. Min hu anzjan, min hu sterili, ma jistax jidħol f’komunjoni u akkompanjament ma’ min iħobb? Ma jistax jifforma familja? Min jitkellem b’dan l-argument qed jirriduċi l-kwestjoni ta’ familja u taż-żwieġ għal dik ta’ plumbing, bħalma kienet qalet - u jiena kont ikkwotajtha - Sister Jeannine Gramick.  Meta staqsewha dwar how does she reconcile the argument that same-sex unions are unnatural,  is-soru wieġbet hekk:  

“Our problem as human beings is that we think only one thing is natural and anything beyond that is unnatural. We think that what is natural for most has to be natutral for everybody, and that is not true. These arguments are based on plumbing, one sexual organ fits in another. That is ridiculous. This is a very male based theology.”. 

 Jingħad ukoll li

“Sister Jeannine believes there is a radical need for reform and no new ideas are being pushed forward by theologians. These were being quashed by the Vatican.”.  

Irrid ngħid li din l-intervista saret fl-2008 u ċerti ideat minn dak iż-żmien inbidlu, imma qed nikkwotaha għax min jargumenta b’dan il-mod ikun qed iħares lejn ir-relazzjonijiet bħal xi ħaġa ta’ plumbing. Dawk in-nisa li għandhom ‘il fuq min 55 sena allura ma nħalluhomx jiżżewġu jew jagħmlu familja għax ma jistax ikollhom tfal!?  Fejn huma d-drittijiet tal-individwi kkonċernati għal għażliet tagħhom fuq dak li għandu x’jaqsam mal-ħajja privata tagħhom?  

Fil-ftit ħin li għandi, xtaqt inwieġeb ukoll għal xi kummenti li saru. Qalulna, pereżempju, li m’għamilniex biżżejjed konsultazzjoni. Il-konsultazzjoni saret ma’ rappreżentanti tal-komunità LGBTI, ma’ min hu mġarrab u ma’ professjonisti għax din hija liġi li tolqothom direttament. Koppji eterosesswali huma diġà rikonoxxuti legalment, imma l-koppji tal-istess sess għadhom le. Qalulna li l-Partit Nazzjnalista ġie injorat. Il-Partit Nazzjonalista kellu 25 sena fil-gvern biex iwettaq fil-prattika l-liġi tal-unjoni ċivili imma rnexxielu biss jipproponi liġi li mhux biss ma tatx kas it-talbiet tal-gruppi LGBTI, imma li ġiet riġettata minnhom bħala waħda li ma tirrispettax id-dinjità tar-relazzjonijiet u l-familji tagħhom.  Dik il-proposta kienet saħansitra rrabjat lil din il-komunità.  Hawnhekk nieħu spunt biex infakkar kif kienu jsiru l-affarijiet meta kien hemm il-Partit Nazzjonalist fil-gvern, kif liġijiet proposti fuq dan il-qasam kienu jitħallew fuq l-ixkaffa bħal-liġi tal-identità tal-ġeneru li kien ippropona l-kollega tiegħi l-Onor. Evarist Bartolo.  

Insemmi wkoll kif ġejna redikolati meta fil-liġi tal-kera ridna nipproteġu koppji tal-istess sess. Ngħid ukoll li l-provvedimenti fil-liġijiet biex jipproteġu persuni gay fuq il-post tax-xogħol kellhom jidħlu biss wara theddida ta’ proċedimenti kontrina mill-Kummissjoni Ewropea. Aħna ma qgħadniex nistennew l-opinjoni pubblika biex b’mod responsabbli nitkellmu fuq persuni LGBTI. Aħna dejjem tkellimna b’konvinzjoni u b’responsabbiltà bħalma nagħmlu fil-konfront ta’ minoranzi oħra. Rigward l-adozzjoni diġà semmejt, u ma nistax nifhem kif liġi bħal din tista’ taffettwa lis-soċjetà b’mod negattiv meta nafu li din hija realtà li diġà teżisti.  Nafu li diġà hemm persuni gay li adottaw. 

Hemm minnhom li huma single u hemm oħrajn li qed irabbu t-tfal tagħhom stess flimkien ma’ partners tagħhom tal-istess sess. Nafu bihom, tkellimna magħhom, ilhom jeżistu u ħadd qatt ma talab impact assessment. Għaliex dan qed jintalab issa? Jekk verament huma konvinti mill-bżonn ta’ dan l-impact assessment, dan seta’ sar waqt il-25 sena li għaddew. Aħna mhux qed naraw il-bżonn tiegħu għax, bħalma stqarrew bosta għaqdiet, jeżistu bosta tfal li diġà kienu adottati minn persuni gay u ħadd ma semma l-ħtieġa ta’ impact assessment.  L-Oppożizzjoni qed takkuża lill-Gvern li qed joħloq il-konfużjoni, imma l-konfużjoni ħadd mhu qed joħloqha ħlief in-naħa tal-faċċata.  

Il-kollega tiegħi l-Onor. Claudette Buttigieg, filwaqt li tgħid li m’għandniex dubji li koppji gay jistgħu jkunu ġenituri tajbin, f’nifs ieħor tgħid li m’għandniex ngħaġġlu.  Fejn hi l-għaġla? Għaliex qed tħoss il-ħtieġa ta’ impact assessment fuq adozzjonijiet minn koppji tal-istess sess? Għaliex ma nargumentawx bil-maqlub?  Għaliex ma nagħmlux impact assessment fuq l-impatt li ħalla n-nuqqas ta’ rikonoxximent tal-ġenituri tal-istess sess fuq it-tfal tagħhom? Għandna naraw kif nistgħu ntaffu l-impatt li ħalla fuqhom l-istress, l-esperjenzi ta’ diskriminazzjoni u vulnerabilità żejda li aħna qed naħdmu sabiex neliminaw permezz ta’ din il-liġi.  Barra min hekk, qed niġi f’dubju jekk jafux x’inhu l-impatt tal-emenda kostituzzjonali li ppreżentat il-kollega tiegħi.  

Għalhekk qed ngħid li hemm il-konfużjoni, għax li tipproponi impact assessment fuq bażi ta’ orjentazzjoni sesswali turi n-nuqqas ta’ konvinzjoni li biha din l-istess emenda ġiet proposta. Kieku verament ir-raġuni mhijiex waħda ta’ preġudizzju, allura t-talba għall-impact assessment ma kenitx issir fl-isfond ta’ din il-liġi. Impact assessment se jkun qed isir individwali, fuq kull każ, kemm jekk għandek koppja eterosesswali, kemm jekk għandek koppja gay, kif ukoll persuni single. Impact assessment se jsir mhux biss fuq persuna waħda iżda fuq iż-żewġ persuni li jippreżentaw ruħhom għax qegħdin f’unjoni ċivili. Se jsir b’mod personali, dirett minn esperti, minn professjonisti li jieħdu l-aspetti kollha tal-koppja li applikat, u għalhekk qegħdin ngħidu li qegħdin nissikkaw mill-aspett ta’ adozzjoni f’din il-liġi. Se jsir impact assessment fuq kulħadd kif fil-fatt diġà jsir.  

Tkellem ukoll l-Onor. Chris Said. Filwaqt li nirringrazzjah tal-kontribut tiegħu, kelli nitbissem meta beda jitkellem għax huwa l-istess persuna li meta kien fiż-żarbun ministerjali tiegħi kien ippropona liġi ta’ koabitazzjoni biex tirregola r-relazzjonijiet bejn koppji tal-istess sess li ġiet irrifjutata minn kull għaqda dwar id-drittijiet tal-persuni LGBTI f’pajjiżna. Neal Falzon li jmexxi l-għaqda Aditus qal li l-liġi li ressaq il-Gvern Nazzjonalista kien insult lejn kull persuna u koppja LGBTI f’pajjiżna. Infakkar lill-Onor. Said li meta ħabbar il-liġi li ressaq qal li koppji tal-istess sess mhumiex familja. Dik hija l-ugwaljanza u dak r-rispett lejn id-diversità! Jiena kont nippreferi kieku llum qed nibni fuq ix-xogħol li suppost ħallieli l-Onor. Chris Said u oħrajn ta’ qabli milli qegħdin nibdew mill-iktar affarijiet bażiċi.  

Dwar l-adozzjoni tajjeb li naraw x’qalet il-Qorti Ewropea li tinforza l-implimentazzjoni tal-Konvenzjoni li tagħha aħna firmatarji, jiġifieri l-Konvenzjoni Ewropea tad-Drittijiet tal-Bniedem. B’mod konsistenti l-Qorti Ewropea affermat li m’għandux ikun hemm diskriminazzjoni kontra koppji tal-istess sess jew ġenituri gay.  L-ewwel każ kien 14-il sena ilu, il-każ ta’ Salgueiro Da Silva kontra l-Portugal, u kien jirrigwarda l-aċċess ta’ ġenitur gay għat-tfal bioloġiċi tiegħu. F’dan il-każ il-qorti qalet li l-orjentazzjoni sesswali tal-ġenituri ma kellhiex tittieħed inkonsiderazzjoni meta tiġi deċiża l-kustodja tat-tfal. Hemm ukoll il-każ ta’ E.B. kontra Franza li kien deċiż fl-2008 u kien jikkonċerna l-possibbiltà ta’ adozzjoni minn individwi gay. F’dan il-każ il-qorti tat raġun lil E.B., jiġifieri li l-esklużjoni mill-proċeduri ta’ adozzjoni qabel kwalunkwe forma ta’ skrutinju ta’ persuna gay kienet kollha diskriminatorja u kontra l-prinċipji tal-Konvenzjoni. Għaldaqstant, Franza kellha tbiddel il-liġi u, bħalma nafu, bidlitha iktar kmieni din is-sena. 

Każ ieħor importanti li kien ġie deċiż fil-Qorti Ewropea kien imressaq minn Schalk and Kopf, koppja gay mill-Awstrija u fid-deċiżjoni tagħha l-qorti għamlitha ċara li koppja tal-istess sess tifforma familja u n-nuqqas ta’ rikonoxximent tal-unjonijiet ta’ koppji tal-istess sess min-naħa tal-Awstrija sal-2009 kien jiddiskrimina u ma kienx jilħaq l-ispirtu tal-Konvenzjoni kif nifhmuh illum. Importanti li naraw ukoll li l-Qorti Ewropea nnotat li l-istituzzjoni tal-familja tinbidel u nbidlet kemm storikament, kemm soċjoloġikament kif ukoll legalment. Dan qalitu fil-każ ta’ Mazurek kontra Franza, fejn qalet li l-eżistenza u n-nuqqas ta’ eżistenza ta’ family life tiddependi fuq l-eżistenza reali tar-relazzjonijeit intimi tal-familja. Dan qalitu wkoll fil-każ K. u T. kontra l-Fillandja.  Aħna hekk qed nagħmlu bħala Gvern. Qegħdin nirrikonoxxu familji li diġà jeżistu u li s’issa tħallew barra qishom mhux nies bħalna.  

Kien hemm ukoll każ ta’ X. u oħrajn kontra l-Awstrija li jirrigwardja d-dritt tat-tieni ġenitur gay, jiġifieri l-ġenitur mhux bioloġiku li qed irabbi t-tfal ikun rikonoxxut bħala ġenitur. F’dan il-każ, il-Qorti Ewropea mill-ġdid qalet li dan għandu jkun dritt rikonoxxut fl-Awstrija fejn koppji eterosesswali li mhux miżżewġin diġà kienu jibbenefikaw minn dan id-dritt. Nifhem li dawn id-deċiżjonijiet kollha tal-Qorti Ewropea japplikaw għal Malta wkoll. Ġaladarba jistgħu jkunu t-tnejn li huma rikonoxxuti bħala ġenituri tat-tarbija, tant ieħor għandnu jiġri f’każ fejn il-koppja tkun tal-istess sess u tkun qed trabbi tarbija bioloġika ta’ wieħed jew waħda minnhom. 

Kieku kellna naċċettattaw il-proposta tal-Partit Nazzjonalista u nneħħu l-fattur tal-adozzjoni mil-liġi li ressaq, allura nkunu qegħdin immorru direttament kontra d-deċiżjonijiet tal-Qorti Ewropea.  Dan diġà rajnieh. Tan-naħa l-oħra diġà marru kontra d-deċiżjonijiet tal-Qorti Ewropea fil-każ ta’ Joanne Cassar, meta minkejja li ħadet raġun fil-qrati ta’ Malta, kellha tmur fil-Qorti Ewropea meta diġà kien hemm deċiżjonijiet li nqatgħu favur il-persuna transgender. We have to factor in dawn id-deċiżjonijiet tal-Qorti Ewropea qabel ma nitkellmu. Inutli ndaħħlu liġi tal-unjonijiet ċivili li tiddiskrimina fuq xi livell jew ieħor għax nafu li xi darba jew oħra din se tiġi challenged fil-Qorti Ewropea u żgur iqum il-każ kontra tagħna kif fil-fatt ġara.

MR SPEAKER:  Ippermettili, Ministru, sar il-ħin. Nitolbok tikkonkludi.  

ONOR. HELENA DALLI:  Nista’ nitlob estensjoni? 

MR SPEAKER:  Dejjem jekk min-naħa tal-Oppożizzjoni m’hawnx problema.  Imma fil-każ fadallek żewġ minuti.  

ONOR. HELENA DALLI:  Le, għandi bżonn għaxar minuti oħra.  

MR SPEAKER: M’hawnx qbil. (Interruzzjonijiet) Ministru, il-ħin huwa stabbilit bi proċedura.

ONOR. HELENA DALLI:  Dawn huma n-nies li qegħdin jgħidu li ma saritx biżżejjed diskussjoni, li hemm bżonn nirriflettu aktar, imma mbagħad lanqas iridu jagħtini għaxar minuti!  

MR SPEAKER:  Onor. David Agius.  

ONOR. DAVID AGIUS: Sur President, dan huwa ħin stabbilit bi proċedura u dak li qed tgħid il-Ministru m’għandux x’jaqsam.  

MR SPEAKER:  L-Onor. Carmelo Abela.  

ONOR. CARMELO ABELA:  Sur President, skont il-proċedura l-Ministru għandha 30 minuta biex tikkonkludi imma l-proċedura wkoll tistabbilixxi li jista’ jkun hemm estensjoni, jekk ma jkunx hemm oġġezzjoni, ta’ 30 minuta oħra. Jekk in-naħa tal-Oppożizzjoni tagħti tliet minuti lill-Ministru biex tikkonkludi….  (Interruzzjonijiet)  Le, imma jekk m’hemmx oġġezzjoni nistgħu naslu għal konklużjoni ta’ żewġ minuti, tliet minuti.  

MR SPEAKER:  Nistgħu nimxu, Onor. David Agius? (Interruzzjonijiet) Mela nistgħu nimxu.  Ministru, għandek tliet minuti oħra.  

ONOR. HELENA DALLI:  Sur President, l-estensjonijiet meta jkun hemm il-goodwill dejjem ingħataw f’dan il-Parlament. Ma nafx x’qed jinkwieta lil tan-naħa l-oħra li ma jridux iħalluni nkompli nitkellem! (Interruzzjonijiet)  

MR SPEAKER:  Ministru, m’għandekx għalfejn tgħaddi kummenti. Agħmel it-tliet minuti li baqagħlek.  

ONOR. HELENA DALLI:  Sur President, dan hu l-paniku u t-taħwid li tinsab fih l-Oppożizzjoni!  

ONOR. DAVID AGIUS: Sur President, m’għandna l-ebda paniku.  Inkella tieqaf tagħmel id-diskors ...  

MR SPEAKER:  Ministru, jekk jogħġbok, tagħmilx iktar kummenti, agħmel il-punti tiegħek u agħlaq.  

ONOR. HELENA DALLI:  Nirringrazzjah tal-ġentilezza!  Fid-diskors tiegħi tad-darba l-oħra semmejt ir-riċerka li hemm, imma llum nixtieq nirreferi għal studji li juru riżultati negattivi. Hawn irridu naraw ukoll min ikkummissjona dawn l-istudji. Meta ra min ikkummissjonahom, ix-xahar li għadda mħallef Amerikan mill-Istat ta’ Florida obbliga lill-University of Central Florida li tipprovdi r-records kollha relatati ma’ pubblikazzjonijiet rigward l-istudju ta’ Mark Regnerus li ddemonizza lill-ġenituri gay. Apparti l-fatt li l-konklużjonijiet ta’ Regnerus qajmu ħafna mistoqsijiet dwar il-metodoloġija, dan l-istudju kien supported minn Witherspoon Institute, organizzazzjoni li għandha storja ta’ attività anti-gay li tiskredita kull possibbiltà li l-istudju jkun oġġettiv. Dan l-istudju ntuża minn attivisti anti-LGBTI madwar id-dinja kollha matul din l-aħħar sena. Pereżempju fi Franza ntuża mill-attivisti manif pour tous biex jopponu l-liġi li daħħal il-Gvern ta’ Hollande f’Mejju li għadda.  

Kif qal ukoll l-Onor. Carmelo Abela, hemm studji li juru riżultati pożittivi u oħrajn negattivi, imma tajjeb li nirrimarkaw dwar minn fejn ġejjin dawn in-negattivi. L-Onor. Simon Busuttil qalilna “let’s stop borrowing studies produced in other countries”.  Meta nisma’ dan id-diskors, nibda nifhem iktar min qed jaħdem ma’ min minn taħt.  L-Onor. Simon Busuttil ma jafx li d-drittijiet huma universali u ma jvarjawx minn pajjiż għall-ieħor? Studji fuq Malta għandna, hemm is-survey tal-Fundamental Rights Agency li juri li aħna m’aħniex differenti minn pajjiżi oħra, u ħareġ biċ-ċar li koppji gay Maltin ibatu minn ħafna diskriminazzjoni bħalma ħareġ fl-istudju internazzjonali tal-FRA. Fejn m’hemmx rikonoxximent tar-relazzjonijiet tal-ġenituri u fejn il-ġenituri ma jistax ikollhom tutela fuq it-tfal tagħhom, dawk li jbatu l-iżjed huma t-tfal. 

Se jkolli nikkonkludi. Kelli ħafna iktar każijiet ta’ qrati x’nikkwota imma se jkolli nagħlaq u ngħid li aħna, il-Partit Laburista, meta kien fil-Gvern dejjem ta kas tal-minoranzi anke jekk immorru kontra l-kurrent. 15-il sena ilu kont ħriġt white paper u Abbozz ta’ Liġi dwar il-Vjolenza Domestika, kien inbidel il-Gvern, u din il-liġi dam is-snin ikaxkar saqajh biex iressaqha. Kienu jgħiduli li jiena rrid inkisser il-familji għax ressaqt dan l-Abbozz fuq il-vjolenza domestika, imma għaddew is-snin, u l-pressjoni biex jagħmilha bdiet tikber. Dr Gonzi kien jgħidli li dik il-liġi riedu jirranġawha. Wara dan għaddew is-snin u fl-aħħar ħarġet il-white paper għad-diskussjoni. 

Tant kien jidher li qed jagħmilha biex ikaxkar saqajh, li ħariġha bil-firma tiegħi wara dawk is-snin,  jiġifieri lanqas biss comma ma biddel! Ma niskantax li niġi hawnhekk u nisma’ din l-attitudni ta’ “għax irridu naraw” u “irridu nistudjaw”.  Illum, dik il-liġi hija parti mil-leġiżlazzjoni tagħna. Nieħu gost illum nara l-NGOs jitfixklu f’saqajn xulxin biex jagħmlu seminars fuq il-vjolenza domestika u kif irridu nsaħħu l-ġlieda kontriha. Min kien ministru f’dan il-Parlament stess meta konna qegħdin niddibattu emendi fuq din il-liġi, wara li għadda ż-żmien qalli li aħna rridu nkissru l-familja għax konna qegħdin nagħmlu liġi kontra l-vjolenza domestika. Illum nieħu gost li l-pajjiż kollu jaqbel li hemmhekk konna qegħdin inħarsu d-drittijiet ta’ min qed ibati, u l-istess qegħdin nagħmlu b’din il-leġiżlazzjoni.  Grazzi,  Sur President.  

MR SPEAKER: Grazzi. Il-mistoqsija hija li l-Abbozz ta’ Liġi msejjaħ “Att biex jirregola l-unjoni ċivili u biex jipprovdi dwar ħwejjeġ li għandhom x’jaqsmu magħhom jew huma anċillari għalihom” ikun moqri t-Tieni Darba.  Dawk favur?  (Onor. Membri:  Aye)  Dawk kontra?  Agreed.  

Il-mozzjoni għaddiet nem. con. u l-Abbozz ta’ Liġi ġie moqri t-Tieni Darba. 


ONOR. HELENA DALLI:  Sur President, nipproponi li dan l-Abbozz ta’ Liġi jiġi ttrattat mill-Kumitat Permanenti għall-Konsiderazzjoni ta’ Abbozzi ta’ Liġijiet.  

MR SPEAKER:  Min jissekonda?  
ONOR. DEBORAH SCHEMBRI:  Nissekonda.  

MR SPEAKER: Il-mistoqsija hija li l-Abbozz ta’ Liġi jiġi ttrattat mill-Kumitat Permanenti għall-Konsiderazzjoni ta’ Abbozzi ta’ Liġijiet.  Dawk favur?  (Onor. Membri: Aye)  Dawk kontra?  Agreed.

Il-mozzjoni għaddiet nem. con. 

MR SPEAKER:  Il-Ministru għal Finanzi.  

ONRO. EDWARD SCICLUNA: Sur President, għandi messaġġ mingħand il-President.  

MESSAĠĠ TAL-PRESIDENT

GEORGE ABELA
PRESIDENT

Il-President wara li kien informat dwar is-suġġett tal-Abbozz ta’ Liġi “biex jimplimenta Miżuri tal-Estimi Finanzjarji għall-2014 u miżuri amministrattivi oħra”, jirrakkomandah għall-konsiderazzjoni tal-Kamra tad-Deputati.
					 7 ta’ Novembru 2013 

MR SPEAKER:  Il-Ministru għall-Finanzi.  

ONOR. EDWARD SCICLUNA:  Sur President, nipproponi t-Tieni Qari tal-Abbozz ta’ Liġi msejjaħ “Att biex jimplimenta miżuri tal-Estimi Finanzjarji 2014 u miżuri amministrattivi oħra”.  

MR SPEAKER:  Min jissekonda?  

ONOR. CARMELO ABELA:  Nissekonda.  

MR SPEAKER:  Rimarki?  Il-Ministru għall-Finanzi.  

ONOR. EDWARD SCICLUNA:  Sur President, illum, xahar u nofs wara li nqara l-Baġit, ma tisma’ lil ħadd jitkellem dwaru, la fuq ir-radju, la fuq it-televixin  u lanqas fil-gazzetti. Dan narah bħala sinjal tajjeb, għax ifisser li m’hemmx ansjetà u hawn dik in-normalità li kemm il-familja kif ukoll in-negozju jixtiequ li jkollhom. Dawn jafu li l-Gvern qed jismagħhom, jafu li l-Gvern qed jaħseb fihom, jafu li jekk ma jmisshomx illum se jmisshom għada, u hemm ukoll dik il-fiduċja li bil-mod il-mod qed nibnu Malta aħjar, pass wara l-ieħor. L-indikazzjonijiet ta’ titjib ekonomiku qegħdin hemm għal min irid jarahom, dejjem jekk jinterpretahom sew. Imma ħalli nibda bl-indikaturi bażiċi, ix-xogħol u l-qgħad. 

Naħseb li lkoll naqblu li dawn huma l-barometri tal-ekonomija Maltija, u biex ikollok barometru tajjeb ma tridx titfa’ l-figuri bl-addoċċ fejn toqgħod issemmi 20,000 post tax-xogħol, imbagħad issib li mhux biss hija figura vvintata imma la hija maħduma b’formola magħrufa u lanqas hija kkwotata mill-Eurostat. Biex titwemmen u jkun hemm il-kredibbiltà u ma niżgwidawx hemm bżonn li nużaw rati uffiċjali. Hawnhekk kemm-il darba nfissru l-mod li l-ekonomisti jużaw biex ikejlu r-rata tal-qgħad, però minkejja dan, tan-naħa l-oħra jerġgħu jiġu hawnhekk u jerġgħu jitkellmu b’mod magħluq dwar in-numru ta’ dawk li jirreġistraw. 

Aħna nafu li dawk li jirreġistraw, li jammontaw għal 7,500, huma parti minn klassi ikbar ta’ nies li mhumiex qegħdin jirreġistraw, imma kieku jiġu offruti xogħol, ikunu lesti li jaċċettawh. Huwa dak il-mod li wieħed jista’ jgħid kemm hawn nies qiegħda, mhux nies jirreġistraw biss imma nies li mhumiex qegħdin jaħdmu anke kieku jixtiequ ħafna li jaħdmu u kieku jiġi offrut lilhom ix-xogħol, lesti li jaċċettawh.  Din hija miżura li tintuża mill-Eurostat permezz tal-labour force survey li, bejn wieħed u ieħor, jikkalkulaw ikun hawn 12,000 minn dawn it-tip ta’ persuni. 

Imbagħad hemm sitwazzjoni oħra fejn jgħidu li x-xahar li għadda kien hemm żieda ta’ 500 mis-sena l-oħra fl-istess xahar. Jekk il-popolazzjoni qed tikber, il-labour force tikber magħha, u huwa normali li n-numru ta’ nies li qed ifittxu x-xogħol, li telqu min xogħol għal ieħor, li ħarġu mill-iskola biex ifittxu x-xogħol, se jiżdied pari passu.  Inti trid toqgħod attent għall-persentaġġ u mhux għan-numru. Jistgħu jagħmlu press conference kull xahar, għax in-numru jiżdied jekk tiżdied il-labour force. Din hija ħaġa naturali. Jiena forsi nista’ nifhem li min hu avukat juża u jiċċita ċerti numri, għax jiena wkoll inħossni skomdu meta nitkellem b’mod legali, li mhijiex il-professjoni tiegħi, imma hawnhekk hawn min qiegħed fuq dan is-suġġett u jaf li n-numru tal-qgħad jinqasam f’erbgħa. 

Tnejn minnhom huma normali u oħrajn inkwetanti. Li jkun hemm qgħad staġjonali hija normali, għax inti jkollok aktar nies jaħdmu fis-sajf meta jerġgħu jibdew jiftħu  l-lukandi u ristoranti li jkunu magħluqin fix-xitwa. Hemm ukoll il-festi, żmien meta dawk li jbigħu fit-triq jiżdied, imma mbagħad jiġri l-kuntrarju fix-xitwa. Wieħed ma jistagħġibx li jkun hemm dak it-tibdil, għax dak huwa normali. L-istess dwar il-qgħad li bl-Ingliż ngħidulu fractional unemployment. Dan jikkonsisti f’raġunijiet li n-nies il-ħin kollu jitilqu minn xogħol għal ieħor, min jieħu promotion, min japplika għax irid ibiddel ix-xogħol, min għax ġej minn studju ġdid u minn korsijiet ġodda u min ikun ħiereġ mill-iskola. Dan ukoll huwa normali, u  persentaġġ li aħna nikkalkolaw, għall-inqas f’pajjiżna, li huwa ta’ 6.4% tal-unemployment, ikun parti sostanzjali minnu. 

L-ekonomisti jgħidulu n-natural rate of unemployment, u huwa parti mil-labour market li jkollok nies li qegħdin ibiddlu x-xogħol. Jekk qed ibiddlu x-xogħol huma unemployed u allura mhuwiex il-każ li wieħed joqgħod jitkellem dwar dak in-numru li jiżdied mal-labour force meta l-persentaġġ jibqa’ l-istess. Jekk ir-rata tal-qgħad bħala persentaġġ tiżdied, hemmhekk iva, wieħed ikollu għalfejn jitħasseb. Imbagħad hemm dak li bl-Ingliż ngħidulu d-discouraged  worker effect, jiġifieri meta jkun hemm ħafna nies unemployed li ma jagħtux kas, u ma jmorrux jirreġistraw. Nies bħal dawn jgħidulek: Jiena għalfejn se nirreġistra la mhux se nsib xogħol? Dan jibqa’ d-dar u ma jirreġistrax. Għalina dak huwa unemployed ukoll. 
 
Sur President, imbagħad hemm is-cyclical unemployment, dak il-qgħad ċikliku li fi żmien ta’ boom jaqa’ u fi żmien ta’ riċessjoni jiżdied. Dak iva, wieħed għandu jagħti kasu, imma l-indikazzjoni tiegħu wkoll hija r-rata tal-qgħad. Imbagħad hemm il-qgħad strutturali, jiġifieri fejn it-teknoloġija titbiddel, fejn pereżemopju nies li kienu jaħdmu fil-fotografija bil-metodu l-antik tilfu x-xogħol tagħhom għax issa l-fotografija hija diġitali. Hemm ukoll l-early retirement schemes fejn nies jitilfu x-xogħol għax l-industrija tagħhom qed tmajna jew tagħlaq u allura ma jsibux xogħol.  Hemmhekk trid tinvesti biex dawn il-ħaddiema jieħdu t-taħriġ ħalli jaqilbu l-ħiliet tagħhom u jadattaw għall-ekonomija moderna.

Sur President, qed ngħid dan biex nuri li mhuwiex mod intelliġenti u mhuwiex mod ekonomikament korrett li toqgħod titkellem b’mod sempliċi għall-aħħar dwar il-fatt li hemm 500 iżjed li marru jirreġistraw mis-sena l-oħra. Fil-verità x’insibu? Insibu li fil-pajjiż l-affarijiet mexjin tajjeb.  L-aħħar figuri li jingħataw mill-Eurostat qed juru li r-rata tal-qgħad waqgħet għal 6.4%. Niftakru li sena u nofs ilu kienet anke 7%. Hawn qed nitkellem dwar ir-rata tal-Eurostat li mhijiex ta’ dawk li jirreġistraw biss, u allura wieħed aktar jista’ joqgħod fuqha għar-raġuni li r-rata tax-xogħol qiegħda tiżdied. Fl-ewwel kwart ta’ din is-sena meta mqabbel mal-ewwel tliet xhur tas-sena l-oħra,  din żdiedet b’1.6%. Din hija rata pożitiva imma fit-tieni kwart kienet ferm aħjar, għax telgħet għal 3.1% u fit-tielet kwart qiegħda 1.7%.  

X’ifissru dawn? Fl-ewwel kwart kien hemm żieda ta’ 2,700 post ta’ xogħol ġdid iżjed milli kien hemm is-sena l-oħra, fit-tieni kwart il-postijiet iżjed mis-sena ta’ qabel żdiedu b’5,200 u fit-tielet kwart żdiedu b’2,900. Wieħed m’għandux għalfejn jistagħġeb li f’kull ġurnata bejn April u Ġunju kien hemm 22 post tax-xogħol maħluq kuljum. Din ir-rata hi dovuta għax kien hemm boost għax waqfet l-inċertezza u beda jiżdied il-konsum u l-infiq u allura wieħed stenna li l-ekonomija tieħu nifs. L-ekonomija ħadet nifs fit-tieni kwart u bdiet tikkrea 22 post tax-xogħol kuljum iżjed mis-sena ta’ qabel. F’dawn l-aħħar tliet xhur din ir-rata kienet aktar moderata għax iż-żieda kienet ta’ għaxar postijiet tax-xogħol kuljum.  

Rigward il-parteċipazzjoni tan-nies fis-suq tax-xogħol, dik li ngħidulha l-labour participation rate, dik dejjem nixtiequ li xi darba ssir bħal ta’ pajjiżi avvanzati ħalli jkollna iktar min-nofs il-popolazzjoni ta’ Malta jaħdmu u allura jkunu jistgħu jġorru l-piż tal-pensjonijiet u tal-benefiċċjji soċjali aħjar milli qed jinġarr illum. Aħna nafu li meta jkollok labour force żgħira, din il-labour force se jkollha ġġorr piż ikbar għax għandek iktar nies ma jipparteċipawx milli jipparteċipaw, bir-riżultat li dawk li jipparteċipaw iridu jġorru piż doppju, jiġifieri tagħhom u ta’ min mhux qed jipparteċipa, bħal tfal, kbar, nies li mhux qed jaħdmu, nisa u oħrajn.  

Nieħu gost inħabbar li fl-ewwel kwart, din ir-rata kienet ta’ 59.7%, u fit-fieni kwart saret 60.4%. Jiġifieri 60.4% ta’ dawk li qegħdin fl-età bejn il-15-il sena u 64 sena li jistgħu jaħdmu, fil-fatt qegħdin jaħdmu, u fl-aħħar tliet xhur, jew fit-tielet kwart ta’ din is-sena, ir-rata telgħet għal ftit inqas minn 61%, jiġifieri 60.8%. Wieħed jagħmel il-kuraġġ jara dan, għax dan ifisser li l-ekonomija qiegħda tkabbar ir-ritmu tagħha. Ir-rata tal-qgħad nieżla, mhux bħalma qed tgħid l-Oppożizzjoni li tielgħa. Meta ngħidu hekk inkunu qegħdin niżvijjaw lin-nies, u jiddispjaċini għax jekk m’aħniex se niftiehmu fuq indikaturi bażiċi, allura nkunu qegħdin nagħtu ħafna sinjali konfliġġenti fil-vojt li jiżgwidaw lil min ikun irid jara u jimmoniterja kif sejjer l-andament ekonomiku.  

Meta jkun sejjer ħażin m’hemmx x’tagħmel, ikun sejjer ħażin, u hawnhekk inkunu l-ewwel nies li ninkwetaw jekk ir-rata tal-qgħad tiżdied. Din hija xi ħaġa li ma neħdux gost biha, imma meta tkun nieżla ejja ngħidu li hija nieżla u mhux noqogħdu nsibu ċerti figuri li jipprovaw jagħtu stampa differenti mir-realtà.  Ix-xogħol qed jiżdied għax l-ekonomija qed tikber, mhux bħalma kienu pproġettaw b’mod allarmanti li meta jkun hemm Gvern Laburista se nidħlu ġo ħajt, se jkollna riċessjoni, se jiġrilna bħall-Greċja u se mmorru nitolbu l-bailout! Dan kollu sfuma fix-xejn! Jien m’iniex se nkompli b’aġġettivi oħra, imma l-verità hija li dan il-Gvern, biex ikun prudenti, bassar tkabbir ekonomiku reali għal din is-sena ta’ 1.2% u fil-fatt, fl-ewwel disa’ xhur tas-sena, ir-rata medja ta’ tkabbir mhux 1.2% kienet imma 2.2%. 

L-istess jista’ jingħad għall-prodott gross domestiku. Filwaqt li aħna pproġettajna rata ta’ tkabbir ta’ 3.7%, fil-fatt il-medja għall-ewwel disa’ xhur kienet ta’ 4.2%, jiġifieri l-pajjiż mar aħjar milli konna qed nistennew. Din hija xi ħaġa li tgħin biex id-dejn ma jkomplix jiżdied bir-rata li kien qed jiżdied. Tgħin ukoll biex id-defiċit ma jkomplix jiżdied fil-persentaġġ li kien ipproġettat u dan iżid ukoll id-dħul għall-Gvern. Fil-fatt id-dħul għall-Gvern sejjer tajjeb u nisperaw li sal-aħħar ta’ Diċembru nkunu nistgħu nirrapportaw li d-dħul kien iżjed milli wieħed kien qed jistenna għar-raġuni li l-ekonomija sejra tajjeb. Aħna dejjem għedna li huwa importanti - u nimmaġina li l-Oppożizzjoni taqbel magħha wkoll - li l-ekonomija u t-tkabbir ekonomiku jkomplu jkunu stabbli, għax il-problemi jibdew jiżviluppaw u jikbru meta taqa’ l-ekonomija.  Għalxejn iżżid it-taxxi. Tagħmel x’tagħmel, jekk ma jkollokx l-ekonomija u t-tkabbir ekonomiku stabbli, jiġri bħalma ġara fil-Greċja, l-Irlanda u l-Portugall, u l-problemi jibdew jikbru.  Għalhekk huwa importanti li l-ekonomija tkompli miexja b’ritmu tajjeb. 

Nixtieq ukoll insemmi r-rata tal-qgħad taż-żgħażagħ. Nafu li f’kull pajjiż iż-żgħażagħ isofru rata ta’ qgħad iktar mill-kbar għar-raġuni li għad m’għandhomx l-esperjenza, għar-raġuni li forsi jridu jistennew iżjed, forsi huma indeċiżi, forsi għax min jimpjegahom għadu mhux żgur mill-kapaċitajiet tagħhom. Għal raġuni jew oħra, ir-rata tal-qgħad taż-żgħażagħ hija ferm ogħla. Fl-Ewropa hemm pajjiżi fejn hija 24% u 28% taż-żgħażagħ taħt il-25 sena. Hawn Malta, bi pjaċir ngħidu li din ir-rata għal dawn l-aħħar disa’ xhur bdiet nieżla. Wieħed irid jistudja biex jara għaliex dan il-fenomenu qed jiġri, imma l-fatt hu li fl-ewwel kwart, ir-rata tal-qgħad kienet 13.7%, fit-tieni kwart waqgħet għal 13.4% u fit-tielet kwart niżlet għal 13.1%.  Din hija xi ħaġa li tagħtik il-kuraġġ biex tkompli miexi fuq dan il-pjan ekonomiku li dan il-Gvern jemmen fih u jsostni billi jisma’ u billi jagħti kuraġġ lin-nies fin-negozju. 

Ftit ilu avviċinani l-Onor. Falzon fuq każ u fuq ieħor biex ineħħu l-ostakli li jimpedixxu n-negozju li jkompli jikber u jħaddem in-nies. Dan ukoll qiegħed jiġi rifless fil-mod kif il-Kummissjoni tħares lejna. Hawnhekk l-Oppożizzjoni għaddiet ħafna kummenti għax ma tajnihiex l-informazzjoni kollha. Din hija miżinterpretazzjoni tal-kummenti tal-Kummissjoni għax, bħalma se ngħid jien, għandna l-ewwel rapport li jirrigwarda l-finanzi għal din is-sena li huwa pożittiv. Bħala finanzi għal din is-sena l-Kummissjoni tikkonsidra li Malta, bħalma xtaqet hi, ħadet azzjoni effettiva – dan huwa l-kliem tal-Kummissjoni – u li għal dan, l-istat membru, jiġifieri Malta, ma jeħtieġ l-ebda passi oħra fil-proċedura tad-defiċit eċċessiv. 

Jiġifieri aħna żammejna kelmtna li nieħdu azzjoni u din se tiġi kkonfermata fil-bidu tas-sena d-dieħla. Il-kondizzjoni kienet biss li nieħdu azzjonijiet effettivi u aħna morna oltre.  Aħna qegħdin inwiegħdu xi ħaġa li l-Kummissjoni sal-lum għadha mhijiex konvinta li se naslu għaliha imma li aħna persważi minnha, għaliex il-figuri tat-Teżor huma li huma. Qed nirreferi għall-fatt li se naslu biex nagħlqu s-sena b’defiċit  taħt it-3%.  Sal-lum qatt ma tista’ tgħid mija fil-mija, u r-riskji dejjem qegħdin hemmhekk, għaliex meta s-sistema tiġi mkejla b’mod ta’ accruals, ikun hemm kontijiet payable li jkunu saru u allura jridu jitħallsu wara li jitniżżlu bħala spejjeż avolja ma ħarġux il-flus għalihom. Jitniżżel ukoll ċertu dħul li suppost daħal – receivables - però jista’ jidħol fil-bidu tas-sena d-dieħla. Però dwar dan nitkellmu aktar tard.  

Dwar ir-riforma tal-programm tas-sħubija ekonomika għal Malta, l-opinjoni tal-Kunsill, li tingħata mill-Kummissjoni li ġiet mbagħad adottata mill-Kunsill, hija pożittiva ukoll. Malta ppreżentat dawn ir-rapporti lill-Kummissjoni fl-1 ta’ Ottubru, imbagħad iktar tard ingħatajna l-opinjoni tal-Kummissjoni dwarhom. Niftakru li aħna ffokajna r-riformi fuq dawk li jgħidulhom il-country specific recommendations (CSRs). Il-Kummissjoni tagħmel għal kull pajjiż numru ta’ rakkmandazzjonijiet li fl-opinjoni tagħha huma l-iktar importanti għall-iżvilupp ekonomiku u soċjali.  Ħadd ma jieħu gost jiġi jgħidlek bid-difetti ta’ pajjiżek. Dan jagħmluh ir-rating agencies, jagħmluh l-IMF u jagħmluh il-Fond Monetarju Internazzjonali. Dan bħal meta għandek pazjent li ma jiħux gost li t-tabib joqgħod jgħidlu li jrid inaqqas minn xi ħaġa jew ma jpejjipx, però jaf li dawn huma pariri għall-ġid tiegħu stess.  

Sur President, kien hawn ħafna mill-Oppożizzjoni li ma fehmux il-programm elettorali tagħna u bdew jgħidu li jekk nitilgħu fil-gvern se nfallu l-pajjiż bil-miżuri li hemm proposti. Dawn mhux miżuri kienu jgħidulhom, imma wegħdiet, imma aħna konna narawhom bħala miżuri li jolqtu kemm jista’ jkun dawk ir-rakkmandazzjonijiet li aġenziji barranin u esperti u l-Kummissjoni kienu jgħidu li huma għall-ġid ta’ pajjiżna. Hawn nixtieq nirreferi għad-diversifikazzjoni tal-fuel, għall-parteċipazzjoni fil-kamp tax-xogħol, xi ħaġa li għadni kemm tkellimt fuqha, u għall-mod kif intejbu l-ħiliet tal-labour force ta’ pajjiżna. Dawn huma s-CSRs.  Fil-fatt naraw l-iżgurar tas-sostenibilità tal-finanzi pubbliċi, li huma CSRs 1, 2 u 4, it-tisħiħ tal-effiċjenza tal-amministrazzjoni pubblika, li huma CSRs 2 u 5, insibu ż-żieda fil-produzzjoni potenzjali, filwaqt li tiżdied il-kompetittività u tiġi promossa ekonomija diversifikata u bilanċjata li nsibuhom fis-CSRs 2, 3 u 4, u s-salvagwardja tal-istabilità finanzjarja li qiegħda fis-CSR 5.  

Il-miżuri fiskali u strutturali li Malta qed tippjana li timplimenta huma dawn li ġejjin. Għandna l-ewwel nett ir-riforma tal-qafas fiskali. Dawn huma r-regoli biex ikomplu jiggwidaw, bħalma l-linja tiggwida lill-ferrovija li twassalna għal stabbiltà ekonomika, però mil-lat fiskali. It-tieni nett għandna l-analiżi tal-infiq fil-livell ta’ ministeri. Inti inutli tintaxxa jekk ma jkollokx kontroll fuq l-infiq, u nafu li l-infiq pubbliku jrid ikollu kontroll sħiħ u intelliġenti. Inti mhux taqbad u taqta’, imma trid tara li bħalma tagħmel mara tad-dar jew raġel tad-dar, min kull ewro tieħu l-aħjar valur. Billi dawn huma flus tat-taxpayer, wieħed għandu iżjed jagħti kas il-kontroll ta’ din l-ispiża. Aħna waqqafna spending review bl-espert barrani biex jara u jeduka u jħarreġ. 

Imma inti mhux billi tħarreġ biss, għax il-kontroll irid jiġi wkoll min-naħa tal-ministeri stess li jaraw kif l-infiq jista’ ikun aħjar u biex ikun hemm effiċjenzi u cost saving li jippermettu biex issir spiża ikbar. Biex ikollok iktar effiċjenza fis-saħħa u fl-edukazzjoni m’għandekx bżonn iktar spiża imma għandek bżonn tuża b’mod tajjeb dawk ir-riżorsi li mhumiex użati tajjeb f’dak il-ministeru. Ir-raba’ miżura hija intiża sabiex tittejjeb il-provvista ta’ servizzi fis-settur tas-saħħa. Għandna wkoll ir-ristrutturar tal-impriżi li huma proprjetà tal-Istat bħalma huma l-Korporazzjoni Enemalta u l-Air Malta, għandna żieda fl-effiċjenza tal-amministrazzjoni pubblika, imbagħad għandna ċaqliq gradwali tal-piż tat-taxxi minn taxxi diretti, jiġifieri fuq ix-xogħol, għal dawk indiretti, jiġifieri fuq il-konsum. Dan jgħin għat-tkabbir ekonomiku.  

Sur President, x’qaltilna l-Kummissjoni fl-opinjoni li tat lill-Kunsill?  Qalet li dan il-pakkett ta’ miżuri huwa fil-parti l-kbira adegwat u jista’ jiġi mistenni li jikkontribwixxi għat-tisħiħ tal-finanzi pubbliċi. Il-Kummissjoni ma tgħid xejn mingħajr ma tgħidlek “but”, u qalet ukoll li madanakollu jidhru neċessarji aktar sforzi f’xi oqsma - u dan naċċettawh - bħall-iżgurar tas-sostenibilità fit-tul tal-finanzi pubbliċi. Hawnhekk qed titkellem dwar li rridu nagħtu ħarsa iktar fil-fond lejn is-sistema tal-pensjonijiet ta’ pajjiżna. Dak li qed tgħid. Għal dawn is-snin li ġejjin il-Kummissjoni hija kuntenta bil-pjan tal-Gvern, però trid li l-Gvern jagħti medda itwal fil-futur għall-2020, għall-2030 u għall-2040 għaliex irridu naraw li jkun hemm is-sostenibilità tas-sistema tal-pensjonijiet f’pajjiżna.  

Niġu issa għall-qafas fiskali. Il-Kummissjoni qalet li r-riforma tal-qafas fiskali hija wkoll adegwata u mistennija li ssaħħaħ il-governanza fiskali u tgħin sabiex tillimita d-deterjorament fiskali. It-twaqqif ta’ kunsill fiskali indipendenti, xi ħaġa li se nagħmlu fis-sena li ġejja, skont il-Kummissjoni jkun mistenni li jista’ jikkontribwixxi għat-titjib fil-moniteraġġ u l-ippjanar tal-finanzi pubbliċi ta’ pajjiżna. Rigward in-nefqa pubblika, l-analiżi tal-infiq tinsab għaddejja u għandha l-għan li tidentifika fejn jista’ jkollna iffrankar fin-nefqa u ttejjeb l-effiċjenza tal-infiq pubbliku.  Dan jista’ jirriżulta, min-naħa, fi tkabbir inqas tan-nefqa u, min-naħa l-oħra, f’infiq li jiffavorixxi iktar it-tkabbir.  Hawnhekk il-pjan tal-Gvern mhuwiex pjan bl-addoċċ, ta’ wegħdiet li nagħmluhom qabel l-elezzjoni mbagħad jiddispjaċina wara meta nkunu fil-Gvern!  Dawn huma skont il-gwidi li l-esperti jaħsbu li, jekk nimxu fuqhom, pajjiżna jista’ jgawdi t-tkabbir ekonomiku li jkun jista’ jinfirex fuq kulħadd. Irridu li Malta mhux biss tkun iktar b’saħħitha imma tkun ukoll iktar ġusta.  

Dwar il-pensjonijiet għedna li hija concern fit-tul, imma l-Kummissjoni qiegħda tammetti li l-introduzzjoni tat-tielet pilastru tal-pensjoni jista’ jtejjeb l-adegwatezza tas-sistema tal-pensjonijiet. Hemm ukoll il-miżuri ppjanati għat-titjib tal-provvista tas-servizzi fis-settur tas-saħħa li hu mistenni li jtejjeb l-effiċjenza u l-adegwatezza tas-sistema. Dawn il-miżuri u dawn ir-riformi huma work in progress, u hawnhekk il-Kummissjoni tkellmet dwar in-nuqqas ta’ dettalji fl-informazzjoni. Għax qegħdin work in progress ovvjament ma stajniex ngħaddu dawk ir-rapporti li nbdew jew li issa waslu biex jispiċċaw lill-Kummissjoni ħalli nagħtuhom dettalji ta’ dawn il-miżuri li qegħdin nibbażaw fuqhom ir-riforma tas-saħħa.  

Il-Kummissjoni tara wkoll li r-ristrutturar tal-impriżi tal-Gvern, bħalma huma l-linja tal-ajru l-Air Malta u l-kumpanija tal-enerġija Enemalta, jista’ jtejjeb il-prestazzjoni finanzjarja ta’ dawn l-istess kumpaniji u jwassal għat-tnaqqis fl-obbligazzjonijiet kontinġenti minn fuq il-finanzi.  Ħa nfiehem din.  Il-contingent liabilities huma dawk il-garanziji li jagħti l-Gvern għal self li jagħmlu dawn il-korporazzjonijiet. Għalkemm mhuwiex dejn tal-Gvern, qed jagħmel tajjeb għalihom il-Gvern u jekk ma jaslux, it-taxpayer irid jagħmel tajjeb għalihom. Meta tlajna fil-gvern aħna sibna €1 biljun minn dawn il-garanziji. Permezz tar-ristrutturar kemm tal-Air Malta imma iżjed tal-Enemalta nisperaw li f’Marzu li ġej inkunu f’pożizzjoni fejn nuru li dawn se nnaqqsuhom ukoll u se nneħħu piż minn fuq dahar il-Maltin li l-barrani lest li jieħu biex jipparteċipa b’mod strateġiku mal-Enemalta.  

Il-Kummissjoni qed tgħidilna wkoll li l-awtoritajiet - jiġifieri aħna - ippreżentaw taħlita ta’ miżuri li jinsabu diġà għaddejjin u oħrajn ġodda li wieħed jista’ jistenna li se jżidu l-kapaċità tal-amministrazzjoni pubblika sabiex tinforza l-konformità mat-taxxa u t-tnaqqis tal-evażjoni tat-taxxa. Dalgħodu għadni kemm iffirmajt mal-Ambaxxatriċi Amerikana dik li ngħidulha l-Foreign Account Tax Compliance Agreement (FATCA). X’inhu dan il-ftehim? Minħabba li ma kienx hemm ftehim mal-membri stati tal-Unjoni Ewropea, kull pajjiż, Malta inkluża, kellna ninnegozjaw mal-Istati Uniti biex ikun hemm l-iskambju ta’ informazzjoni.  Dan jgħin lill-Gvern Amerikan u jgħin lill-Gvern Malti għal skopijiet ta’ evażjoni ta’ taxxa.  

Bħal dawn isiru b’mod awtomatiku taħt l-OECD.  Ara kemm noqogħdu nibżgħu mill-kritika fuq Malta u għax min jgħid hekk u min jgħid hekk! L-OECD, li hija l-istituzzjoni internazzjonali li ġiet imqabbda mill-G20 biex tevalwa ċ-ċentri finanzjarji bħal ta’ Malta u biex tara wkoll l-istituzzjonijiet li għandu pajjiżna li mhux biss jeżistu imma li jimplimentaw kwalunkwe sistema kontra l-evażjoni tat-taxxa u kontra l-money laundering, poġġietna fost l-aħjar pajjiżi. Il-kliem bl-Ingliż li użaw huma “largely compliant”, 99.9%, u qegħdin fl-istess klassi tal-Amerika, l-Ingilterra u l-Ġermanja!  Naħseb li dan huwa riklam tajjeb għal pajjiżna u, fil-fatt, Malta ġiet misjuba mill-OECD bħala “largely compliant” f’dik li hija trasparenza u “exchange of information” fir-rigward tat-taxxa.  

Il-Kummissjoni qed tirrikonoxxi dan u qed tara dawn ir-riformi li l-Gvern qed jagħmel. Jiena nista’ nsemmi hawnhekk li meta dalogħdu ffirmajna għal pajjiżna, is-sinjal li tajna huwa li ż-żmien nbidel, m’għadux bħall-passat.  Veru se jkun hemm skema ta’ reġistrazzjoni ta’ assi li ma kenux iddikjarati qabel, imma b’mod volontarju, id-disclosure li qegħdin nitolbu li ssir din id-darba hija wkoll warning li dan huwa ċans, mhux għax mhux se jkun hemm ċans darb’oħra, għax sfortunatament il-futur ħadd ma jista’ jbassru, imma għax l-informazzjoni minn barra l-pajjiż dan il-Gvern se tibda tasallu b’mod awtomatiku u allura qegħdin, bħal m’għamlu pajjiżi oħra, nagħtu ċans lil min b’mod volontarju jkun jista’ jagħmel id-disclosure mal-Kummissarju tat-Taxxa.  

Nixtieq ngħid xi ħaġa wkoll dwar il-bidla gradwali indikata mit-taxxa diretti għal dawk indiretti. Dwar din il-bidla, il-Kummissjoni ma qagħditx tiddieħak bina bħalma pprovaw jagħmlu tal-Oppożizzjoni. L-Oppożizzjoni wiegħdu li jaqtgħu t-taxxa. Dik kienet wegħda politika u waqfet hemm. Aħna ħdimnieha fl-isfond tal-kurrent li għaddej fir-riformi fl-Unjoni Ewropea li meta twaqqa’ t-taxxa mix-xogħol u tressaqha fuq il-konsum tkun qed tgħin għat-tkabbir ekonomiku. Dan kien il-mod kif ippreżentajnieha lill-Kummissjoni li qed tgħidilna li din il-bidla gradwali indikata tista’ tinkoraġġixxi l-ħolqien tal-impjiegi.  Dan mhux kliemna, mhux kliem il-Gvern jew kliem il-Ministru għall-Finanzi, imma kliem il-Kummissjoni li fil-fatt ġiet aprovata mill-Kunsill.  U apparti li qalet li din il-bidla tinkoraġġixxi l-ħolqien tal-impiegi, il-Kummissjoni qalet ukoll li din l-istess bidla tagħmel is-sistema tat-taxxa waħda li tgħin iktar it-tkabbir.  Mela, din mhijiex wegħda, imma miżura għat-tkabbir ekonomiku.  

Fl-aħħar nett, il-programm ta’ sħubija ekonomika fih ukoll firxa ta’ miżuri mhux fiskali li fil-parti l-kbira tagħhom għandhom l-oġġettiv ta’ konformità mar-riforma fil-pajjiż. Il-Kummissjoni qalet li dawn huma miżuri li jidhru li jmorru f’direzzjoni tajba u qed tirreferi għar-riforma fil-qrati, xi ħaġa li l-Kummissjoni nnotat u trid spjegazzjoni iżjed.  Dan kien qabel ma kien ħareġ ir-rapport minn dik il-Kummissjoni li twaqqfet u allura se nippreżentaw dan ir-rapport u nuru li qegħdin fit-triq it-tajba.  

MR SPEAKER:  Ipermettili, Ministru, sar il-ħin.  Tibqa’ in possession?

ONOR. EDWARD SCICLUNA:  Iva, nibqa’ in possession.  

MR SPEAKER:  Grazzi. Nistieden issa lill-Ministru għal Għawdex biex, jekk jogħġbu, iressaq l-Aġġornament.  

Fid-9.00 p.m. id-diskussjoni ġiet interrotta u baqgħet aġġornata.  



[bookmark: _Toc395178391]AĠĠORNAMENT

ONOR. ANTON REFALO (Ministru għal Għawdex):  Sur President, nipproponi l-Aġġornament tal-Kamra għal għada t-Tlieta, 17 ta’ Diċembru 2013, fis-6.00 p.m. b’din l-aġenda: 

Ordnijiet tal-Ġurnata

Abbozz ta’ Liġi li jemenda l-Kodiċi Kriminali (Emenda Nru. 5) - Tieni Qari (Kont.);

Abbozz ta’ Liġi li jemenda l-Kodiċi Kriminali (Emenda Nru. 3) - Tieni Qari;

Abbozz ta’ Liġi li jemenda l-Kodiċi Kriminali (Emenda Nru. 4) - Tieni Qari;

Abbozz ta’ Liġi li jimplimenta miżuri tal-Estimi - Tieni Qari (Kont.); 

Abbozz ta’ Liġi dwar il-Professjoni tax-Xogħol maż-Żgħażagħ - Tieni Qari;

Abbozz ta’ Liġi li jemenda l-Att dwar Tfal u Żgħażagħ (Ordinijiet ta’ Ħarsien) - Tieni Qari;

Abbozz ta’ Liġi li jemenda l-Kodiċi Kriminali (Emenda Nru. 6) - Tieni Qari (Kont.);

Abbozz ta’ Liġi li jemenda l-Att dwar il-Periti - Tieni Qari; u

Abbozz ta’ Liġi li jemenda l-Att dwar l-Affarijiet tal-Konsumatur - Tieni Qari.

______________________________


Abbozz ta’ Liġi li jemenda l-Kostituzzjoni ta’ Malta – Kumitat Permanenti.

Abbozz ta’ Liġi dwar Unjonijiet Ċivili – Kumitat Permanenti.

MR SPEAKER:  Grazzi.  Rimarki.  L-Onor. Albert Fenech.  

ONOR. ALBERT FENECH:  Sur President, illejla se nitkellem mhux bħala deputat Nazzjonalista imma bħala rappreżentant tal-poplu għax, wara kollox, dak li suppost aħna f’din il-Kamra. Se nitkellem fuq suġġett speċifiku u skonvolġenti ħafna li ġara dan l-aħħar.  
Sa 18-il sena u nofs ilu, Malta ma kellhiex Dipartiment tal-Kardjoloġija u tal-Kardjo- kirurġija u kien biss bil-wasla tiegħi u ta’ Alex Manché li dawn iż-żewġ dipartimenti nħolqu. Għall-ewwel snin kellna ħafna problemi minħabba li dawn iż-żewġ dipartimenti kienu separati, għax wieħed kien taħt id-dipartiment tal-kirurġija u l-ieħor kien taħt id-dipartiment tal-mediċina.  Ma tagħmilx sens u ma kenitx loġika li dawn iż-żewġ dipartimenti jibqgħu separati. Fil-fatt, dak iż-żmien, il-Prof. Laferla u l-Prof. Mallia raw is-sens li dawn iż-żewġ dipartimenti jiġu uniti. Wara kollox, kemm aħna l-konsulenti, kemm il-kardjoloġisti kif ukoll il-kardjokirurgi qegħdin nittrattaw l-istess pazjenti għall-mard tagħhom tal-qalb.  

Niftaħar ngħid li għall-inqas, minn mindu sirna dipartiment wieħed, avvanzajna bil-kbir. Il-waiting lists għal dawk in-nies li qed jistenenw kemm bypass kif ukoll operazzjoni tal-istents, dik li ngħidulha operazzjoni tal-molol, hija inqas minn xahar.  Fil-fatt, il-maġġoranza ta’ pazjenti li għandhom bżonn molol isiru dak il-ħin stess billi nagħmlulhom angiogram.  Illum għandek kardjokirurgi u kardjoloġisti fl-istess kamra joperaw fuq l-istess persuna bl-interventi li qed isiru, u mxejna ’l quddiem. Bħalma jista’ jgħid kull ministru tas-saħħa li kien hawn f’dawn l-aħħar 20 sena, id-dipartiment tas-servizz tal-qalb huwa d-dipartiment li kellu l-inqas ilmenti u l-ikbar ammont ta’ ittri ta’ tifħir.  

Tista’ timmaġina x-xokk tagħna lkoll - u meta ngħid tagħna, jiġifieri tal-kardjoloġisti u kardjokirurgi - meta ħames ġimgħat ilu naraw fil-Gazzetta tal-Gvern li dawn id-dipartimenti se jinfirdu u se jerġgħu jmorru lura għaxar snin. Dan sar mingħajr konsultazzjoni ma’ ħadd, lanqas miegħi li mexxejt dan id-dipartiment għal għaxar snin.  Staqsejna għar-raġuni għaliex wieħed irid jifred dawn iż-żewġ dipartimenti u ma kienx hemm raġuni.  Ma kien hemm la raġuni ta’ loġika, la raġuni ta’ perspettiva, la raġuni amministrattiva, l-ebda raġuni u allura tibda taħseb:  Għaliex xi ħadd irid jifred dawn iż-żewġ dipartimenti?  Meta ltqajna, l-għaxar kollegi esperti, l-uniċi għaxar bnedmin f’dan il-pajjiż li jifhmu fil-fond fil-kardjoloġija u fil-kardjo-kirurġija, disgħa mill-għaxra esprimew sorpriża u diżappunt, u ffirmaw karta li nista’ nippreżentaha lill-Kamra. Disgħa mill-għaxar esperti f’Malta ma jaqblux li dawn iż-żewġ dipartimenti jiġu mifruda.  
Jiddispjaċini ngħid li ma tridx tkun bozza tal-elf biex tara x’inhi r-raġuni għaliex kien hemm din il-persuna waħda li vvotat favuriha. Ngħidlek minn hawn li mill-konverżazzjoni li kelli mal-Ministru għas-Saħħa - tabib li għandi l-ikbar rispett lejh bħalma kellu l-ikbar rispett għalih missieri – joħroġ li din ma kenitx inizjattiva tiegħu. Din l-inizjattiva ġejja biss biex tippromwovi individwu ta’ kulur. Jiena għamilt l-aħħar 20 sena hemmhekk u qatt ma ħallejt il-politika tidħol fid-dipartiment tas-servizzi tal-qalb. Jistgħu jagħtu xhieda l-għaxar tobba li hawn f’din il-Kamra. Kull tabib ta’ dawn il-gżejjer jista’ jgħidllek li qatt ma daħlet il-politika hemmhekk, imma issa l-politika se tidħol għax hemm individwu li ċerti individwi fil-Gvern iridu jippromwovu. Dan l-individwu hu l-uniku individwu li ffirma l-karta li jaċċetta li dawn iż-żewġ dipartimenti jinfirdu. Issa dan kontra l-maġġoranza ta’ disgħa!  

Issa, biex jinħoloq chairman ġdid irid ikun hemm bord li jinvestiga u li jintervista. Nista’ ngħid li meta lħaqt il-61 sena, sena ilu, kien hemm bord ta’ intervisti, għal chairman ġdid.  Kien hemm ħames applikanti, fosthom dan l-individwu li ffirma kontra dak li xtaqu d-disa’ kollegi tiegħu. Kien hemm ħames applikanti u dan l-individwu ġie l-ħames. Issa dan il-bord ma kienx maħluq politikament, u fil-fatt fuqu kien hemm Prof. Clarke minn barra, li huwa professur tal-amministrazzjoni u dawn laħqu l-istess deċiżjoni unanima. Fejn qegħdin hawnhekk?  Qed nerġgħu mmorru lura? Sejrin                                                                                                                                                                                                                                                    lura għaż-żmien fejn il-partiġjaniżmu kien jidħol f’kull qasam tal-ħajja tagħna inkluż is-saħħa li m’għandha x’taqsam xejn? Jiena ili ntambar għal dawn is-snin kollha li d-dipartiment tas-saħħa għandu jinqata’ minn mal-politiċi u minn maċ-ċivil għax mhuwiex sew li dan jintuza bħala ballun b’detriment tas-saħħa tal-poplu.  

Għalhekk, xtaqt napella tramite s-Sedja li dawn l-individwi li se jistiednu ruħhom biex ikunu fuq dan il-bord jiftakru ħaġa waħda. Jekk hemm persuna li qed tapplika biex tmexxi dipartiment kontra l-opinjoni ta’ sħabu, kif se jmexxih dan id-Dipartiment? Nixtieq infakkar lil dawk li ddeċidew li jippromwovu nies f’partijiet oħra li sfortunatament f’dawn l-aħħar ftit xhur rajna ċerti promozzjonijiet ta’ nies jmexxu dipartiment mingħajr l-atteġġjament propizju u mingħajr ir-rispett ta’ dawk li se jmexxu. Ma nistgħux inkomplu hekk. Hawnhekk qed nipprova nappella għal daqsxejn testosterone fil-parti ta’ dawk li jiddeċiedu li jmorru ma’ din id-deċiżjoni. Dan mhuwiex sewwa u se jikkrea problemi fil-futur. Kellna problemi fil-passat li solvejniehom billi sirna dipartiment wieħed u issa se nifirduh għal raġunijiet partiġjani. Dan mhuwiex sew, mhuwiex diċenti, mhuwiex morali u mhuwiex prattiku.  Grazzi, Sur President.

MR SPEAKER:   Grazzi, Onor. Albert Fenech.  Aktar rimarki?  L-Onor. Ċensu Galea.

ONOR. ĊENSU GALEA:  Grazzi, Sur President.  Ma nifhem xejn f’dak li għamel referenza għalih l-Onor. Fenech. Naturalment huwa suġġett ippreparat minn persuni speċifiċi, però nispera li anke minn dak li qrajt fil-ġurnali u dak li segwejt fil-media ma jgħaddux ftit ġimgħat u jkun hemm min jgħidilna li anke din il-ħaġa stajna ħadna ħsiebha mod aħjar. Meta inti jkollok nies li ħadmu biex l-affarijiet isiru b’ċertu mod għal snin twal u dawk l-affarijiet, kif saru, ħadmu, irridu noqogħdu ferm attenti li ma nbiddlux sempliċement għall-iskop li nkunu qegħdin inbiddlu. Nieqaf hawnhekk għax dan mhuwiex suġġett li nifhem fih u naturalment lanqas irrid intellef mit-thrust tad-diskors tal-Onor. Albert Fenech. 
  
B’mod partikolari f’dawn iż-żmenijiet tas-sena, żmien il-festi, nibdew sensiela ta’ kampanji biex dak li jkun ma jixrobx u jsuq.  Dawn il-kampanji huma ntiżi biex joħolqu fina lkoll li għandna l-liċenzja tas-sewqan sens suppost ta’ responsabbiltà biex ma nagħmlux affarijiet li permezz tagħhom mhux biss nirriskjaw ħajjitna u l-ħajja ta’ min ikun magħna fil-vetturi, imma nistgħu nirriskjaw ukoll il-ħajja ta’ persuni oħrajn innoċenti. Sfortunatament nafu li matul is-snin kien hemm numru ta’ inċidenti kultant fatali, kultant mhux fatali imma li jkollhom riperkussjonijiet kbar li wieħed irid jerfa’ anke r-responsabbiltà għalihom. Il-kampanji li jsiru mill-gvernijiet, mill-awtoritajiet, minn enti li huma privati u volontarji fihom infushom huma kollha kampanji tajba, però rridu nkunu aħna li nagħrfu li vettura hija arma u b’dik l-arma mhux biss jistgħu jweġġgħu n-nies li jkunu qegħdin isuqu imma jistgħu jweġġgħu, imutu jew jiġu feruti għal żmien twil persuni oħrajn assolutament innoċenti. 

Sur President, jiena mhux se nkun iblah u ngħid ma nagħmlux kampanji fuq dan is-suġġett b’mod partikolari f’dawn iż-żmenijiet tas-sena, meta lkoll kemm aħna nkunu x’imkien nieħdu gost mal-kumplament tan-nies u forsi ninsew li f’xi ħin irridu nirritornaw id-dar. Imma tajjeb li apparti dan, nagħmel appell minn hawnhekk.  Irridu nifhmu li huwa sabiħ li nieħdu gost u nqattgħu ftit tal-ħin fil-kumpanija ta’ xulxin, però importanti li nirrealizzaw li wara li nispiċċaw minn dawn l-okkażjonijiet irridu naslu lura fid-destinazzjoni li minnha nkunu tlaqna.  L-appell tiegħi huwa biex  filwaqt li kull wieħed minna jgawdi dawn iż-żmenijiet li ġejjin, ma nsarrfux dawn iż-żmenijiet f’mumenti traġiċi għalina, għall-familji tagħna u għal dawk li jistgħu jkunu l-vittma ta’ nuqqas ta’ responsabbiltà min-naħa tagħna.  

Fil-verità, nagħmlu x’nagħmlu, nafu li l-vittmi fit-toroq, mhux ta’ pajjiżna biss imma kull fejn hemm vetturi fit-toroq, huwa punt ta’ ħsieb u ta’ inkwiet. Saru u jibqgħu jsiru kampanji kbar f’Malta, fl-Ewropa u fil-kumplament tad-dinja biex inaqqsu kemm jista’ jkun n-numru ta’ mwiet. Anke l-Unjoni Ewropea tagħmel kampanji biex tipprova tnaqqas in-numru ta’ mwiet fit-toroq tal-Ewropa b’50%, però nafu wkoll li minkejja kull target li jista’ jiġi stabbilit mill-politiċi, imbagħad irridu nkunu aħna lkoll, kull xufier, li nagħtu s-sehem tagħna biex kemm jista’ jkun nevitaw l-inkwiet. F’pajjiżna s-sitwazzjoni hi li għandna numru ta’ kumplikazzjonijiet oħrajn li wieħed irid joqgħod ferm attent għalihom. 

Wieħed jista’ jgħid li n-numru ta’ mwiet fit-toroq tagħna, fis-snin li għaddew kien madwar 15-il persuna kull sena, daqqa ftit iktar u daqqa ftit inqas. Dan in-numru jinkludi kemm persuni li jkunu qed isuqu, dawk li jkunu passiġġiera kif ukoll persuni li jkunu mexjin fit-toroq tagħna. Dan iġegħelni wkoll nagħmel punt ta’ riflessjoni fuq dawk li forsi f’ħajjithom qatt ma saqu xi forma ta’ vettura però li jużaw it-toroq tagħna wkoll bħala pedestrians. Il-persuna li tkun għaddejja fuq il-bankina ma jistax f’daqqa waħda jfettlilha taqsam minn fejn qiegħda għan-naħa l-oħra. 

Il-persuna li għaddejja minn fuq il-bankina u trid tmur in-naħa l-oħra tat-triq ma tistax taqbad u taqsam meta għandha l-pelican lights 20 pass ‘l bogħod minnha għax tiddeċiedi li z-zebra crossing mhijiex fejn hemm il-pelican lights imma fejn tkun tinsab hi dak il-ħin!  Hawn mhux qed nirreferi għal xi sqaq fir-raba’ imma għat-toroq kollha li għandna f’pajjiżna. Biżżejjed nieħu l-eżempju ta’ Triq Sant’Anna l-Furjana. Ma tgħaddix ġurnata li ma tarax lil xi ħadd, ħafna drabi wkoll anzjani li ma tantx jirnexxilhom jaqsmu malajr, ma tantx jirnexxilhom jagħmlu sprints minn naħa għal oħra tat-triq, li jaqsmu meta l-lights ikunu ħodor għall-karozzi b’konsegwenza li joħolqu periklu għalihom infushom imma anke għax-xufiera.  Dan il-periklu jkun akbar meta l-ħwejjeġ li jkunu lebsin ikun skuri, tant li bilkemm tkun tista’ tarahom.  

Filwaqt li x-xufier għandu responsabbiltà kbira, anke dak li jkun qed jaqsam, il-pedestrian għandu r-responsabbiltà li jara li dan it-tip ta’ affarijiet ma jagħmilhomx. Illum fil-pajjiż għandna mijiet ta’ zebra crossings. Nemmen li kull zebra crossing għandu jkollha l-lights għax bit-traffiku li għandna llum iż-zebra crossing waħedha, bil-belisha lights jew mingħajrhom, mhijiex tajba biżżejjed biex tikkontrolla t-traffiku u l-persuni kollha li jaqsmu b’mod sewwa. Nemmen li kull zebra crossing għandu jkollha l-pelican lights, imma għandna mijiet minn dawn li għandhom il-lights u ma nistgħux naħsbu li t-toroq huma kollha zebra crossing u naqsmu minn fejn ifettlilna.  

Meta nagħmlu dan, inkunu qegħdin nikkawżaw periklu għalina nfusna kif ukoll indaħħlu ħafna persuni f’inkwiet jekk kemm-il darba jolqtuna jew agħar, ikorruna għal dejjem. Dan huwa iktar u iktar problematiku meta wieħed iqis - u jien ngħid bir-raġun - ċerti sentenzi li qed jingħataw għal dawk li huma korrimenti li jiġru kemm fil-post tax-xogħol kif ukoll b’inċident tat-traffiku. Il-ħlasijiet li qegħdin jiġu sentenzjati li jitħallsu huma kbar. Wieħed irid jibqa’ kontinwament jipprova jifhem u jiprova jfiehem li kollha kemm aħna għandna responsabbilità, anke jekk qatt ma soqna, li meta nużaw it-toroq nagħmlu użu tajjeb minn dawn l-istess toroq.  

Sur President, irrid ngħid ukoll li fil-ħin tad-domandi parlamentari tal-lejla kien hawn diskussjoni dwar it-traffiku f’pajjiżna. Il-Ministru Joe Mizzi qal li rridu nammettu li fil-ġranet li għaddew kien hawn titjib sostanzjali fit-traffiku ta’ pajjiżna. Jiena ngħaddi mit-toroq u jekk irrid inkun onest ngħid li dan it-titjib sostanzjali li għamel referenza għalih il-Ministru ma nafx minn fejn jista’ jitkejjel! Ilejla, ġejt għall-Parlament fil-Belt minn San Pawl il-Baħar u t-traffiku li kien hemm fil-bypass ta’ Birkirkara, f’Regional Road, it-traffiku li kien ħiereġ mill-Belt u dak li jasal mill-Imsida sal-Belt kien mingħajr l-ebda waqfien. Jiġifieri ma nafx fejn hu t-titjib! Anke f’ħinijiet oħra matul il-ġurnata u mhux biss fil-5.00 p.m., dan it-titjib ma nafx fejn hu!  Kieku kelli ngħaddi kumment – u probabbilment il-Ministru ma jiħux pjaċir li ngħaddi dan il-kumment imma xorta se ngħaddih u ngħaddih mill-esperjenza - ngħid: Ejjew ma ngħaġġlux, ejjew ma naħarbux niġru u naħsbu li għax titkellem f’dan il-Parlament se tkun solvejt il-problema tat-traffiku u tat-trasport f’pajjiżna!  

Illum, it-traffiku f’pajjiżna huwa wieħed kumpless ħafna. M’għadniex iktar f’sitwazzjoni fejn bniedem jitlaq mid-dar għax-xogħol u mix-xogħol għad-dar u jagħmel vjaġġ wieħed kuljum imma hawn kumplessità ta’ vjaġġi fil-ħinijiet kollha tal-ġurnata u allura ma naħsbux li hemm xi bakketta maġika ta’ xi ministru li jaħseb li jista’ jsolvi dawn il-problemi. Jalla jirnexxilu jagħmel dan, imma għandi dubji kbar, għax fil-verità din is-sitwazzjoni ma’ tistax tiġi solvuta b’dan il-mod meta għandek 300,000 karozza u iktar f’area daqshekk żgħira, bi traġitti kontinwi min-naħa għal oħra. 

Biżżejjed wieħed jgħid li kważi miljun karozza tgħaddi mill-inħawi tal-Mellieħa kull sena biex tmur lejn Għawdex. Mela biżżejjed wieħed jara ponta ta’ pajjiżna li sa ftit tas-snin ilu kienu jgħaddu minha l-ftit vetturi li kienu jiċċirkolaw fil-Mellieħa stess. Illum, minbarra dawk li jmorru l-Għadira jew postijiet oħra ta’ divertiment fl-inħawi tal-Mellieħa, għandek mijiet ta’ eluf ta’ vetturi li jmorru ċ-Ċirkewwa biex imorru Għawdex, u f’xi ħin tal-ġurnata jew tal-lejl iridu jirritornaw. Tista’ taqbad lokalità, lokalità f’pajjiżna u tinduna malajr kemm it-traffiku mhuwiex xi ħaġa li tfaqqa’ subgħajk u ssolvi l-problema.  

Xi ħaġa oħra marbuta ma’ dan is-suġġett hija l-kwestjoni tat-TEN-Ts f’pajjiżna. Fl-1998 kelli l-opportunità li jkolli diskussjonijiet mar-rappreżentanti tal-Unjoni Ewropea f’pajjiżna. Dak iż-żmien id-delegazzjoni kienet immexxija minn persuna mill-Awstrija, li ġiet hawn Malta biex tara x’kienu l-ħteġijiet ta’ Malta f’dik li hija infrastruttura, u dawn id-diskussjonijiet wasslu biex matul is-snin ġie konkluż il-program tat-TEN-Ts f’pajjiżna. Inparti dan għadu għaddej. Anke hawnhekk, ara xi ħadd ma jaħsibx li għandek proġetti infrastrutturali ta’ ċertu tip li tista’ toħlomhom filgħodu u sa filgħaxija jkunu saru! Tista’ tħażżiżhom fuq il-pjanta, imma li tattwahom fil-prattika hija kwestjoni għal kollox differenti. Id-diffikultajiet biex tasal għal soluzzjonijiet mhux dejjem ikun faċli tiffaċċjahom. 

Ftit tal-ġranet ilu kelli risposti fil-Parlament li juru kemm dak li jiġi mfassal b’ġenwinità, b’mod li taħseb li jista’ jkun ta’ soluzzjoni għall-problemi, fil-verità jgħaddu s-snin u jkun diffiċli li tattwah. Kelli mistoqsijiet parlamentari li ġew risposti f’dan il-Parlament ftit tal-ġimgħat ilu li jitkellmu fuq parti żgħira tal-programm tat-TEN-Ts f’pajjiżna, dik mix-Xemxija lejn il-Mellieħa. B’mod partikolari wara l-kontroversji li nħolqu bil-permess tal-iżvilupp tal-Mistra, kellna l-persuni responsabbli mit-Transport Malta li ddikjaraw li issa se jsir ix-xogħol fuq dik il-parti tat-triq tat-TEN-Ts, imma mbagħad il-Ministru f’dan il-Parlament weġibni u qalli li dik mhijiex prijorità bħala parti mix-xogħol ta’ Transport Malta. Hemm ukoll żviluppi li wieħed irid ikompli għaddej fuqhom, imma għal darb’oħra dawn l-affarijiet ma jsirux b’sempliċement statements f’dan il-Parlament.  

Ħaġa għal kollox differenti imma relevanti wkoll għal partijiet mis-soċjetà huwa ftehim li llum is-Segretarju Parlamentari Stefan Buontempo ffirma mal-Malta Football Association fejn kien hemm commitment ta’ €3 miljuni mill-Gvern ta’ pajjiżna. Hawn forsi xi ħadd jgħidilna għaliex meta ddiskutejna fil-baġit li għadda mkien ma kien hemm €3 miljuni għall-MFA għaż-żmien li ġej bħala commitment. Forsi xi ħadd iktar ’il quddiem jgħidilna wkoll kif, meta u fejn se jitħallsu l-affarijiet. Jiena, li għandi esperjenza diretta bħala l-president ta’ club tal-football żgħir tat-tielet diviżjoni, ngħid li huwa tajjeb li nagħmlu iktar investiment minn dak li sar matul is-snin li għaddew fuq il-grounds ta’ pajjiżna, imma mhuwiex biżżejjed li l-gvern tal-ġurnata jaħseb biss biex tinbena l-infrastruttura.  

Waħda mill-problemi kbar li konna niffaċċjaw, li għadna niffaċċjaw u li jekk mhux se jkun hemm għajnuniet speċifiċi se nkomplu niffaċċjaw, hi dwar kif jirnexxilek iżżomm tajjeb għal numru ta’ snin dik l-infrastruttura li tibni. Wara numru ta’ snin trid terġa’ tibdel ħafna minn dawk il-faċilitajiet, b’mod partikolari t-turf, imma hemm ukoll a recurrent expense li kull club, soċjetà li għandna f’pajjiżna trid tiffaċċja, li huma l-kontijiet tad-dawl u tal-ilma.  Forsi jkun hemm min jgħid li issa se jorħsu. Jista’ jkun li jorħsu, imma jorħsu kemm jorħsu, nemmen li l-għaqdiet sportivi f’pajjiżna għandhom jingħataw għajnuna li tmur lil hinn minn kull roħs li jista’ jkun hemm. 

Din mhux l-ewwel darba li qed ngħidha. Għedtha wkoll fi żmien l-amministrazzjoni preċedenti u mhux se niddejjaq nerġa’ nirrepetiha llum. L-għaqdiet sportivi f’pajjiżna għandhom jingħataw xi forma ta’ għajnuna li permezz tagħha jitnaqqas il-piż tal-kontijiet tad-dawl u tal-ilma.  L-għaqdiet mhumiex għall-president jew għall-kumitat imma għan-nies, u b’mod partikolari fin-nurseries ta’ pajjiżna llum hemm mijiet u eluf ta’ tfal li jgawdu minn dan ix-xogħol ta’ dawn l-għaqdiet u allura nagħmel appell minn hawnhekk biex ikun hemm għajnuna finanzjarja.  Grazzi,  Sur President.  

MR SPEAKER: Grazzi. Il-Kamra hija aġġornata għal għada t-Tlieta, 17 ta’ Diċembru 2013, fis-6.00 p.m. bl-aġenda kif ikkomunikata mill-Ministru għal Għawdex.  

Fid-9.30 p.m. il-Kamra aġġornat mingħajr ma saret il-mistoqsija.  

TRANSPORT MALTA – KAP EŻEKUTTIV

6195. L-ONOR. TONI BEZZINA  staqsa lill-Ministru għat-Trasport u l-Infrastruttura: B'referenza għar-risposta tal-mistoqsijiet parlamentari 5605 u 3910, jista’ l-Ministru jgħid x'inhi r-raġuni li l-Ministru qed jirrifjuta li jgħid x'pakkett finanzjarju għandu, inkluż benefiċċji, il-Kap Eżekuttiv ta' Transport Malta? Din il-persuna għandha kuntratt definit jew indefinit? X'inhi r-raġuni illi l-Ministru qed jirrifjuta ripetutament illi jpoġġi fuq il-Mejda tal-Kamra l-kuntratt tal-istess persuna? Jista’ l-Ministru jgħid li mhux fl-interess tal-poplu li jpoġġi tali informazjoni fuq il-Mejda tal-Kamra?

ONOR. JOE MIZZI:  Ninforma lill-Onor. Interpellant li m’għandi xejn x’inżid mar-risposti li ngħataw għall-mistoqsijiet parlamentari 5605 u 3910, ħlief li taħt l-amministrazzjoni preċedenti wkoll ma kenitx il-prassi li titqiegħed din it-tip ta’ informazzjoni fuq il-Mejda tal-Kamra.


TRANSPORT MALTA - MEMBRI

6196. L-ONOR. TONI BEZZINA  staqsa lill-Ministru għat-Trasport u l-Infrastruttura: B'referenza għar-risposta tal-mistoqsija parlamentari 5605, jista’ l-Ministru jpoġġi fuq il-Mejda tal-Kamra l-ismijiet tal-membri ta' Transport Malta, x'remunerazzjoni għandhom u jekk tali remunerazzjoni hijiex tittieħed minn Transport Malta jew inkella mill-Ministeru? Xi kwalifiċi  akkademiċi għandhom dawn il-persuni? X'inhi r-raġuni li l-Ministru qed jirrifjuta ripetutament li jpoġġi fuq il-Mejda tal-Kamra l-ismijiet tal-membri ta’ Transport Malta? Jista’ l-Ministru jgħid li mhux fl-interess tal-poplu li jpoġġi tali informazjoni fuq il-Mejda tal-Kamra?

ONOR. JOE MIZZI:  Peress li l-Onor. Interpellant dejjem jagħti x’jifhem li jaf aktar mill-Ministru nnifsu, ma kontx nistenna li ma kienx jaf min huma l-membri tal-Bord ta’ Transport Malta.  Dan meta tali informazzjoni kienet diġà ġiet imxandra fuq il-mezzi tax-xandir u ppubblikata fil-Gazzetta tal-Gvern.  Għaldaqstant, la jidher li anqas biss ma ta kas ta’ dak li qed jiġri f’dak li għandu x’jaqsam mad-dekasteru li jixxedowja huwa stess, ninfurmah li l-ismijiet tal-Bord ta’ Transport Malta huma hekk kif ġej :-

Chairman		Mr James Piscopo
Deputy Chairman	Mr Chris Cachia
Membri			
Capt. Charles Pace
Dr Vanessa Vella
Ms Alison Zerafa Civelli
Dr Mark Sammut
Ms Annette Farrugia
Capt. Alan Brown
Ms Carmen Pullicino Orlando
Mr Paul Muscat
Dr Deborah Mercieca

Kif diġà ntqal fir-risposta għall-mistoqsija parlamentari 5605, il-membri tal-bord ta’ Transport Malta qed jieħdu l-istess remunerazzjoni li kellhom il-membri tal-bord taħt l-amministrazzjoni preċedenti.


ARTICULATED BUSES - RAPPORTI TEKNIĊI

6197. L-ONOR. TONI BEZZINA  staqsa lill-Ministru għat-Trasport u l-Infrastruttura: B'referenza għar-risposta tal-mistoqsija parlamentari 5609, jista’ l-Ministru jara li jwieġeb il-partijiet kollha tal-mistoqsija parlamentari li għamiltlu?

ONOR. JOE MIZZI:  Filwaqt li nirreferi lill-Onor. Interpellant għat-tweġiba diġà mogħtija għall-mistoqsija parlamentari 5609, nitolbu li jekk għadu ma fehemx xi ħaġa, jikkjarifika għal-liema partijiet tal-mistoqsija qed jirreferi għalihom.


PEMBROKE - SIT TAL-PARK AND RIDE

6198. L-ONOR. TONI BEZZINA  staqsa lill-Ministru għat-Trasport u l-Infrastruttura: Jista’ l-Ministru jgħid jekk is-sit tal-Park and Ride ta’ Pembroke hux se jibda jintuża peress illi fl-aħħar jiem dan ġie magħluq bil-barriers elettroniċi? 

ONOR. JOE MIZZI:  Ninforma lill-Onor. Interpellant illi s-sit tal-Park and Ride li hemm ġewwa Pembroke kien u għadu disponibbli għas-servizz ta’ Park and Ride.

Il-barriers elettroniċi illi qiegħed jirreferi għalihom l-Onor. Interpellant, ġew istallati mill-operatur tat-trasport pubbliku sabiex l-aċċess jiġi kkontrollat b’mod aktar effettiv.


PEMBROKE - SIT TAL-PARK AND RIDE – PARKEĠĠ FIL-VIĊIN

6199. L-ONOR. TONI BEZZINA  staqsa lill-Ministru għat-Trasport u l-Infrastruttura: Jista’ l-Ministru jgħid x’sar minnhom il-pjanijiet li kellha Transport Malta qabel Marzu 2013 biex is-sit tal-Park and Ride ta' Pembroke jiġi mċekken bi ftit metri sabiex jaġevola l-parkeġġ għal min ikun qed iżur il-Luxol Club u l-iskola ta’ St Michael?

ONOR. JOE MIZZI:  Ninforma lill-Onor. Interpellant li l-pjanijiet li kienu qegħdin jiġu kkunsidrati minn Transport Malta fl-2012 sabiex il-parkeġġ żgħir li hemm biswit il-Park and Ride f’Pembroke jiġi mkabbar ftit bil-għan prinċipali li jkun hemm aktar spazju biex il-vetturi li jkunu daħlu f’dan il-parkeġġ ikunu jistgħu jimmanuvraw faċilment biex jerġgħu joħorġu, qatt ma ġie implimentat minn Transport Malta għar-raġuni li l-vetturi setgħu joħorġu faċilment minn ġos-sit tal-Park and Ride stess mingħajr ħlas. 

Fil-fatt, dawk il-persuni li jkunu qegħdin iżuru kemm il-Luxol Club kif ukoll l-iskola ta’ St. Michael’s għal perjodu t’anqas minn 15-il minuta biex jiġbru t-tfal tagħhom, jistgħu jagħmlu użu mill-parkeġġ tal-Park and Ride mingħajr ħlas. Dan minbarra l-fatt li l-ħruġ minn ġo dan is-sit huwa aktar sikur għas-sewwieqa minħabba li l-ħruġ ta’ din il-faċilità ma tagħtix għal go triq prinċipali.

Jiena tajt struzzjonijiet lil Transport Malta biex terġa’ tirrevedi dan is-suġġeriment mill-aktar fis possibbli.


SAN PAWL IL-BAĦAR - TRIQ IT-TURISTI - BANKINA

6403. L-ONOR. ĊENSU GALEA  staqsa lill-Ministru għat-Turiżmu: Billi għal domanda parlamentari preċedenti ngħatajt risposta li l-Kunsill Lokali ta' San Pawl il-Baħar ħallas iktar minn €2000 fuq estensjoni ta’ bankina fi Triq it-Turisti, jista' l-Ministru jagħti tagħrif dwar jekk din hijiex l-istess bankina li fuqha hemm mandat biex ma titneħħiex, mill-privat, għaliex qed tintuża mill-istess privat għal skop kummerċjali? Jista' jikkonferma wkoll li Transport Malta ħarġet ordni biex l-istess bankina titneħħa minn fejn saret?

ONOR. KARMENU VELLA (Ministru għat-Turiżmu):  Ninsab infurmat mill-Kunsill Lokali ta’ San Pawl il-Baħar li din hi l-istess bankina u fuqha hemm ordni minn Transport Malta sabiex titneħħa.

Infurmat li dan ix-xogħol sar sabiex titħares saħħet il-persuni li jkunu qed jaqsmu miż-zebra crossing fil-viċin, liema zebra crossing kienet saret bla permess fil-Leġiżlatura preċedenti.


QORTI – KAŻIJIET MARBUTA MA’ DROGA

6422. L-ONOR. CLAUDIO GRECH  staqsa lill-Prim Ministru: Jista’ l-Prim Ministru jgħid kemm tressqu persuni l-Qorti fuq każijiet marbuta ma’ droga bejn l-2008 u l-2013, sena b’sena u jaqsam in-numri skont jekk kinux akkużati b’pussess sempliċi jew inkella bi traffikar?

ONOR. JOSEPH MUSCAT (Prim Ministru):  Id-dokument bl-informazzjoni rikjesta tpoġġiet fuq il-Mejda tal-Kamra waqt il-ħin tat-Tqegħid ta’ Karti.


IL-BELT VALLETTA – PROĠETTI INFRASTRUTTURALI

6423. L-ONOR. CLAUDIO GRECH  staqsa lill-Ministru għat-Trasport u l-Infrastruttura: Jista’ l-Ministru jelenka x’inhuma l-proġetti infrastrutturali u ta’ toroq li se jwettaq fil-Belt Valletta fl-2014?

ONOR. JOE MIZZI:  Ninforma lill-Onor. Interpellant li kif diġà ġie spjegat qabel f’diversi tweġibiet għall-mistoqsijiet parlamentari, il-Gvern beda biex jattwa dak li ġie imwiegħed fil-Manifest Elettorali, kif ukoll qiegħed fil-proċess biex imexxi ’l quddiem il-proġetti skont il-prijoritajiet u dan wara l-ħafna laqgħat fosthom mal-kunsilli lokali.
IL-ĦAMRUN – PROĠETTI INFRASTRUTTURALI

6424. L-ONOR. CLAUDIO GRECH  staqsa lill-Ministru għat-Trasport u l-Infrastruttura: Jista’ l-Ministru jelenka x’inhuma l-proġetti infrastrutturali u ta’ toroq li se jwettaq fil-Ħamrun fl-2014?

ONOR. JOE MIZZI:  Nitlob lill-Onor. Interpellant jirreferi għat-tweġiba mogħtija għall-mistoqsija parlamentari 6423


IL-FURJANA – PROĠETTI INFRASTRUTTURALI

6425. L-ONOR. CLAUDIO GRECH  staqsa lill-Ministru għat-Trasport u l-Infrastruttura: Jista’ l-Ministru jelenka x’inhuma l-proġetti infrastrutturali u ta’ toroq li se jwettaq fil-Furjana fl-2014?

ONOR. JOE MIZZI:  Nitlob lill-Onor. Interpellant jirreferi għat-tweġiba mogħtija għall-mistoqsija parlamentari 6423.


IL-PIETÀ – PROĠETTI INFRASTRUTTURALI

6426. L-ONOR. CLAUDIO GRECH  staqsa lill-Ministru għat-Trasport u l-Infrastruttura: Jista’ l-Ministru jelenka x’inhuma l-proġetti infrastrutturali u ta’ toroq li se jwettaq fil-Pietà fl-2014?

ONOR. JOE MIZZI:  Nitlob lill-Onor. Interpellant jirreferi għat-tweġiba mogħtija għall-mistoqsija parlamentari 6423.


IL-MARSA – PROĠETTI INFRASTRUTTURALI

6427. L-ONOR. CLAUDIO GRECH  staqsa lill-Ministru għat-Trasport u l-Infrastruttura: Jista’ l-Ministru jelenka x’inhuma l-proġetti infrastrutturali u ta’ toroq li se jwettaq fil-Marsa fl-2014?

ONOR. JOE MIZZI:  Nitlob lill-Onor. Interpellant jirreferi għat-tweġiba mogħtija għall-mistoqsija parlamentari 6423.

MINISTERU GĦALL-EDUKAZZJONI U X-XOGĦOL - MILLENNIUM DEVELOPMENT GOALS

6451. L-ONOR. CARMELO ABELA  staqsa lill-Ministru għall-Edukazzjoni u x-Xogħol: Jista’ l-Ministru jgħid x’inhu l-involviment tal-Ministeru, dipartimenti u entitajiet li jaqgħu fir-responsabbiltà tiegħu fejn għandhom x’jaqsmu l-Millennium Development Goals (MDGs)? Jista’ jgħid jekk sarux xi rapporti dwar l-MDGs mis-sena 2000 sal-lum? Jekk fl-affermattiv, jista’ jqiegħed kopja tagħhom fuq il-Mejda tal-Kamra? Jista’ jgħid jekk hemmx xi persuna jew persuni li huma responsabbli mill-MDGs u min huma? X’inhuma l-issues preżenti u futuri li qed isir jew se jsir xogħol fuqhom?

ONOR. EVARIST BARTOLO:  It-tagħrif mitlub mill-Onor. Interpellant tpoġġa fuq il-Mejda tal-Kamra waqt il-ħin tat-Tqegħid ta’ Karti.

Kopja tar-rapporti u dokumenti tpoġġew fuq il-Mejda tal-Kamra waqt il-ħin tat-Tqegħid ta’ Karti separatament, permezz ta' CD. Dan peress li wħud minnhom huma voluminużi ħafna. Ir-rapporti u dokumenti huma kif se nsemmi:

2007 - Women and Work
Unlocking the female potential report 
English - Oral - Compare and Contrast - Students' Pictures
English - Oral - Inverted Interview - Students' Pictures
English Writing - Student's Paper - First Session
Kitba_Studenti_2013_Sessjoni_1FINALI
Listening - Student's Paper - First Session
MENTAL PAPER - STUDENTS PAPER - SESSION 1 – 2013
PIRLS 2011 Malta report
PIRLS_PISA_TIMSS 2011 Report as on 16102013 FINAL
PISA 2009+ Malta Report
Qari_Studenti_2013_Sessjoni_1
Reading Comprehension – Students’ Paper - First Session
Skola Sport Analysis - Final version
Smigħ_Studenti_1
TIMSS 2011 Malta Report (f'żewġ partijiet)
WRITTEN PAPER - SESSION 1 - 2013



MINISTERU GĦALL-FINANZI - MILLENNIUM DEVELOPMENT GOALS

6452. L-ONOR. CARMELO ABELA  staqsa lill-Ministru għall-Finanzi: Jista’ l-Ministru jgħid x’inhu l-involviment tal-Ministeru, dipartimenti u entitajiet li jaqgħu fir-responsabbiltà tiegħu fejn għandhom x’jaqsmu l-Millennium Development Goals (MDGs)? Jista’ jgħid jekk sarux xi rapporti dwar l-MDGs mis-sena 2000 sal-lum? Jekk fl-affermattiv, jista’ jqiegħed kopja tagħhom fuq il-Mejda tal-Kamra? Jista’ jgħid jekk hemmx xi persuna jew persuni li huma responsabbli mill-MDGs u min huma? X’inhuma l-issues preżenti u futuri li qed isir jew se jsir xogħol fuqhom?

ONOR. EDWARD SCICLUNA: Ngħarraf lill-Onor. Interpellant li r-risposta se tingħata f'seduta oħra.


MINISTERU GĦALL-ENERĠIJA U KONSERVAZZJONI TAL-ILMA - MILLENNIUM DEVELOPMENT GOALS

6453. L-ONOR. CARMELO ABELA  staqsa lill-Ministru għall-Enerġija u Konservazzjoni tal-Ilma: Jista’ l-Ministru jgħid x’inhu l-involviment tal-Ministeru, dipartimenti u entitajiet li jaqgħu fir-responsabbiltà tiegħu fejn għandhom x’jaqsmu l-Millennium Development Goals (MDGs)? Jista’ jgħid jekk sarux xi rapporti dwar l-MDGs mis-sena 2000 sal-lum? Jekk fl-affermattiv, jista’ jqiegħed kopja tagħhom fuq il-Mejda tal-Kamra? Jista’ jgħid jekk hemmx xi persuna jew persuni li huma responsabbli mill-MDGs u min huma? X’inhuma l-issues preżenti u futuri li qed isir jew se jsir xogħol fuqhom?

ONOR. KONRAD MIZZI (Ministru għall-Enerġija u Konservazzjoni tal-Ilma):  Ninforma lill-Onor. Interpellant li l-informazzjoni għadha qed tinġabar.


MINISTERU GĦALL-FAMILJA U SOLIDARJETÀ SOĊJALI - MILLENNIUM DEVELOPMENT GOALS

6454. L-ONOR. CARMELO ABELA  staqsa lill-Ministru għall-Familja u Solidarjetà Soċjali: Tista’ l-Ministru tgħid x’inhu l-involviment tal-Ministeru, dipartimenti u entitajiet li jaqgħu fir-responsabbiltà tagħha fejn għandhom x’jaqsmu l-Millennium Development Goals (MDGs)? Tista’ tgħid jekk sarux xi rapporti dwar l-MDGs mis-sena 2000 sal-lum? Jekk fl-affermattiv, tista’ tqiegħed kopja tagħhom fuq il-Mejda tal-Kamra? Tista’ tgħid jekk hemmx xi persuna jew persuni li huma responsabbli mill-MDGs u min huma? X’inhuma l-issues preżenti u futuri li qed isir jew se jsir xogħol fuqhom?

ONOR. MARIE LOUISE COLEIRO PRECA:  Ninforma lill-Onor. Interpellant li hemm diversi Ministeri li jmexxu programmi li jaqgħu taħt il-Millennium Development Goals tal-Gnus Magħquda u għalhekk l-Onor. Interpellant jista’ jagħmel referenza għat-tweġibiet li ngħataw dawn il-Ministeri għad-dettalji tax-xoghol li qed isir.

F’dan il-kuntest, flimkien mal-Ministeri l-oħra, il-Ministeru għall-Familja u Solidarjetà Soċjali wkoll jagħti l-kontribut tiegħu kull meta jiġi mitlub jagħmel dan mill-Ministeru tal-Affarijiet Barranin, inkluż għar-rigward tal-eradikazzjoni tal-povertà estrema u l-ġuħ fid-dinja. 


MINISTERU GĦAD-DJALOGU SOĊJALI, AFFARIJIET TAL-KONSUMATUR U LIBERTAJIET ĊIVILI - MILLENNIUM DEVELOPMENT GOALS

6455. L-ONOR. CARMELO ABELA  staqsa lill-Ministru għad-Djalogu Soċjali, Affarijiet tal-Konsumatur u Libertajiet Ċivili: Tista’ l-Ministru tgħid x’inhu l-involviment tal-Ministeru, dipartimenti u entitajiet li jaqgħu fir-responsabbiltà tagħha fejn għandhom x’jaqsmu l-Millennium Development Goals (MDGs)? Tista’ tgħid jekk sarux xi rapporti dwar l-MDGs mis-sena 2000 sal-lum? Jekk fl-affermattiv, tista’ tqiegħed kopja tagħhom fuq il-Mejda tal-Kamra? Tista’ tgħid jekk hemmx xi persuna jew persuni li huma responsabbli mill-MDGs u min huma? X’inhuma l-issues preżenti u futuri li qed isir jew se jsir xogħol fuqhom?

ONOR. HELENA DALLI:  Ninforma lill-Onor. Interpellant li peress li wieħed mill-Millennium Development Goals (MDGs) jittratta l-ugwaljanza, il-Kummissjoni Nazzjonali għall-Promozzjoni tal-Ugwaljanza (NCPE) hija involuta.  Il-Kummissjoni qatt ma għamlet rapporti dwar l-MDGs.  Minkejja dan, l-NCPE tagħti rispons jew tipprovdi informazzjoni dwar inizjattivi relatati ma’ dan il-ġeneru meta tintalab. 

Issues preżenti u futuri li l-NCPE qed taħdem fuqhom huma l-ħolqien u tisħiħ t’għarfien dwar l-ugwaljanza ma’ diversi setturi permezz ta’ taħriġ u l-investigazzjoni tal-ilmenti ta’ persuni li jħossuhom diskriminati, il-Marka tal-Ugwaljanza għall-intrapriżi kemm fis-settur privat kif ukoll fis-settur pubbliku, kif ukoll temi oħra relatati mal-ugwaljanza abbażi tal-ġeneru, fosthom: il-parteċipazzjoni tan-nisa f’pożizzjonijiet ta’ teħid ta’ deċiżjonijiet, il-vjolenza fuq in-nisa u l-liġi tal-koabitazzjoni.


MEPA – POLICIES DWAR TALL BUILDINGS - KONSULTAZZJONI MAL-KUNSILLI LOKALI

6595. L-ONOR. ĊENSU GALEA  staqsa lill-Prim Ministru: Jista’ l-Prim Ministru jwieġeb mistoqsija parlamentari 6386 li oriġinajrament saret lill-Ministru għat-Turiżmu u li issa ġiet riferuta lilu u jagħti tagħrif dwar x’konsultazzjoni saret bejn il-kunsilli lokali u l-Awtorità ta’ Malta dwar l-Ambjent u l-Ippjanar rigward il-policies dwar tall buildings li tħabbru f’dawn il-jiem?

ONOR. JOSEPH MUSCAT:  Nirreferi lill-Onor. Interpellant għat-tweġiba li tajt għall-mistoqsija parlamentari 6387.


KUNSILLI LOKALI – SKEMI B’FONDI TAL-UNJONI EWROPEA

6596. L-ONOR. ĊENSU GALEA  staqsa lid-Deputat Prim Ministru u Ministru għall-Affarijiet Ewropej u t-Twettiq tal-Manifest Elettorali: Jista’ d-Deputat Prim Ministru jwieġeb mistoqsija parlamentari 6384 li oriġinarjament saret lill-Ministeru għat-Turiżmu u li issa ġiet riferuta lilu, u jagħti tagħrif dwar kemm kien hemm skemi tal-Unjoni Ewropea li minnhom gawdew il-kunsilli lokali tat-12-il distrett elettorali? Meta saru l-applikazzjonijiet li minnhom gawdew dawn il-kunsilli lokali?

ONOR. LOUIS GRECH (Deputat Prim Ministru u Ministru għall-Affarijiet Ewropej u t-Twettiq tal-Manifest Elettorali):  Ninforma lill-Onor. Interpellant li preżentament tnejn mill-kunsilli lokali li jiffurmaw parti mit-12-il distrett elettorali qed jibbenifikaw minn fondi tal-Unjoni Ewropea li jaqgħu taħt l-ESF jew l-ERDF. L-applikazzjoni tal-proġett li tikkonċerna l-ESF Fund saret f’Diċembru 2010 filwaqt li l-applikazzjoni li tikkonċerna l-ERDF Fund saret f’Lulju 2011. 


KUNSILLI LOKALI – SKEMI B’FONDI TAL-UNJONI EWROPEA – APPLIKAZZJONIJIET PENDENTI

6597. L-ONOR. ĊENSU GALEA  staqsa lid-Deputat Prim Ministru u Ministru għall-Affarijiet Ewropej u t-Twettiq tal-Manifest Elettorali: Jista’ d-Deputat Prim Ministru jwieġeb mistoqsija parlamentari 6385 li oriġinarjament saret lill-Ministeru għat-Turiżmu li issa ġiet riferuta lilu u jagħti tagħrif dwar liema huma l-iskemi tal-Unjoni Ewropea li għad għandhom applikazzjonijiet pendenti għalihom il-kunsilli lokali tat-12-il distrett elettorali? F’kull każ, meta saru l-applikazzjonijiet?

ONOR. LOUIS GRECH: Ninforma lill-Onor. Interpellant li m’hemm l-ebda applikazzjoni pendenti tal-kunsilli lokali tat-12-il distrett elettorali rigward proġetti li jaqgħu taħt l-ERDF jew l-ESF.


ĦLAS TAL-EŻAMIJIET TAL-“O”LEVELS

6600. L-ONOR. SILVIO SCHEMBRI  staqsa lill-Ministru għall-Edukazzjoni u x-Xogħol: Jista’ l-Ministru jgħid jekk hemmx xi tip ta’ għajnuna finanzjarja sabiex studenti li l-ġenituri tagħhom jinsabu qiegħda u jixtiequ jagħmlu l-eżamijiet tal-“O”Levels, titħallsilhom il-miżata relatata?

ONOR. EVARIST BARTOLO:  Ngħarraf lill-Onor. Interpellant li meta student ikollu ġenituri li jinsabu qiegħda, il-ħlas tal-eżamijiet tas-CES, tal-Matrikola u tal–ECDL kif ukoll il-miżata amministrattiva, jiġu eżentati minn kull ħlas. Dan japplika għal dawk li jkollhom benefiċċju ta’ qgħad jew benefiċċju speċjali ta’ qagħad kif ukoll għal dawk li jkunu fuq xi tip ieħor ta’ benefiċċju soċjali.

Jekk studenti japplikaw għall-eżamijiet fil-perjodu ta’ late applicants, f’dak il-każ jiġu eżentati milli jħallsu l-miżata tas-suġġett kif ukoll il-miżata amministrattiva, imma jridu jħallsu l-miżata tal-late application li tammonta għal €46.59.

KONT TAD-DAWL – KAŻ TA’ INDIVIDWU

6601. L-ONOR. SILVIO SCHEMBRI  staqsa lill-Ministru għall-Enerġija u Konservazzjoni tal-Ilma: Jista’ l-Ministru jara li jiġi kkuntattjat l-individwu li d-dettalji dwaru qed jingħataw separatament peress li għandu problema fuq kont tad-dawl li jmur lura sal-2005 iżda ġie mitlub iħallas bir-rati tal-lum?

ONOR. KONRAD MIZZI:  Ninforma lill-Onor. Interpellant li l-ARMS Ltd għamlet kuntatt mal-klijent fejn dan ġie infurmat illi l-każ tiegħu ġie riferut għal Water Services Corporation Advisory Board sabiex dawn jirrevedu  l-każ tiegħu u tittieħed azzjoni hekk kif meħtieġ skont l-esiġenzi tal-każ innifsu.


PENSJONI  TA’ EX PULIZIJA 

6602. L-ONOR. SILVIO SCHEMBRI  staqsa lill-Ministru għall-Finanzi: B’referenza għall-mistoqsija parlamentari 6140, jista’ l-Ministru jara li tiġi kkuntattjata din il-persuna peress li l-problema tagħha mhix fuq il-pensjoni ġenerali iżda fuq żmien partikolari?

ONOR. EDWARD SCICLUNA: Ninsab infurmat li l-pensjoni kienet ġiet imnaqqsa skont kif kienet tgħid l-Ordinanza tal-Pensjonijiet, Kap 93, fiż-żmien imsemmi.

Pulizija li spiċċa b’servizz komplut imma ma kellux 55 sena età ried jinforma lit-Teżor jekk ikollu impjieg u jekk bejn il-pensjoni mhux ikkomutata u l-impjieg li sab wara li rtira, id-dħul tiegħu jaqbiżx is-salarju li kieku baqa’ pulizija.  Id-dħul żejjed jitnaqqas mill-pensjoni kif fil-fatt ġara.

KUNSILLI LOKALI - XOGĦLIJIET

6610. L-ONOR. ĊENSU GALEA  staqsa lill-Ministru għat-Turiżmu: Jista' l-Ministru jagħti breakdown ta' kif intefqu s-€652.80 li hemm imsemmija fir-risposta għall-mistoqsija parlamentari 6225? Jista' jagħti tagħrif dwar min għamel ix-xogħol, x'materjal intuża, min ipprovda l-materjal, u kemm ħaddiema ntużaw f'dan l-istess xogħol?

ONOR. KARMENU VELLA:  Ninsab infurmat mill-Kunsill Lokali ta’ San Pawl il-Baħar li x-xogħlijiet saru mill-kuntrattur tal-Kunsill Lokali San Pawl il-Baħar,  B. Grima & Sons Limited. Il-materjal li kien użat kien żebgħa u kien ipprovdut mill-istess kuntrattur.  Il-ħaddiema li kien hemm huma proprju l-impjegati tal-kuntrattur imsemmi.


SAN PAWL IL-BAĦAR - TRIQ TONI BAJADA - XOGĦLIJIET

6611. L-ONOR. ĊENSU GALEA  staqsa lill-Ministru għat-Turiżmu: Jista' l-Ministru jagħti tagħrif dwar x'xogħol sar matul dawn il-jiem fi Triq Toni  Bajada, San Pawl il-Baħar? Min għamel dan ix-xogħol? X'materjal intuża u kemm intuża minn dan l-istess materjal? Kemm-il vjaġġ bil-materjal kellu jsir? Il-materjal li tneħħa qabel ingħata l-konkos, fejn inxteħet?

ONOR. KARMENU VELLA:  Ninsab infurmat mill-Kunsill Lokali ta’ San Pawl il-Baħar  li fi Triq Toni Bajada saru xogħlijiet ta’ patching mill-ħaddiema tal-Kunsill Lokali San Pawl il-Baħar. Il-materjal li kien użat hu 22kg ta’ konkos u tarmak u steel reinforcing rebars. Saru żewġ vjaġġi u l-materjal li tneħħa ġie meħud f’open skip.


PROPRJETÀ JEW ART TAL-GVERN – TRASFERIMENT LIL NGOs

6617. L-ONOR. RYAN CALLUS  staqsa lill-Prim Ministru: Jista' l-Prim Ministru jelenka t-trasferimenti ta' proprjetajiet jew art tal-Gvern li saru lil NGOs fil-leġiżlatura li għaddiet bi kwalsiasi titolu?

ONOR. JOSEPH MUSCAT: L-informazzjoni għadha qed tinġabar.


PROPRJETÀ JEW ART TAL-GVERN – TRASFERIMENT LIL NGOs

6618. L-ONOR. RYAN CALLUS  staqsa lill-Prim Ministru: Jista' l-Prim Ministru jelenka t-trasferimenti ta' proprjetajiet jew art tal-Gvern li saru lil NGOs bejn Marzu 2013 sad-data li fiha tkun imwieġba din l-interpellanza bi kwalsiasi titolu?

ONOR. JOSEPH MUSCAT: L-informazzjoni għadha qed tinġabar.


PROPRJETÀ JEW ART TAL-GVERN – GUARDIANSHIP DEEDS

6619. L-ONOR. RYAN CALLUS  staqsa lill-Prim Ministru: Jista' l-Prim Ministru jelenka l-guardianship deeds kollha li saru mill-Gvern dwar art jew proprjetà pubblika fl-aħħar leġiżlatura? Jista' jagħti dettalji ta' dati, lil min u dwar liema art?

ONOR. JOSEPH MUSCAT:  Ninforma lill-Onor. Interpellant li l-guardianship deeds ma jsirux mid-Dipartiment Proprjetà tal-Gvern, għaldaqstant, l-Onor. Membru huwa mitlub li jressaq id-domanda tiegħu lill-Ministru kkonċernat. 


ANIMAL WELFARE COUNCIL - ĦATRA

6620. L-ONOR. FRANCIS ZAMMIT DIMECH  staqsa lill-Ministru għall-Iżvilupp Sostenibbli, Ambjent u Tibdil fil-Klima: Jista’ l-Ministru jgħid għaliex is-Segretarju Parlamentari responsabbli għad-Drittijiet tal-Annimali fi ħdan il-Ministeru tiegħu ma mexiex mal-liġi fil-ħatra tal-Animal Welfare Council – u b’mod partikolari ma mexiex mal-Artikoli 4 (1) (e) u 4 (3) tal-Kap 439 tal-Liġijiet ta’ Malta – fis-sens illi ma ħatarx iż-żewġ rappreżentanti magħżula mill-Animal Rights Coalition kif kienet il-prattika kostanti matul is-snin li għaddew? Jista’ jgħid x’passi se jittieħdu biex il-liġi tkun mħarsa?  Jista’ f’kull każ jgħid x’rabta preċiża għandhom iż-żewġ persuni maħtura a tenur tal-Artikolu 4 (1) (e) ma’ animal welfare groups, f’liema għaqda jew għaqdiet huma attivi dawn l-istess persuni, u b’liema mod jassigura li jkun qed jimxi mar-rakkomandazzjoni tal-istess assoċjazzjonijiet jew gruppi, dejjem skont l-istess liġi?

ONOR. LEO BRINCAT:  Ngħarraf lill-Onor. Interpellant li ninsab infurmat li l-ħatra tar-rapprezentanti fuq l-Animal Welfare Council saret skont Artiklu 4 (1) (e) u Artiklu 4 (3) tal-Kap 439 tal-Liġijiet ta’ Malta, fejn inħatru żewġ persuni li skont is-Segretarju Parlamentari jirrappreżentaw l-interessi tal-ħarsien tal-annimali. Ngħarraf lill-Onor. Interpellant ukoll li billi l-Gvern irid li l-Animal Welfare Council jiġi msaħħaħ, ser tiġi wkoll emendata l-liġi sabiex jiżdiedu aktar membri fih.


GĦAJNUNA LILL-GĦAQDIET LI JIRRAPPREŻENTAW LILL-KAĊĊATURI U N-NASSABA

6621. L-ONOR. CHARLÒ BONNICI  staqsa lill-Ministru għall-Iżvilupp Sostenibbli, Ambjent u Tibdil fil-Klima: Jista’ l-Ministru jgħid jekk il-Ministeru hux qed jagħti xi tip ta’ għajnuna finanzjarja diretta jew indiretta lil xi għaqda jew għaqdiet li jirrappreżentaw lill-kaċċaturi u n-nassaba jew għaqda jew għaqdiet li jirrappreżentaw lil dawk li jaħdmu favur il-protezzjoni tal-għasafar? Jekk din l-għajnuna fil-fatt tingħata, għal kemm tammonta u għal-liema raġuni?

ONOR. LEO BRINCAT:  Ngħarraf lill-Onor. Interpellant li ninsab infurmat li l-Ministeru qiegħed jipprovdi għajnuna finanzjarja kemm lil BirdLife (Malta) u kemm lil FKNK. L-għajnuna lil BirdLife (Malta) hija pprovduta permezz ta’ ftehim tal-immaniġġar għar-riservi naturali tas-Simar u tal-Għadira. L-ammont ta’ din l-għajnuna huwa ta’ €28,650 favur l-Għadira u €11,650 favur is-Simar, fis sena. Apparti dawn l-ammonti jingħata wkoll pagament in kind.  Fil-każ tal-FKNK, l-għajnuna hija pprovduta għall-disseminazzjoni ta’ informazzjoni regolatorja lill-kaċċaturi, sħubija f’organizazzjonijiet internazzjonali u parteċipazzjoni f’laqgħat. FKNK tircievi l-ammont ta' €10,000 fis-sena.


INSIB ILLEGALI – PERSUNI MRESSQA L-QORTI

6622. L-ONOR. CHARLÒ BONNICI  staqsa lill-Ministru għall-Intern u s-Sigurtà Nazzjonali: Jista’ l-Ministru jgħid kemm kien in-numru ta’ persuni li tressqu l-Qorti u ġew mixlija li nasbu illegalment għall-pluvieri (golden plovers) u għall-merilli (song trush)  xahar b’xahar waqt l-istaġun li fetaħ fl-20 ta’ Ottubru 2013?

ONOR. EMANUEL MALLIA:  Ninsab infurmat li matul l-istaġun li fetaħ fl-20 ta’ Ottubru ta’ din is-sena, kien hemm persuna waħda li nstabet tonsob illegalment għall-pluvieri (golden plover) f’Novembru, filwaqt li ma nstab ħadd li kien qed jonsob illegalment la għall-merilli (blue rock trush) u lanqas għall-malvizz (song trush).


INSIB ILLEGALI FUQ SPONSUNI 

6623. L-ONOR. CHARLÒ BONNICI  staqsa lill-Ministru għall-Intern u s-Sigurtà Nazzjonali: Jista’ l-Ministru jikkjarifika x’inhu l-modus operandi tal-pulizija meta jiltaqgħu ma' siti fejn ikun qed jiġi minsub b’mod illegali l-isponsun? Il-pulizija qed tikkonfiska l-apparat u l-għasafar li jinqabdu b’dan il-mod? Jekk iva, jista’ jpoġġi fuq il-Mejda tal-Kamra lista tal-materjal konfiskat u d-dati meta ġew konfiskati? Jista’ jgħid x’sar mill-materjal u mill-isponsuni konfiskati?

ONOR. EMANUEL MALLIA (Ministru għall-Intern u s-Sigurtà Nazzjonali):  Ninsab infurmat li meta l-pulizija tiltaqa’ ma’ siti fejn ikun qed isir insib illegali għal kwalunkwe għasfur tal-għana, inkluż l-isponsun, jittieħdu l-proċeduri skont il-liġi kontra l-persuna jew persuni li jkun qed jonsbu bi ksur tal-liġi.  Fejn ma jinstab ħadd fuq is-sit u ma jkunx magħruf min kien qed juża dak is-sit, l-għasafar, jekk ikun hemm, jiġu meħlusa dak il-ħin stess fuq il-post u x-xbieki jinġabru u jiġu meqruda.  Fil-każ li l-persuna tkun magħrufa, il-pulizija jżomm biss dak l-apparat li ma jkunx konformi mal-liġi. Dan l-apparat sussegwentement jiġi esebit fil-proċeduri quddiem il-Qorti.

Il-lista ta’ oġġetti maqbuda mill-pulizija matul dan l-istaġun li kienu bi ksur tar-regolamenti dwar kaċċa u nsib, tpoġġiet fuq il-Mejda tal-Kamra waqt il-ħin tat-Tqegħid ta’ Karti.


INSIB - LIĊENZJI

6624. L-ONOR. CHARLÒ BONNICI  staqsa lill-Ministru għall-Iżvilupp Sostenibbli, Ambjent u Tibdil fil-Klima: Jista’ l-Ministru jgħid kemm hu l-ammont ta’ liċenzji għall-insib f’Malta u Għawdex separatament? 

ONOR. LEO BRINCAT:  Ngħarraf lill-Onor. Interpellant li ninsab infurmat li waqt dan l-istaġun preżenti, l-insib huwa permess biss b’Liċenzja Speċjali għal żewġ speċi: il-pluviera u l-malvizz. Ninsab infurmat ukoll li hawn 916 liċenzja speċjali f’Malta u 248 liċenzja speċjali f’Għawdex.
PULIZIJA – RONDI FIL-KAMPANJA

6625. L-ONOR. CHARLÒ BONNICI  staqsa lill-Ministru għall-Intern u s-Sigurtà Nazzjonali: Jista’ l-Ministru jgħid kemm hu l-ammont ta’ pulizija li jagħmlu rondi fil-kampanja fi kwalunkwe ħin tal-ġurnata f’Malta u f’Għawdex matul il-perjodu li tapplika għalih din id-deroga? Jista’ jgħid kemm-il ronda saret xahar b’xahar f’Malta u Għawdex separatament mill-20 ta’ Ottubru sal-lum?

ONOR. EMANUEL MALLIA:  Ninsab infurmat li l-pulizija tagħmel ronda b’mod regolari f’ħinijiet differenti u għaldaqstant mhux possibbli li wieħed jikkwantifika kemm saru.


GĦASAFAR MIDRUBA

6626. L-ONOR. CHARLÒ BONNICI  staqsa lill-Ministru għall-Iżvilupp Sostenibbli, Ambjent u Tibdil fil-Klima: Jista’ l-Ministru jgħid kemm kien in-numru ta’ għasafar midruba li ntlaqgħu mill-pulizija, mill-awtoritajiet responsabbli mill-ħarsien tal-annimali u mid-diviżjoni veterinarja tal-Gvern mill-1 ta’ Jannar sal-lum u x’kienet l-ispeċi tagħhom separatament? Jista’ jgħid x’kienet id-djanjosi tagħhom? Kemm minn dawn l-għasafar kienu vittmi ta’ kaċċa illegali?

ONOR. LEO BRINCAT:  Ngħarraf lill-Onor. Interpellant li l-informazzjoni mitluba tpoġġiet fuq il-Mejda tal-Kamra waqt il-ħin ta’ Tqegħid ta’ Karti. 


PROPRJETÀ JEW ART TAL-GVERN – TRASFERIMENT LIL NGOs

6635. L-ONOR. RYAN CALLUS  staqsa lill-Prim Ministru: Jista’ l-Prim Ministru jelenka t-trasferiment tal-artijiet jew proprjetà tal-Gvern li saru lill-NGOs permezz ta’ riżoluzzjoni parlamentari fl-aħħar leġiżlatura, inkluż data, lil min ingħataw u x’proprjetà kellhom? Jista’ jagħti l-istess tagħrif għal-leġiżlatura 2003-2008?

ONOR. JOSEPH MUSCAT: L-informazzjoni għadha qed tinġabar



GĦAWDEX - SPTAR ĠENERALI – LIFT FIL-GERIATRIC WARDS

6636. L-ONOR. FREDRICK AZZOPARDI  staqsa lill-Ministru għas-Saħħa: Jista’ l-Ministru jara li l-lift li jwassal għal geriatric wards fl-Isptar Ġenerali t’Għawdex, li ilu wieqaf għal xi żmien u qed joħloq inkonvenjent lill-istess residenti, issirlu t-tiswija meħtieġa?

ONOR. GODFREY FARRUGIA (Ministru għas-Saħħa):  Ninsab infurmat li dan il-lift se jissewwa kif jaslu l-parts minn barra minn Malta.


PROGRAMM TAL-IŻVILUPP RURALI 2014-2020 – FONDI ALLOKATI

6658. L-ONOR. SILVIO SCHEMBRI  staqsa lill-Ministru għall-Iżvilupp Sostenibbli, Ambjent u Tibdil fil-Klima: B’referenza għall-mistoqsija parlamentari 6331, filwaqt li nifhem li bħalissa l-Gvern qiegħed f’negozjati mal-Kummissjoni Ewropea sabiex ikun approvat il-Partnership Agreement għas-snin 2014-2020, peress li l-mistoqsija oriġinali ma kenitx qiegħda titlob lista tas-sejħiet għal proġetti u inizjattivi lil hinn mill-Partnership Agreement, iżda fid-dawl li hemm persentaġġ minimu ta’ kemm il-Gvern jista’ jalloka lil-local action groups, jista’ l-Ministru jgħid x’se jkun dan il-persentaġġ u allura kemm se jkunu l-fondi allokati lil-local action groups?  Jista’ jgħid jekk l-Awtorità Maniġerjali li taqa’ taħt ir-responsabbiltà tiegħu hix se tkun qiegħda taċċetta li l-local action groups ikollhom il-fakultà li jadottaw miżuri li l-benefiċjarji tagħhom jkunu NGO, każini tal-baned, għaqdiet reliġjużi u għaqdiet sportivi fost oħrajn, sabiex dawn ukoll ikunu jistgħu jibbenefikaw minn dawn il-fondi sabiex ikunu jistgħu jtellgħu attivitajiet u jirranġaw il-każini u proprjetà tagħhom, fost attivitajiet oħrajn, sabiex b’hekk dawn l-għaqdiet ikomplu jkunu assistiti fl-operat tagħhom?

ONOR. LEO BRINCAT:  Ngħarraf lill-Onor. Interpellant illi ninsab infurmat li l-ammont ta’ fondi allokat lill-Grupp ta’ Azzjoni Lokali se ikun ta’ 5% tal-ammont allokat għall-programm tal-Iżvilupp Rurali 2014-2020. Għadu prematur f’dan l-istadju li jingħataw aktar dettalji qabel ma jiġi ffinalizzat il-pjan ta’ strateġija fuq bażi lokali.

ĦAL LUQA – TRIQ WIED IL-KNEJJES - XOGĦLIJIET

6659. L-ONOR. SILVIO SCHEMBRI  staqsa lill-Ministru għat-Trasport u l-Infrastruttura: Jista’ l-Ministru jgħid meta se jibdew ix-xogħlijiet fi Triq Wied il-Knejjes ġewwa Ħal Luqa peress li tinsab fi stat ħażin ħafna u qiegħda tkun ta’ inkonvenjent kbir għar-residenti ta’ din it-triq u dawk li jgħaddu minnha?

ONOR. JOE MIZZI:  Ninforma lill-Onor. Interpellant li Transport Malta bħalissa qed tippjana sabiex tkun tista’ toħroġ is-sejħa għat-tender għal dan ix-xogħol.


IS-SIĠĠIEWI – TRIQ L-IMQABBA - KONĠESTJONI

6660. L-ONOR. SILVIO SCHEMBRI  staqsa lill-Ministru għat-Trasport u l-Infrastruttura: Jista’ l-Ministru jara li tittieħed azzjoni sabiex tissolva l-problema ta’ konġestjoni tat-traffiku li qiegħda tinġema’ fil-bidu ta’ Triq l-Imqabba, is-Siġġiewi, li tagħti għal Triq Mons Mikiel Azzopardi? 

ONOR. JOE MIZZI:  Jien ninsab infurmat li l-crash barriers li twaħħlu f’parti minn Triq l-Imqabba u li qed jikkawżaw konġestjoni tat-traffiku minħabba li dejqu l-wesgħa tat-triq, se jitneħħew iżda xorta se jittieħdu miżuri ta’ sigurtà fil-post.


KONTIJIET TAD-DAWL U L-ILMA – KAŻ TA’ INDIVIDWU

6661. L-ONOR. SILVIO PARNIS  staqsa lill-Ministru għall-Enerġija u Konservazzjoni tal-Ilma: Jista’ l-Ministru jara li tiġi kkuntattjata l-persuna li d-dettalji dwarha qed jintbagħtu separatament peress li għandha problema fuq il-kont tad-dawl u l-ilma? 

ONOR. KONRAD MIZZI:  Ninforma lill-Onor. Interpellant li ninsab infurmat illi l-konsumatur ġie kkuntattjat fil-11 ta' Diċembru, 2013 fejn gie infurmat x'għandu jagħmel fuq ir-reviżjoni dwar in-numru ta' persuni fuq il-kont.


SETTUR TAL-EDUKAZZJONI GĦOLJA U AVVANZATA – NEFQA

6662. L-ONOR. JOSEPH CASSAR  staqsa lill-Ministru għall-Edukazzjoni u x-Xogħol: Jista’ l-Ministru jgħid kemm kienet in-nefqa kollha tal-Ministeru fis-settur tal-edukazzjoni għolja u avvanzata għas-sena 2012 u l-baġit totali tal-istess settur allokat għas-sena 2013? Jista’ jagħti breakdown tad-dettalji mitluba skont il-line votes tal-Ministeru għall-Edukazzjoni u x-Xogħol?

ONOR. EVARIST BARTOLO:  Infurmat li n-nefqa kollha tal-Ministeru fis-settur tal-edukazzjoni għolja u avvanzata għas-sena 2012 u l-baġit totali tal-istess settur allokat għas-sena 2013 hija kif tidher fit-tabella li tpoġġiet fuq il-Mejda tal-Kamra waqt il-ħin ta’ Tqegħid ta’ Karti. 


SPTAR MATER DEI – PAS SYSTEM

6677. L-ONOR. MARTHESE PORTELLI  staqsiet lill-Ministru għas-Saħħa: Jista’ l-Ministru jgħid kif ġiet magħżula l-kumpanija li d-dettalji dwarha qed jingħataw separatament biex tiżviluppa il-PAS system għall-Isptar Mater Dei?

ONOR. GODFREY FARRUGIA:  Ninforma lill-Onor. Membru li t-tweġiba għal din il-mistoqsija ngħatat f’mistoqsija parlamentari 6679.


CLINIC PATIENT ADMINISTRATION SYSTEM

6678. L-ONOR. MARTHESE PORTELLI  staqsiet lill-Ministru għas-Saħħa: Jista’ l-Ministru jgħid x’inhu l-valur tal-proġett li ġie kkuntrattjat lill-kumpanija li d-dettalji dwarha qed jingħataw separatament għall-iżviluppar tas-sistema CursorPAS? Jista’ jgħid min hu responsabbli għas-support and maintenance ta’ CursorPAS? Jista’ jgħid x’inhuma l-annual licence fees li se jitħallsu fir-rigward ta’ CursorPAS?

ONOR. GODFREY FARRUGIA:  Il-Ministeru għas-Saħħa għandu run time ta’ liċenzji tas-CPAS (Clinic Patient Administration System) bla limitu u għandu dritt li juża din is-sistema bi kwalunkwe mod li l-istess Ministeru għas-Saħħa jidhirlu  xieraq, bla ħlas ulterjuri. 


CLINIC PATIENT ADMINISTRATION SYSTEM

6679. L-ONOR. MARTHESE PORTELLI  staqsiet lill-Ministru għas-Saħħa: Jista’ l-Ministru jgħid xi ftehim intlaħaq dwar updates futuri għas-sistema CursorPAS? Jista’ jgħid x’inhuma s-service level agreements fir-rigward tas-sistema CursorPAS?

ONOR. GODFREY FARRUGIA:  Ninsab infurmat li bħalissa t-tiswijiet u l-manutenzjoni qiegħed issir mill-ħaddiema ta’ Mater Dei u mill-konsulent tal-Ministeru.

Infurmat ukoll li m’hemm l-ebda ftehim fis-seħħ.


KORP DIPLOMATIKU - AMBAXXATUR TA’ MALTA GĦALL-UKRAJINA

6680. L-ONOR. MARTHESE PORTELLI  staqsiet lill-Ministru għall-Affarijiet Barranin: Jista’ l-Ministru jinforma lill-Kamra dwar min huwa l-Ambaxxatur ta’ Malta għall-Ukraina u jpoġġi s-CV tiegħu fuq il-Mejda tal-Kamra?

ONOR. GEORGE VELLA:  Bħalissa m’hemmx Ambaxxatur akkreditat. Ġie propost l-isem ta' individwu lill-awtoritajiet Ukreni, imma sa issa għad ma hemmx agreement li teknikament ifisser li bħalissa għad m’hemmx Ambaxxatur għall-Ukraina.

Il-prattika osservata minn din il-Kamra għal żmien twil hija li ma jingħatawx Curriculum Vitae f'mistoqsijiet parlamentari. Barra minn hekk, din l-informazzjoni hija suġġetta għall-provvedimenti tad-Data Protection Act u għaldaqstant ma tistax issir pubblika, la permezz tal-Parlament u lanqas b'xi mezzi oħra.


TRASPORT PUBBLIKU - BENDY BUSES

6681. L-ONOR. CHARLES BUHAGIAR  staqsa lill-Ministru għat-Trasport u l-Infrastruttura: Jista' l-Ministru jgħid kemm kien in-numru ta' bendy buses li twaqqfu mis-servizz tat-trasport pubbliku? Kemm-il vettura ġew ingaġġati sabiex jagħtu s-servizz li kienu jagħtu dawn il-bendy buses?

ONOR. JOE MIZZI:  Ninforma lill-Onor. Interpellant illi b’kollox tneħħew mis-servizz tat-trasport pubbliku 68 articulated buses. 

Dawn ġew sostitwiti bi 12-il vettura tat-tip low floor li huma proprjetà ta’ Arriva Malta Ltd, u b’40 vettura oħra li ġew ikkuntrattati mill-Unscheduled Bus Service min-naħa tal-Arriva Malta Ltd. 


IL-GŻIRA – RUE D’ARGENS – SIT TA’ KOSTRUZZJONI

6682. L-ONOR. GEORGE PULLICINO  staqsa lill-Ministru għat-Trasport u l-Infrastruttura: Jista’ l-Ministru jgħid x'inspections saru s'issa fuq is-sit tal-kostruzzjoni (major project) li ġie approvat bil-permess mill-Awtorità ta’ Malta dwar l-Ambjent u l-Ippjanar, li d-dettalji dwaru qed jingħataw separatament, f’Rue d'Argens, Gżira fl-aħħar xahar ħalli wieħed jara hux qed ikunu osservati r-Regulations for the Environmental Management of Construction Sites?  Jista’ jgħid jekk ġiex stallat wheelwash fuq is-sit ħalli t-toroq tal-madwar li ma jibqgħux jimtlew bit-tajn?

ONOR. JOE MIZZI:  Ninforma lill-Onor. Interpellant li ninsab infurmat li saret laqgħa fuq is-sit li d-dettalji tiegħu ngħataw separatament bejn ir-rappreżentanti tal-uffiċċju għar-regolamentazzjoni tal-bini u rappreżentant tal-perit appuntat biex jiġu osservati r-regolamenti msemmija kif ukoll ġiet diskussa l-possibilità li tiġi stallata wheel wash fil-viċinanzi.


IL-GŻIRA – RUE D’ARGENS – SIT TA’ KOSTRUZZJONI

6683. L-ONOR. GEORGE PULLICINO  staqsa lill-Prim Ministru: Jista’ l-Prim Ministru jgħid x'construction site conditions ġew imposti fil-permess tas-sit tal-kostruzzjoni (major project) li ġie approvat mill-Awtorità ta’ Malta dwar l-Ambjent u l-Ippjanar f’Rue d'Argens, Gżira?  Jista’ jgħid jekk kienx hemm il-kundizzjoni li jkun stallat wheel wash fuq is-sit ħalli t-toroq tal-madwar ma jimtlewx bit-tajn minħabba l-attività fuq dan is-sit?

ONOR. JOSEPH MUSCAT: L-informazzjoni għadha qed tinġabar.

KUNSILL TAN-NUTARA - UFFIĊĊJU

6684. L-ONOR. RYAN CALLUS  staqsa lill-Prim Ministru: Jista’ l-Prim Ministru jgħid għalfejn b'ittra mibgħuta lill-Kunsill tan-Nutara ttermina l-kirja tal-post li kien qed jiġi użat minn dan l-istess Kunsill għal dawn l-aħħar 25 sena? X'kien l-użu pubbliku li ġie riferit għalih fit-termination letter?

ONOR. JOSEPH MUSCAT: L-informazzjoni għadha qed tinġabar.


KUNSILL TAN-NUTARA – KIRJA TAL-UFFIĊĊJU

6685. L-ONOR. RYAN CALLUS  staqsa lill-Prim Ministru: Jista' l-Prim Ministru jgħid għalfejn ma kkonsultax mal-Kunsill tan-Nutara qabel ma bagħat l-ittra fejn ittermina l-kirja tal-uffiċċju tal-istess kunsill?

ONOR. JOSEPH MUSCAT: L-informazzjoni għadha qed tinġabar.


ELEZZJONIJIET – GĦAJNUNA LIL KANDIDATI B’DIŻABILITÀ

6688. L-ONOR. CHRIS SAID  staqsa lill-Ministru għall-Familja u Solidarjetà Soċjali: Tista’ l-Ministru tgħid jekk hix se tibqa’ tingħata għajnuna lill-kandidati b’diżabilità li jikkontestaw elezzjoni ġenerali jew elezzjoni tal-Parlament Ewropew?

ONOR. MARIE LOUISE COLEIRO PRECA:  Ninforma lill-Onor. Interpellant li persuna li tirċievi pensjoni tad-diżabilità, li tikkontesta elezzjoni ġenerali jew elezzjoni tal-Parlament Ewropew, tibqa’ tirċievi l-pensjoni.


GĦAWDEX - MARSALFORN - STUDJI DWAR IL-PROTEZZJONI TAL-BAJJA

6689. L-ONOR. CHRIS SAID  staqsa lill-Ministru għal Għawdex: In vista tar-risposta tiegħu għall-mistoqsija parlamentari 6607, jista’ l-Ministru jispjega x’hemm kummerċjalment sensittiv fir-rapport li sar dwar il-protezzjoni tal-bajja ta’ Marsalforn fil-maltemp?  Ma jaħsibx il-Ministru li dan ir-rapport huwa fl-interess pubbliku u li r-residenti ta’ Marsalforn u kull min juża l-istess bajja għandu kull dritt li jkun jaf x’kienu l-konklużjonijiet tar-rapport u x’qed jiġi suġġerit li għandu jsir biex jilqa’ għall-ħsarat mill-maltemp?

ONOR. ANTON REFALO:  Dan il-gvern qed juża l-prassi mħaddma minn gvern preċedenti u għalhekk nifhem li ġaladarba l-Onor. Interpellant kien ministru f'dik l-amministrazzjoni, jaf x'jiġifieri meta ngħidu li l-informazzjoni hija sensittiva kummerċjalment biex tkun ippubblikata. Inserraħ ras l-Onor. Said li dak kollu li hu fl-interess pubbliku se jsir. 


DIPARTIMENT TAL-ARTIJIET – PERMESSI GĦAL BILLBOARDS PROVIŻORJI

6690. L-ONOR. CHRIS SAID  staqsa lill-Ministru għat-Trasport u l-Infrastruttura: In vista tar-risposta tiegħu għall-mistoqsija parlamentari 6573, jista’ l-Ministru jgħid kemm-il darba ġiet ikkonsultata Transport Malta biex jitqiegħdu billboards fit-toroq jew maġenb it-toroq ta’ Malta u Għawdex mill-1 ta’ Jannar 2012 sal-lum?  Jista’ jagħti lista tal-postijiet u toroq fejn kienu se jitpoġġew dawn il-billboards li dwarhom saret konsultazzjoni ma’ Transport Malta?

ONOR. JOE MIZZI:  Ninforma lill-Onor. Interpellant li mill-1 ta’ Jannar 2012 sal-lum, Transport Malta irċeviet total ta’ 123 talba għat-tqegħid ta’ billboards fit-toroq jew mal-ġnub.  Minn dawn it-talbiet, 47 kienu approvati filwaqt li kien hemm 76 talba li ġew irrifjutati.  Il-lista ta’ dawn it-talbiet lokalità b’lokalità, tpoġġiet fuq il-Mejda tal-Kamra waqt il-ħin ta’ Tqegħid ta’ Karti.


ESPROPRJAZZJONI TA’ ART – ĦLASIJIET PENDENTI

6691. L-ONOR. SILVIO PARNIS  staqsa lill-Prim Ministru: Jista’ l-Prim Ministru jgħid jekk hemmx xi każ pendenti ta' ħlas ta' esproprjazzjoni fuq talba magħmula mill-familja li d-dettalji dwarha qed jintbagħtu separatament, rigward xi teħid ta' art min-naħa tal-Gvern?
ONOR. JOSEPH MUSCAT:  Ninforma lill-Onor. Interpellant li d-Dipartiment tal-Artijiet għamel diversi esproprjazzjonijiet fl-inħawi tal-art li d-dettalji tagħha ġew indikati separatament.  F’uħud minn dawn l-esproprji, is-sidien għadhom ma ġewx ikkumpensati. Madankollu, peress li mid-dettalji li ngħataw ma jistax jiġi stabbilit preċiżament għal-liema parti mill-art qed issir referenza, id-Dipartiment se jagħmel kuntatt dirett mal-familja indikata u jagħti kull għajnuna neċessarja.


IS-SIĠĠIEWI – DEVOLUZZJONI TA’ SHELTERS LILL-KUNSILL LOKALI

6694. L-ONOR. CLYDE PULI  staqsa lill-Prim Ministru: Jista' l-Prim Ministru jgħid fiex wasal il-proċess biex ix-shelters tat-Tieni Gwerra Dinjija li jinsabu fi Pjazza San Nikola, is-Siġġiewi jiġu devoluti lill-Kunsill Lokali tas-Siġġiewi u dan skont talba li l-istess Kunsill Lokali ppreżenta f'Awwissu 2012? Jista' jgħid meta hu mistenni li jiġi ffirmat il-ftehim ta' devoluzzjoni bejn il-Dipartiment tal-Artijiet u l-Kunsill Lokali tas-Siġġiewi?

ONOR. JOSEPH MUSCAT:  Ninforma lill-Onor. Interpellant li x-xogħol konness ma’ din it-talba ta’ devoluzzjoni wasal fil-final u l-Kunsill Lokali tas-Siġġiewi ser jiġi kkuntattjat fil-ġranet li ġejjin għall-iffirmar tal-ftehim ta’ devoluzzjoni ta’ dawn ix-xelters.
 

ŻJARAT UFFIĊJALI – TRASPORT

6695. L-ONOR. CLYDE PULI  staqsa lill-Prim Ministru: Jista’ l-Prim Ministru jgħid min qed jipprovdi s-servizz ta’ karrozzi u vannijiet skont il-ħtieġa waqt żjarat uffiċjali minn kapijiet ta’ stati jew ta’ gvernijiet barranin f’Malta? Jista’ jgħid jekk dan is-servizz huwiex jingħata permezz ta’ tender, kwotazzjoni, direct order jew taħt xi forma oħra? Jikkonferma l-Prim Ministru li kuntrarju għal dak li kien isir fil-passat, f’dawn iż-żjarat m’għadux jitqabbad l-istess kuntrattur li jkollu l-kuntratt mal-Ministeru tal-Affarijiet Barranin għall-ġarr ta’ diplomatiċi u dinjitarji oħra? Jekk dan hu l-każ, x’inhi r-raġuni? Jista’ jagħti lista dettaljata, żjara, żjara u kuntrattur b’kuntrattur, kemm kienet l-ispiża għal kull żjara li saret minn Marzu 2013 s’issa?

ONOR. JOSEPH MUSCAT:  L-informazzjoni tingħata f’seduta oħra. 

